
ნინო ბურდულის თარგმანი

პერსონაჟები:
1. იური, მექანიკოსი, 56 წლის
2. კლაუს, დურგალი, 63 წლის
3. ლუკ, ბოტანიკოსი, 34 წლის
4. ჟული, მზარეული,  25 წლის
5. თეა, კომპოზიტორი, 55 წლის

1. გაფრენამდე 18 დღით ადრე.  უამრავი მოციმციმე ეკრანის წინ, უსუნო-უგრძნობ-და უმისამართო ოთახში. წამწამებს შორის დიდი იმედები.
თეა: ჩემს სამშობლოში ისეთი კოკისპირული წვიმები იცოდა ზაფხულში,  მეგონა, ცა ჩამოიქცეოდა. საათობით ვიჯექი ფანჯარასთან და იმ მუსიკას ვუსმენდი. ალბათ მაშინ დავფიქრდი პირველად, რომ სიცოცხლე მელოდიად შეიძლება აღიქვა. მთელი ჩემი ცხოვრება ვცდილობდი მეპოვნა ფერები იმ ბგერებისთვის, რაც მაშინ ჩამესმოდა, ზაფხულის იმ ღამეებში.

სამყარო ისეთი ხმაურიანი გახდა. ერთმანეთის ხმა აღარ გვესმის. მსოფლიოს მოსმენის უნარი დავკარგეთ. ან, შესაძლოა, დედამიწას აღარაფერი აქვს ჩვენთვის სათქმელი და უბრალოდ გაჩუმდა.

რამდენი ხანია არაფერი დამიწერია? არ ვიცი. აღარ მახსოვს. ჩემს ასაკში საათის ისრებს აღარ უყურებენ.

ბუნებრივია, მუსიკა იყო მოტივაცია. ალბათ ყველაზე დიდი მოტივაცია ამ მოგზაურობისთვის. ახალი პლანეტის ჟღერადობის ნოტებზე  გადატანის პერსპექტივა. ეს ხომ საოცრებაა!

ძალ-ღონე მოვიკრიბე, ბოლო წლების განმავლობაში, ასე ვთქვათ, მთელი ჩემი ნამსხვრევები ავკრიფე, ისევ ავაწყე საკუთარი თავი და ახლა ვდგავარ აქ, თქვენს წინაშე, ვემზადები, ახალი ადამიანი ახალი პლანეტისთვის. ბატონო? სიკვდილი? ასე გაიგეთ ჩემი სიტყვები - რა საინტერესოა. არა, სიკვდილი არ მსურს იქ, ახლიდან დაწყება მსურს. მადლიერი? ცხადია, მადლიერი ვარ. მათ შანსი მომცეს და მე დავამტკიცებ, რომ ვიმსახურებ ამას. როგორ? კარგია, რომ მკითხეთ. არა, შენობით არ მინდა მოგმართოთ, ამას პრინციპულად არ ვაკეთებ. იცით, რომ იქ არანაირი ხმაური არ არსებობს? სრული სიჩუმე სუფევს.  არც ქუჩის ხმა, არც ყავის აპარატი, არც ფაბრიკები, არც მატარებელი, არც მანქანები, არც გამვლელები და არც მუსიკა. არაფერი. ახალი სიმფონია უნდა  დავწერო. ახალი ცხოვრების სიმფონია. 
კლაუს: ბავშვობიდან მიზიდავდა კოსმოსი. გაგარინზე ვგიჟდებოდი. ჰო, იმ დროს ტელევიზორთან ვიჯექი და თვალდაჭყეტილი ვუყურებდი. 1961 წლის 12 აპრილი, არასდროს დამავიწყდება. ვფიქრობდი, ნეტა რას გრძნობს-მეთქი. ტვინი უდუღდა  ალბათ. გაგიჟება შეიძლება, ზემოდან ხედავდა დედამიწას, მთელ დედამიწას ხედავდა, სამყაროს ისე შემოუფრინა, ვითომც არაფერი. მამაჩემი ამბობდა, გაუვლისო, ჩვენთან, გდრ-ში, ყველა ბიჭს კოსმონავტობა უნდოდა, მაგრამ გავიზარდე და მაინც არ გამიარა. მერე ფრთებიც კი გავიკეთე, არა, ვერ აგიხსნი, მაინც ვერ გაიგებ, მაგრამ გამომივიდა, გადავხტი, ყველაფერი კარგად იყო, თუმცა მამაჩემმა მაინც იფიქრა, რომ ვერ ვიყავი, საგიჟეთში მიპირებდა, მაგრამ მე გამოვიპარე. მაშინ, საბედნიეროდ,  ფსიქიატრები ისე კი არ იყვნენ, როგორც ახლა. რუსეთში, კოსმონავტების სკოლაში, არ გამიშვეს მაშინ, ჯანმრთელობა არ უვარგაო, მხედველობა დამიწუნეს, მაგრამ სინამდვილეში იმიტომ, რომ მამაჩემი პარტიული არ იყო, მერე საბუთებში ჩანაწერიც აღმოჩნდა „მეტისმეტად ხარბი და ამბიციურია და მყარი პოლიტიკური პოზიცია არ გააჩნიაო“, თუ რაღაც მსგავსი, მე არც წამიკითხავს, ჩემმა ცოლმა მითხრა, ყოველთვის ეგეთი იყო, ცნობისმოყვარეობა არ ასვენებდა, ყველაფერში ცხვირს ჰყოფდა. მაშინ იყო რომ ვუთხარი: ირმჰენ, რა მნიშვნელობა აქვს, რას ყბედობენ ჩემზე, ჩემს ოცნებას მაინც ვერ წამართმევენ-მეთქი. მართალია, კოსმონავტი არ ვარ, ხელოსნის ადგილი მერგო, მაგრამ ფრენის უფლება ხომ მაინც ვერ წამართვეს.

სიმაღლე, ფრენა, ფრთები. ეს ჩემია. ხანდახან ტურისტებიც კი გადამყავდა საქსონურ შვეიცარიაში, მაგრამ ისე აგრარულ მეურნეობაში ვმუშაობდი,  ძირითადად მორწყვა და ტყის დაცვა მევალებოდა. პარაპლანითაც დავფრინავდი. არასდროს მიღალატია. ჩემი ოცნებისთვის, აბა სხვა  რისთვის?! 
მერე კედელი დაინგრა, საბუთები დაიკარგა, ყველაფერი გაქრა, ირმჰენი კი  გაიძახოდა, რა დასანანია, რა დასანანიო,  მაგრამ მე სულ ვეუბნებოდი: არ დაიდარდო ირმჰენ, ახლა შემიძლია კოსმოსში გავფრინდე-მეთქი, როგორც იქნა. რა თქმა უნდა,  ისევ დამცინა ყველამ. იფიქრეს, გარეკაო, ბავშვებმაც. მირკო ახლა საინჟინროზე სწავლობს... საიდან არ გადავუხვიო? მთავარი თემიდან? აბა, რაზე ვილაპარაკო? როგორ ვითარდებოდა მოვლენები? მოკლედ, მე ყოველთვის მჯეროდა, რომ გამომივიდოდა. ამაშია საქმე. ეს არის მთავარი. მთავარია რწმენა. მერე გავრცელდა განცხადება. თანამშრომელმა მითხრა ნახევრად ხუმრობით, აგდებულად: რაო, კლაუს, შე ძველო, ხომ მიგიწევს გული ისევ ვარსკვლავებისკენო. რაღაც ამის მსგავსი. მუხლზე დაირტყა ხელი და მეუბნება: შეხედე კლაუს,  ვიღაც დარტყმულებმა კომპიუტერში რა განცხადება გაავრცელეს, კოსმოსში შეიძლება გაფრენაო, უყურე შენ. მაშინვე მირკოს დავურეკე, გამირკვიე-მეთქი, რა ხდება, ხომ არ მაშაყირებს ვერნერი. იმანაც არ დააყოვნა და მომიძებნა. ასე აღმოვჩნდი პროგრამაში. პირველივე საათებიდან. კატასტროფების ყველა ტრეინინგი 100 პროცენტით გავიარე და თეორიაშიც სულ ფრიადოსანი ვიყავი, ასე ვთქვათ. 

ლუკ: არა, საწინააღმდეგო არაფერი მქონდა, რა იყო დასაწუნებელი?! ლამაზია, მომხიბვლელი, ჭკვიანი. 
ჟული: რა საყვარელი ხარ.

ლუკ: აღმოჩნდა, რომ ერთმანეთისგან სამი ქუჩის დაშორებით ვიზრდებოდით. მე-16 უბანში. გაგიჟება შეიძლება, არა?
ჟული: ნამდვილად. წარმოუდგენელი დამთხვევაა. ორივემ ვიფიქრეთ, რომ ეს ნიშანი იყო. მერე რამდენჯერმე შევხვდით კიდეც ერთმანეთს, ხომ შემიძლია უკვე ამაზე ლაპარაკი? კაი. უბრალოდ მძიმე იყო, რადგან არ ვიცოდით, ორივე მოვახერხებდით ტრეინინგების გავლას, თუ არა. მე სულ მეგონა, რომ ლუკი შესძლებდა. მე კი ვერავითარ შემთხვევაში. დიდად სპორტული არასდროს ვყოფილვარ. მხოლოდ ცეკვაზე დავდიოდი, მშობლებს უნდოდათ ძალიან და ამაშიც კი არ ვვარგოდი. ერთადერთი, ბლუზი გამომდიოდა კარგად. სათხილამუროდაც დავდიოდით სისტემატურად, და ესეც მძულდა. ჩემი და... კაი, ბოდიში, გავუტიე ისევ.

თეორია არ იყო პრობლემა. მით უმეტეს კერძები. ჩემი სტიქიაა. ამაღელვებელი და საინტერესო იყო საჭმლის კეთების სრულიად ახალი პრინციპი, რასაც იქ გვასწავლიდნენ, ძირითადი ნივთიერებებით შემოფარგლვა, რაც მნიშვნელოვანია, მართლა სასიცოცხლო მნიშვნელობა აქვს,  და იმავე დროს ისეთი გამოწვევაა ფანტაზიისთვის - უამრავი ერთნაირი პროდუქტისგან შეძლებისდაგვარად მრავალფეროვანი მენიუს შედგენა ყოველი კვირისთვის. ეს უკვე აზროვნების სრულიად ახალი მიმართულებაა, მაგრამ მომეწონა, ძალიან მომეწონა. მიყვარს ცვლილებები, მოულოდნელობები, მთელი ეს აურზაური. მაგრამ ფიზიკურად, მეგონა, ვერასდროს გავქაჩავდი. მაინც როგორ? მე ვფიქრობ... ეს უნდა ვთქვა ახლა, ხომ ასეა? ცხადია, სიყვარულმა შემაძლებინა.  ლუკისადმი სიყვარულმა.
ლუკ: ჟული.

ჟული: რა იყო? სულ არ მრცხვენია. ნამდვილად არ მრცხვენია. ბედმა გამიღიმა და რა არის დასამალი. კი, გამიჭირდა, რა თქმა უნდა, მაგრამ ეს გრძნობები, ეს ბედნირების განცდა, ალბათ ცოტა ჰორმონებიც. ხომ შეიძლება ასე ვთქვა, არა? კაი. მე ამას ბედნიერების ჰორმონებს ვეძახი. ამან გადამატანინა ყველაფერი.  და რომ წარმოვიდგენდი: ლუკი და მისი მცენარეები, მე კი ამას გადავამუშავებ, საკვებს გავაკეთებ, რა მშვენიერი იქნება. ყველაფერი ახალი. ყველაფერი სხვანაირი. და ბუნებრივია, თვითონ ლუკი. არაჩვეულებრივად მეპყრობოდა. მუდამ მხარს მიჭერდა, მამხნევებდა. მეუბნებოდა: ჩვენ ამას შევძლებთ. არასდროს ამბობდა: მე შევძლებო. ყოველთვის: ჩვენ. ასეთ პარტნიორზე ვოცნებობდი მუდამ. რა აბსურდია, რომ ამ პროგრამამ მაპოვნინა. არა, მაინც რა არის ეს ცხოვრება.
ლუკ:  დიახ, მე მიმაჩნია, რომ ეს ერთგვარი ბედისწერა იყო. რელიგიური? არა, საერთოდ არ ვიყავი. მაგრამ, იცი, როცა ასეთ პროგრამაში მონაწილეობ, ბევრ რამეზე იწყებ ფიქრს. მთელი ამ ოთხი წლის განმავლობაში, ურთულესი ტესტების დროს...

ჟული: კატასტროფების ტესტები იყო ყველაზე რთული.

ლუკ: შეიძლება დავასრულო?
ჟული: ჰო, აბა რა. ბოდიშს ვიხდი, უზრდელურად გამომივიდა, ძალიან...

ლუკ: მოკლედ, ასეთ დროს რაღაც-რაღაცეებზე იწყებ ფიქრს. მაგრამ მეც ეს მინდოდა. ზუსტად ეს მინდოდა. გამეღწია ბოლოს და ბოლოს, ამ უაზრობიდან, ამ ჩიხში მოქცეული, უსულგულო უაზრობიდან.  ეს გამოშიგნული დედამიწა, ეს ნაგვის გროვა. რამდენჯერ მიფიქრია ამაზე. ჩიხი, გამოუვალი მდგომარეობა. არავითარი პერსპექტივა. ყოველთვის მჯეროდა, რომ მოვესწრებოდი ასეთ რამეს, მაგრამ, ასე სწრაფად თუ მოხდებოდა, რას წარმოვიდგენდი! გასაგიჟებელია. ახალი დასაწყისი. ახალი ცხოვრება. თავს დავაღწევ ამ ჭირისგან. მონა აღარ ვიქნები. არავითარი სისტემა, არავითარი დიქტატურა... რა დიქტატურა? სერიოზულად მეკითხები ამას?
ჟული: ლუკი სულ ასე ღელავს პოლიტიკაზე. იქნებ უამბო, რა გაქვს ჩაფიქრებული მცენარეებთან დაკავშირებით? მაყურებელსაც აინტერესებს ალბათ. ლუკმა უნდა იზრუნოს ჩვენს...
ლუკ: შენ რა, მართლა გგონია რომ ჩვენ აქ, ამ ჩვენს  კეთილდღეობის სამყაროში თავისუფლება გაგვაჩნია, დემოკრატია, როგორც თქვენ უწოდებთ? ნუ ჩავუღრმავდებით? დიდი ბოდიში, მაგრამ მაშინ არ არის საჭირო სულელური შეკითხვების დასმა. ჰო, კარგი, დავწყნარდები.  ერთი აქეთ-იქით გაიხედეთ რა! თვალი გაახილეთ. გამოძალვა, გამოძალვა და  მონობა, საითაც არ უნდა გაიხედო. სისხლში გვაქვს ხელები.  ყველგან  უბედურება. კასტები. რა თანამედროვეობაზეა ლაპარაკი? არსად არ გადამიხვევია...

ჟული: ლუკ, მე მგონი სხვა რამეს გულისხმობს...

ლუკ: მოტივაცია? ჩემი მოტივაცია ამჯერად? ყველაფერი. ყველაფერი იმისკენ მიბიძგებს, რომ ეს ოფლის გუბე მივატოვო. და ცხადია იმაზე ვფიქრობ, რომ ჩვენ ორნი, რაღაც გაგებით, ახალი კაცობრიობის მარიამი და იოსები უნდა გავხდეთ. ახალი ადამიანი, ახალი წელთაღრიცხვა და ჩვენ გვეძლევა უფლება გადავცეთ ჩვენი დნმ-ი შთამომავლობას. ჩვენ ვიქნებით ახალი დასაწყისი. ამაზე  მეტი რა უნდა ისურვო?

ჟული: მშვენიერი ნათქვამია. 

ასმა: როდესაც კოსმოსის პიონერი და ვიზიონერი მაქს ვანდერი  ქმნიდა თავის პროექტს „სტარტი 01“, მისი კოლეგების უმრავლესობა დასცინოდა მაშინ და გიჟად აცხადებდა, წარმოუდგენელია, რამდენი შეურაცხყოფის ატანა მოუხდა. მაგრამ მაქს ვანდერმა დაამტკიცა, რომ მაინც ღირს ოცნება, მაშინაც კი, როცა სამყარომ გაგწირა, რადგან არსებობს სხვა სამყაროები, რომლებიც იმ შანსს გვაძლევენ, რაც აქ, დედამიწაზე, უკვე აღარ გვაქვს, რომ ჩვენ შორსმჭვრეტელობა გვჭირდება და უტოპია, და ყველაფრის ახდენა ჩვენს ხელთ არის, თუ დაუღალავად ვიშრომებთ, თუ ვირწმუნებთ... საკუთარი? როგორ, საკუთარი? ეს ხომ ჩემი შეხედულებაა. ხელმძღვანელობისგან ეს თანამდებობა მივიღე და უნდა ვიყო კიდეც ხელმძღვანელობის წარმომადგენელი, არა? მოკლედ, სად გავჩერდი? 
ახლა კი აღსრულდა. მისი წინასწარმეტყველება ახდა. ახალი სამყაროს მისეული ხედვა.  უნაკლო სამყარო, სადაც არც ომები იქნება, არც ჩაგვრა, არც ბუნების დაბინძურება და არც სიღატაკე. ამ სამყაროში ყველა თანასწორი იქნება, რადგან ყველა ერთმანეთზე იქნება დამოკიდებული, ყველა ერთმანეთს დაეხმარება წინსვლისთვის. ახალი პლანეტის განვითარება, წითელი პლანეტის, მარსის, დღემდე ყველა უსიცოცხლოდ რომ მიიჩნევდა. და კანალ პლუსი თავიდანვე ჩვენს გვერდით იყო. ერთადერთი მთელი მსოფლიოს მედიაჯუნგლებში, ვისაც „სტარტ 01“-ის სჯეროდა. მხარს უჭერდა მაქსს და მის ექვს მილიარდიან პროექტს და თქვენი წყალობით, ძვირფასო ტელემაყურებლებო, შესაძლებელი გახდა, რომ ჩვენ, ახალი პლანეტის პირველი მობინადრეები, ახალი კაცობრიობის პირველი ადამიანები, 18 დღეში დავიწყებთ ჩვენს უსასრულო მოგზაურობას.  ახალ სიცოცხლეს დაუმორჩილებელ მარსზე, ახალ სამყაროში. სამყაროში, სადაც ჯერ კიდევ შეიძლება არსებობდეს იმედი, და ალბათ ყველასთვის. 18 დღეში, ურთულესი ტესტებისა და ტრეინინგების შედეგად, ჩვენ, ექვსი რჩეული, დავადგებით არნახულ გზას. მარსს დავიპყრობთ. ახალ სამყაროს შევქმნით. თქვენ კი ამის მოწმენი იქნებით ცოცხალი ეთერის მეშვეობით, თუმცა 10 წუთიანი ცდომილებით - დიდი დისტანციის გამო - მაგრამ... ჩემთვის რა არის საინტერესო? მე მეგონა, ხელმძღვანელობის პოზიცია უნდა გამომეხატა აქ. ზედამხედველად თუ მივიჩნევ თავს? ეს რა გამოთქმაა? მარსზე იერარქია არ იარსებებს, მხოლოდ ვალდებულებების სრულიად გამჭვირვალე და ზუსტი გადანაწილება, სხვაგვარად არაფერი გამოვა. მოკლედ...

თავიდანვე დამაინტერესა ამ ექსპედიციის სამეცნიერო ასპექტებმა. ცხადია, მედიკოსიც ვარ. ცხადია, ვყოყმანობდი. შიში? ალბათ. მე მგონი, ბუნებრივიცაა. რა თქმა უნდა, გიჩნდება შეკითხვები: მივაღწევთ კი საერთოდ იქამდე,  გაუძლებს კი ჩვენი სხეულები ასეთ მგზავრობას? მაგრამ, ამისთვის იმედია საჭირო. და რა თქმა უნდა, ვარჯიში. მომწონს, რომ ასეთი შერეული გუნდი ვართ, ძალიან ინტერნაციონალური, ძალიან პროფესიონალური, კარგად გააზრებული, ასე არ არის? სხვადასხვა კულტურების ასპექტშიც. ეს მნიშვნელოვანია. დიახ, ძალიან მნიშვნელოვანი. 

მაგრამ პრობანტების უდიდესი ნაწილი გაიცხრილა,  თავიდან 100-ზე მეტნი ვიყავით. პირველ ტრენინგზე, გაცნობისას, ერთმანეთისთვის ხელის ჩამორთმევაც კი ვერ მოვასწარით. მაგრამ ტესტები სულ უფრო რთულდებოდა, ასეც უნდა ყოფილიყო, იქ, ზემოთ, შეცდომების დაშვება არ შეიძლება. შვეიცარული საათივით  უნდო ვიყოთ აწყობილები. ერთად, ერთმანეთზე დაყრდნობით ვიმოქმედოთ. დიდი პატივია, ცხადია, რაც არ უნდა იყოს,16 მაღალკვალიფიციურ ექიმს შორის სწორედ მე ამომარჩიეს.

იცით, რომ იქ დედამიწის მიზიდულობის მხოლოდ 38% მოქმედებს? და იცით, ეს რას ნიშნავს? კუნთები სწრაფად დაიშლება. მუდმივ ტრეინინგში უნდა ვიყოთ. სულ. სამი საათი ყოველ დღე, გეგმა შევადგინე უკვე. სხვაგვარად არაფერი გამოვა. სამი წლის შემდეგ 40 წლის ადამიანი 70 წლის ადამიანად დაბრუნდებოდა იქიდან. ამიტომ დროის წინააღმდეგ უნდა ვიმუშაოთ და უწონადობის წინააღმდეგ. და უნდა გავაცნობიეროთ. რა და, ის რომ დაბრუნება შეუძლებელია. რატომ? რა კითხვა უნდა ამას? ჯერ ერთი, მთელი არსიც ამაშია, რომ ასეთი მოგზაურობიდან უკან არ ბრუნდებიან, და მეორეც, ძვლები დაგვემსხვრევა შუშასავით, თუ კი ატმოსფეროში შემოვაღწევთ. დიახ, დედამიწა ულმობელია.  არასდროს გაპატიებს, ზურგი რომ  შეაქციე.
იური: ავღანეთი მონაგონი იყო. რას ქვია, რატომ ვიწყებ ამით? აბა რით დავიწყო? რა არ გაწყობთ? კი ბატონო. კარგი, კარგი. არა, ტრეინინგებს არაფერს ვერჩი. მძიმე იყო, მერწმუნეთ. მძიმე, მაგრამ რას იზამ. ასეც უნდა ყოფილიყო. წინააღმდეგ შემთხვევაში იქ, ზევით, ორი დღეც ვერ ვიცოცხლებთ, მე კი ნამდვილად მინდა იქ დარჩენა. მე ტექნიკას უნდა მივხედო. დედა ამბობდა, ორი მარჯვენა ხელი გაქვსო. ასეცაა. ყველაფრის შეკეთება შემიძლია. ყავის აპარატი რომ ხმაურობს და  ვიღაცას რომ იძახებენ. მე ყველაფერი გამომდის. ტრეინინგებზეც მშვენივრად გავართვი თავი, როცა გვეუბნებოდნენ: აბა ახლა ისევ შეაკეთეთო. ყველაფერს თავისი ვადა აქვს, მაგრამ ეს თვალის ასახვევად არის, რომ ხალხმა მუდმივად მაღაზიებში ირბინოს და ახალი იყიდოს, იმიტომ რომ ჰგონიათ: კაპუტ. იცით, რომ ჩვენ, რუსებიც კაპუტს ვამბობთ - როცა რამე ფუჭდება? მეორე მსოფლიო ომიდან შემორჩა ალბათ. კაპუტ. მაშინ უბრალოდ არ იცოდნენ, რომ ქვეყნებიც ფუჭდება ხოლმე. სასაცილოა, არა? საიდან გავიგე ამ პროგრამის შესახებ?  დედას ვუვლიდი როსტოვში და ზოგჯერ გაზეთებს ვუკითხავდი. გვერდით ვეჯექი და ვუკითხავდი, როგორც თვითონ უყვარდა, საუზმის დროს, დილაობით გადაშლიდა ხოლმე გაზეთს და კითხულობდა ხმამაღლა და სისხლი რომ ჩაექცა, ვეღარც კითხულობდა და ვეღარც ლაპარაკობდა და ვერაფერი, ჰოდა მაშინ  მე ჩავერთე, მეც ძალიან მიყვარდა, ამას რომ აკეთებდა ხოლმე. ყოველთვის ყველაფერი იცოდა. ჩეჩნეთის ამბები რომ დაიწყო, მთელი დაჭრილები და მოკლულები ამოწერა გაზეთიდან, მაგრამ მაინც მომწონდა. ჩვენთან ხომ ის ცნობილი სამხედრო ჰოსპიტალი იყო, იქ მოიყვანეს ყველა, ჩვენს ბიჭებს ვგულიხმობ.

ისევ არ მოგწონთ, არა, რასაც ვლაპარაკობ? რა, არ შეგიძლიათ ამოჭრათ?

მერე ვირივით ვმუშაობდი, კარის კაცად, ვიდეოსახელოსნოში, ქორწილებს ვიღებდი, ოპერატორად,  ტაქსის მძღოლად. მერე შევაგროვე ფული და გასაცნობ შეხვედრაზე მოვხვდი.

მოტივაცია? რა მოტივაცია? ყველაფერი. ყველაფერი, რაც არ გამოდის. იქ სხვანაირად შეიძლება ყველაფრის გაკეთება. ახლებურად. თავიდან დაწყება, ასე ვთქვათ. ყველაფრის შეცვლა, რაც ჩაფლავდა. რა ჩამიფლავდა? არ ვიცი, ახლა რამდენად შეიძლება ამაზე... მე მგონია, ცოლი უნდა მომეყვანა. ოჯახი შემექმნა და ყველაფერი. და სროლაში არ გამეტარებინა მთელი ცხოვრება იმის იმედით, რომ სახელმწიფომ უკეთ იცის.  არა, არ ვაპირებ ისევ ავღანეთზე ლაპარაკს. სულ არ მინდა. შენ თვითონ დაიწყე ახლა. 1987-ში დავბრუნდი, დიდი ხანი გავიდა უკვე, არ არის საჭირო, ყველაფერი რიგზეა.
აფსუს, პატარა ფრანგ გოგოსთან რომ მივეშვი, იქნებ... არა, ვხუმრობ უბრალოდ. ვიცი, ჩემი დნმ ისეთი კარგი არ არის, როგორც ამ პოლონელის, პოლონელია მაინც, ჩვენი მოყვარული მებაღე, ჭკუის კოლოფი, არა? კაი, კაი, აიღეთ და  ამოჭერით. არ ვიცი. მე ვფიქრობ, უბრალოდ მოტივირებული ვარ.  ყველაფრით მოტივირებული. მოვახერხე კიდეც. მოვახერხე, როგორც იქნა.

2. დაშვებიდან 19 დღის შემდეგ. გაშლილი კარვები. თეთრი კარვები წითელ მიწაზე , ან,  იქნებ ფერი ეცვალა ნიადაგს, როგორც კი ადამიანმა  დაადგა ფეხი? ასეც რომ იყოს, ახალ სამყაროში ეიფორიით შეპყრობილებს ეს არ ადარდებთ.
ყველანი სათბურში ფუსფუსებენ. ჩანს, როგორ ირჯებიან. როგორც ფაბრიკაში, სადაც თვითეულს თავის საქმე აბარია, ერთად მუშაობენ და მაინც ყველა თავისთვისაა.  მნიშვნელობა არ აქვს, როგორ აცვიათ, კოსმონავტურად, თუ სხვანაირად, მარსისთვის შესაფერისად.
იური: ეი, პოლონელო, სარქველები მარჯვნივ უნდა დაატრიალო, და არა მარცხნივ.
ლუკ: მე მეუბნებით?
იური: აქ სხვა პოლონელი არის კიდევ შენს გარდა?

ლუკ:  სხვათა შორის, მე საფრანგეთის მოქალაქე ვარ.

იური: მერე, ხედავ აქ სადმე საპასპორტო კონტროლს? რაში მაინტერესებს.

ჟიული: მას სახელი აქვს. და თანაც ულამაზესი.
ლუკ: მე თვითონ შემიძლია ლაპარაკო, ჟული.

ჟული: ბოდიშს ვიხდი, იური, მაგრამ ეს თქვენი მხრიდან არ იყო თავაზიანი საქციელი.

იური: ხედავ აქ სადმე თავაზიანობის უწყებას, გვრიტო?

ლუკ: მას ჟული ჰქვია.

კლაუს: ეი, ონლაინში ვართ თუ არა, თუ რა ხდება?

თეა: გეყოფათ, ბიჭებო. საქმეს მივხედოთ.

კლაუს: ექიმი სად არის?

თეა: ჯანმრთელობის სექციაში. თავის აპარატურას ამონტაჟებს.

კლაუს: რომელია ჯანმრთელობის სექცია, ყვითელი თუ ლურჯი?

იური: მარჯვნივ დაატრიალე, რა ვერ გაიგე?

კლაუს: ყოველთვის  ასე უტიფრად რატომ იქცევით რუსები?

ლუკ: რას ნიშნავს ახლა ეს? რა ნაციონალობების დადგენა აგიტყდათ? კლიშეები გამოვიყენოთ ერთმანეთის მიმართ და ქულები ჩავიწეროთ?

იური: პოლონელს იუმორის გრძნობა ჰქონია. კიდევ კარგი. რას ვიფიქრებდი.

ჟული:  მართლა სასაცილოდ თქვი, ლუკ. მშვენიერია. 

იური: გვრიტო, ჩაერთე საქმეში, მორჩი ლაყბობას, იმუშავე. კი ვამბობდი  თავიდანვე, მეტი მამაკაცი გვჭირდება-მეთქი, მაგრამ თქვენ, ევროპელებმა ხომ შეჭამეთ ტვინი თქვენი პოლიტკორექტულობით და კვოტების დაცვით.

თეა: საბედნიეროდ, ყველა არ იზიარებს თქვენს შეხედულებებს, ძვირფასო იური.

იური: მაინც ვერ გავიგე, სადაური ხარ. მთლად ამერიკელივით ხელოვნურად არ გამოიყურები. ვითომ ძალიან საყვარლები რომ არიან. თითქოს უფრო ნაღდი ხარ.  სადაური ხარ?

თეა:  ბიოგრაფიების გაცვლა-გამოცვლისთვის ნამდვილად გვექნება აქ საკმარისი დრო, ასე რომ შეგიძლიათ შეინარჩუნოთ ინტერესი ჩემი წარმომავლობის მიმართ, ძვირფასო. 

ლუკ: კაცს აშკარად ნაციონალობის კომპლექსი აქვს, ბატონებო! თესლებს გაუფრთხილდით. ნუ მოაპნევთ. ტენიანი უნდა იყოს. ჰაერის ტენიანობის მონაცემები არ გაგვაჩნია. სტატისტიკა დასადგენი მაქვს. ამიტომ ყურადღებით იყავით, გთხოვთ!

იური: ხომ ვამბობდი: ჭკუის კოლოფიცაა ყველაფერთან ერთად!
ჟული: ეს უკვე თავხედობაა მართლა, აღარ არის სასაცილო რა, სულ არა.

ლუკ: უბრალოდ ნუ მიაქცევ ყურადღებას, ჟული.

კლაუს: გგონიათ, როდისმე გამოგზავნიან შემდეგ პარტიას?

თეა: რა პარტიას?

კლაუს: როგორ თუ რას?  ადამიანების ახალ ჯგუფს.

ლუკ: ყველა ასეთი კეთილგანწყობილი თუ იქნება აქ, როგორც ზოგიერთია, ძალიან შევაგულიანებთ მომდევნო კანდიდატებს იქ, ქვემოთ.
კლაუს: ონლაინში ვართ ახლა თუ არა?

ჟული: ამას ონლაინში ყოფნა არ ჰქვია, კლაუს. თუ მაინცდამაინც, ჩართვა უფროა.

კლაუს: მირკოც სულ ამას მეუბნება, რომელ საუკუნეში ცხოვრობო, მაგრამ თავი იმდენი რამით მაქვს გამოტენილი, მთელი ეს ონლაინ ამბები აღარ მეტევა. ბოდიშს ვიხდი. ირმჰენი უფრო საზრიანია, ეს ონლაინ აურზაური რომ დაიწყო, მაშინვე სახალხო სკოლაში წავიდა, კი არ ვიცი სახალხო სკოლის ინტერნაციონალური სახელი, და კურსი გაიარა.

თეა: მეც ვერ ვერკვევი კომპიუტერებში. დამენანა ამაზე  დროის დაკარგვა. ახალ მოცარტს მაინც ვერ აღმომაჩენინებს კომპიუტერი. 

კლაუს: მოკლედ, გვხედავენ ახლა თუ არა?

ჟული: არა მგონია. რამდენადაც ვიცი, ყოველთვის 14:00 საათიდან გვაქვს ჩართვა.

თეა: დაუჯერებელია, რა აბსურდული ჩანს ჩვენებური დროის ათვლა აქ, ზემოთ. როგორი უმნიშვნელო. ხშირად ვფიქრობ ამაზე.

ლუკ: მართლა? მეც სულ ამაზე ვფიქრობ.

თეა: გამუდმებით. გუშინ დამარტყა თავში, რომ არც ერთხელ არ დამიხედია საათზე, რაც აქ ვართ. მერე გავიფიქრე, რომ მაჯის საათის გაკეთებას აზრიც არ აქვს. და საერთოდ, ნეტა როდის გაჩერდება-მეთქი. რაღაც ისეთი გრძნობა მაქვს, რომ მალე უნდა გაჩერდეს. ალბათ თვითონვე ხვდება, რომ ფუნქცია დაკარგა.

ლუკ: ზუსტად ამაზე ვფიქრობდი ცოტა ხნის წინ.

თეა: მართლა?

ჟული: მართლა? ჩემთვის არ გითქვამს.

იური: პოლონელებს უყვართ საიდუმლოებები.

ლუკ: ძალიან გთხოვთ, აუხსენით ვინმემ ამ კაცს, რომ 21-ე საუკუნეა და  ცოტა წინ ვართ უკვე წასული!
იური: მალე ალბათ სპეციალური ტერმინებითაც დაიწყებს ლაპარაკს, რომ ვერავინ გაიგოს, რა მოჰყავს იმ თავის მწვანე ქოხში.

კლაუს: ირმჰენს ოქროს ხელები ჰქონდა, მე კი ვერაფერს ვუხერხებდი მცენარეებს. ბავშვებიც მე დამემსგავსნენ. მებაღეობის არაფერი გაეგებათ.

თეა: რა კარგია, შვილები რომ გყავთ, კლაუს. ორი, თუ არ ვცდები, არა?

კლაუს: კი, მირკო საინჟინროზე სწავლობს და კლაუდის ამასობაში უკვე თვითონ ჰყავს სამი ონავარი.

თეა: გადასარევია. გადასარევი. რა ბედნიერი ხართ ალბათ...

ჟული: თუ ყველაფერი კარგად იქნება, ალბათ ჩვენც მოგვიწევს ერთი პაწაწუნას გაზრდა.

იური: ჰო, პოლონელო, მიაწექი. ამაზე უკეთესი დავალება რაღა გინდა, არა კლაუს?

კლაუს: ჰო, ვერაფერს იტყვი.

/კლაუსი და იური იცინიან/

ლუკ: ვულგარულობის ტესტიც რომ გაგვევლო ამ პროგრამაში, არ იქნებოდა ურიგო.

ჟული: კარგი ახლა ლუკ, ცოტა სასაცილო მართლაა!

ლუკ: მაპატიე, მაგრამ ნამდვილად არ ვიცოდი, რომ ასეთი იუმორი მოგწონდა.

ჟული: კარგი რა, რა არის ამაში ცუდი...

/კლაუსი და იური სიცილს აგრძელებენ, ერთმანეთს მხარზე ურტყამენ ხელს, მუხლზე, ვეღარ ჩერდებიან. შემოდის ასმა./

ასმა:  ჩართვის დროა. გთხოვთ თქვენი კუთვნილი ადგილები დაიკავოთ, რომ კამერამ ყველა დააფიქსიროს.
კლაუს: საავადმყოფოში კარგად მიდის საქმე?

/კლაუსი და იური ხითხითებენ/

ასმა: თქვენდა სასიკეთოდ აჯობებს, ასე იყოს, ჩემო ბატონებო.

იური: ოო  რა მკაცრია ჩადრიანი ქალი.

ასმა: რა თქვი?

იური: რა იყო, ხუმრობაც აღარ შეიძლება, როცა ქალბატონი ექიმი შემოდის ოთახში, თუ რა?

კლაუს: საწყენად არ უთქვამს.

ასმა: მხოლოდ ერთხელ გეტყვით ორივეს, და იმედია კარგად შეიგნებთ: ა) როგორც კი ეს წითელი წერტილი აინთება ზევით, უნდა გამოვცოცხლდეთ, ერთმანეთს კარგად მოვექცეთ და დებილური ხუმრობები გვერდზე გადავდოთ. და ბ) თუ გინდათ, რომ საიმედო ხელში აღმოჩნდეთ, როცა პროსტატა, რევმატიზმი, მაღალი წნევა,  ან არ ვიცი კიდევ რა შეგაწუხებთ უახლოეს ხანში, - აჯობებს პირი დამუწოთ და უხამს ლაპარაკს მოეშვათ. და კიდევ... ახლა კი გაიღიმეთ! გაიღიმეთ! 
/წითელი წერტილი აინთო/

ხმა: ქალბატონებო და ბატონებო, პირდაპირი ეთერი: მარსიდან. „სტარტ 01“ -თან. აბა, გუგულებო, როგორ ხართ დღეს მანდ, მაღლა? ამინდი როგორია?

3. 25 დღე ჩასვლის მერე. ჰაერი მკვრივია და ყოველ შესუნთქვა- გამოსუნთქვას ერთი თვალის დახამხამებით უფრო მეტი სჭირდება. შორს მძიმედ სუნთქავს სათბური, მაგრამ ეს ნუგეშის მომგვრელი სუნთქვა ყველას ესმის, ყველა ყურს უგდებს და იმედით ივსება.
ჟული და თეა ვარჯიშობენ. ასმას ხელმძღვანელობით.
ასმა:  ნუ ჩქარობ, ჟული, ნუ ჩქარობ, ჟანგბადის მოხმარების ლიმიტს არ უნდა გადააჭარბო. მშვიდად, ჰო, აი ასე, რითმი შეინარჩუნე. ნუ დაარღვევ.
ჟული: არ შემიძლია. უბრალოდ არ შემიძლია.

თეა: კარგი ერთი, მშვენივრად გამოგდით, ძვირფასო.

ჟული:  როგორც ყოველთვის, პოზიტიური ხართ, თეა, მე კი უბრალოდ ვერ ვახერხებ. სპორტში არასდროს ვვარგოდი. სულ დაბალ ნიშნებს ვიღებდი და შენიშვნებს. ერთადერთი, ბლუზი გამომდიოდა კარგად. ეს უფრო ახლოსაა ჩემთან. აზრზე არ ვარ, რატომ.

ასმა: შეწყვიტეთ ლაპარაკი, იარეთ. სადაცაა კაცები მოვლენ. დროში უნდა ჩავეტიოთ. მერე ჟულიმ ახალ რეცეპტს უნდა მიხედოს, როგორც მითხრეს.

თეა: პირველი პომიდვრები გამოჩენილა, გაიგეთ? რა გადასარევია, არა? ლუკი ჭკუაზე არ არის!

ჟული: სათბურში იყავით?
თეა: დღეს დილას შევიარე. გუშინ საოცარი ტესტი ჩავატარე. ისეთი მოხიბლული ვარ. ეს ბგერა. განუმეორებელი ბგერა ჩემს კეიბორდზე. მართალია,  ინსტრუმენტი შორსაა სრულყოფილებიდან, სტეინვეი არ არის, რა თქმა უნდა, მაგრამ ისეთი ბგერა იყო, ვერ აგიწერთ! ეს ურთიერთქმედება....

ასმა: თეა, თქვენს გამო ჟულის  ყურადღება ეფანტება.

ჟული: არა, კარგია, ილაპარაკეთ, განაგრძეთ, იქნებ ასე მაინც არ ვიფიქრო ჩემს მოუქნელობაზე.

თეა: როცა მუსიკის წერას შევუდგები, ეს იქნება რაღაც სრულიად ახალი. მელოდია მესმის უკვე. მაგრამ ყველაფერს თავისი დრო აქვს. უნდა მომწიფდეს. ლუკსაც ისე აინტერესებს...

ჟული: ჰო, მეც სულ ამას ვეუბნები, ნამდვილი ხელოვანი ხარ-მეთქი. იქნებ თქვენ მაინც დაგიჯეროთ. პირველად რომ შევხვდით ერთმანეთს, კონცერტზე წამიყვანა.  რაღაც ვიოლინოებიანზე, მშვენიერი იყო, და მერეც არ შეუწყვეტია მუსიკაზე ლაპარაკი. ყველაფრის აზრზეა.
ასმა: თავისი მოწოდება უკვე ნაპოვნი აქვს. სჯობს არც უღალატოს. წინააღმდეგ შემთხვევაში შეიძლება მალე პრობლემა გაგვიჩნდეს კვებასთან დაკავშირებით.

თეა: ასმა, ძვირფასო, რა საჭიროა სულ ასე პრაგმატულად თითის ქნევა, როგორც კი გრძნობებს ეხება საქმე. ცხოვრებას მხოლოდ პრაგმატულობის პრიზმაში აღიქვამთ, ეს ხომ გაუსაძლისია.

ასმა: რას იზამ, ძვირფასო თეა, თქვენი ჯადოსნური ბგერები აქ ვერ გაგვაძღობს, ხომ ასეა?

თეა: სამაგიეროდ ეს ჯადოსნური ბგერები ზოგიერთ ჩვენგანს გარკვეულ სულიერ საზრდოს მისცემს.

ჟული: მეც მიმაჩნია, რომ მუსიკა მაგარია. ლუკი იმასაც ამბობს, რომ ზოგიერთი ჩემი კერძი მუსიკასავითაა. ხომ  მშვენიერი შედარებაა?

ასმა: რითმიდან ნუ ამოვარდებით, ჟული. ყურადღება მოიკრიბეთ, თუ შეიძლება.

თეა: თქვენ გათხოვილი იყავით, არა, ასმა?

ასმა: თუ ნებას მომცემთ, შეგახსენებთ, ჩვენ ახლა ვარჯიშით ვართ დაკავებული და არა ყავის სმით და ჭორაობით, ასე რომ...

თეა:  ნამდვილად იყავით გათხოვილი. რამდენი ხანი?

ასმა: ახლა ამას რა მნიშვნელობა აქვს?

თეა: დარწმუნებული ვარ, მე და ჟული უფრო დავუდებთ გულს ვარჯიშს, თუ მწვრთნელს უკეთ გავიცნობთ. ჩემი აზრით, არჩევნების დროს წარდგენები, ცოტა არ იყოს, ზედაპირულად წარიმართა.

ასმა: რვა წელიწადი. ახლა უკეთ გადაადგამთ ნაბიჯს?

თეა: თქვენზე ახალგაზრდა იყო? ალბათ კრეატიულიც?

ასმა: რატომ გგონიათ?

თეა: თქვენ იმ ქალების რიცხვს არ მიეკუთვნებით, ვინც ლუკმას ხელიდან გაუშვებს.

ასმა: თქვენ გგონიათ, იმან მიმატოვა?

ჟული: ოჰო.

თეა: ინტერპრეტირება თქვენი საქმეა.

ასმა: ჩემზე ახალგაზრდა არ იყო. იმედია, ეს სულიერი სტრიპტიზი საკმარისია ვარჯიშის მოტივაციისთვის.

თეა: ესე იგი, უბრალოდ არ ღირდა, ესე იგი, ვერაფერს მიხვდა, ესე იგი, არაფერი გაქვთ სასაყვედურო საკუთარ თავთან. თქვენი ბრალი არ არის.

ასმა: სად დაინახეთ აქ საყვედური და სინდისის ქენჯნა?

თეა: თქვენს თვალებში.

ასმა:  ოჰ, ხელისგულზეც ხომ არ მკითხაობთ? ან იქნებ ხელის დადებით განკურნება შეგიძლიათ? გულგატეხილთათვის რჩევების წიგნებიც ხომ არ დაგიწერიათ? იარეთ ჟული, ნუ გაშტერდით, იარეთ, ღმერთო ჩემო!

თეა: არის დღეები, როცა ჯერ კიდევ ვერ ვიჯერებ, რომ აქ ვართ, ზემოთ. მართლა აქ ვართ. ყველაფერი მივატოვეთ. ყველაფერი იმდენად შორსაა, იმდენად წაშლილი, ისეთი უმნიშვნელო. და დღითი დღე სულ უფრო კარგავს მნიშვნელობას. დღითი დღე სულ უფრო ვიცვლებით. არ ვიცი უკეთესობისკენ თუ უარესობისკენ, მაგრამ ამასაც არ აქვს მნიშვნელობა, მგონი, რადგან აქ, ზემოთ,  ასეთი განსხვავებებიც კი არ არსებობს. ყველაფერი, რაც მნიშვნელოვანი გვეჩვენებოდა, ისეთი სასაცილოდ პატარა და არაფრის მთქმელი ჩანს აქედან. თითქოს პაზლის ნაწილებად დავიშალეთ და  შესაძლებლობა მოგვეცა, სხვანაირად, ახლებურად ავეწყოთ აქ, ზემოთ, ჩვენს გემოზე. ისეთი შემაძრწუნებელია ამის გაცნობიერება, რომ ზოგჯერ შიში მიპყრობს და თქვენც ალბათ ყოველ ღამე ამ შიშით იძინებთ, ასმა, და არც კი იცით, როგორ უმკლავდებით ამას ყოველ დღე, მაგრამ ერთადერთი, რაც საზიარო გვაქვს აქ ყველას, ეს შიშია, რომელიც ყოველ ღამე ლოგინებში მოგვყვება, ან ბოქსებში უნდა მეთქვა. რომელიც ყოველ ღამე ჩვენს ბალიშებზეა მოკალათებული. აღარ აქვს მნიშვნელობა, ვინ ვიყავით იქ, ქვემოთ. ეს ქვემოთ აღარ არსებობს, და სულ ერთია, რა დაგვემართა, რა დაგვიშავეს, თავად რა დავუშავეთ სხვებს, მთავარია, აქ რას ვიზამთ. ვინ ვიქნებით.

ასმა: დიდი მადლობა სულიერი რჩევა-დარიგებისვის. ახლა კი მარცხენა ფეხი, თუ შეიძლება. 

4. 31 დღე ჩასვლის შემდეგ. წითელი შუქი. თვალები ეჩვევა ამ სინათლეს. თვალის გუგები იისფერი ხდება. ძვლები იფიტება, კანი იცრიცება, ერთმანეთში ირევა შიში და სურვილი, და სასიამოვნო მიქსს ქმნის, რომელსაც ყოველ დილას მიირთმევენ გაღვიძებისას.

იური ბოილერთან საქმიანობს.
ჟული: საუზმეზე არ მოხვედით, ეს წესების დარღვევაა, ასმამ გამომგზავნა და გამონაკლისის სახით, თქვენი ულუფა გამომატანა, მაგრამ ეს აღარ უნდა განმეორდესო, შემოგითვალათ.

იური: რამე შეთანხმება ხომ არ გამოვტოვე, რომლის მიხედვითაც ეგ დაინიშნა უფროსად?

ჟული: ნუ ხართ სულ ასეთი ნეგატიური. მშვენივრად მოგექცათ, აი, აიღეთ თქვენი რაციონი.

იური: ეს ბოილერი გასამართია, თორემ თქვენს საყვარელს მალე პრობლემები შეექმნება თავის ყვავილებთან. კი არ ვთამაშობ აქ, გოგო!
ჟული: კი, ეს ყველას კარგად გვესმის და ასმამ...

იური: ასმა, ასმა, ასმა. რა სახელია საერთოდ? მისი კანით თუ ვიმსჯელებთ, ახლო აღმოსავლეთიდან იქნება. მაგათ კარგად ვიცნობ. ამას ჰქვია, ავღანეთი ერთხელ და სამუდამოდ. რა უფლებით წყვეტს ყველაფერს  ქალბატონი ექიმი და თქვენც ცხვრებივით თავს უქნევთ და ეთანხმებით და მადლობას უხდით. მე არ ვაპირებ. დიდი მადლობა. გენერალი ვოლოხოვი ვერ მიბედავდა რამის თქმას და მითუმეტეს ჩადრიანი ქალი. თავში აქვს ავარდნილი, არადა თავის ქვეყანაში მანქანის ტარების უფლებაც არ ექნებოდა.

ჟული: ასმა ლონდონიდანაა.

იური: ლონდონი თუ პარიზი, არ მაინტერესებს. სულ ერთია ჩემთვის, რა ჩაიწერეთ თქვენს პასპორტებში. წარმოშობა ყველას სისხლში უზის. შენ გგონია, შენი საყვარელი ბიჭი ნამდვილი ფრანგია და ლოკოკინებით და ბორდოთი გაგიმასპინძლდება ლოგინში, მაგრამ დარწმუნებული იყავი, თავის პიროგებზე და ზუბროვკაზე იფიქრებს იმ დროს. სხვათა შორის, ძალიან გემრიელია, კამეჩის ბალახის არაყი, ალბათ არც გაგიგია, არა? რატომ არ გაგასინჯა. მე ისე მაინც არ ვიქცევი, თითქოს სხვა ვინმე ვარ, შენი ჭკუის კოლოფისგან განსხვავებით.  სარკეში ჩაიხედე, ნამდვილი ფრანგი გოგო ხარ, გემრიელი და თან ეს ღუღუნა სიტყვები. დედაჩემიც  გიჟდებოდა საფრანგეთზე. ტოლსტოი და რამე. მაშინ ყველა ლაპარაკობდა ფრანგულად. ენვაგი იყო. როგორც ამბობენ.
ჟული: En vogue.
იური: უჰ, რა ნეტარებაა. მიდი, კიდე რამე მითხარი ფრანგულად. დედაჩემი, აცხონოს ღმერთმა, ალბათ ყირაზე გადავა სიხარულით, ნამდვილ ფრანგს რომ ამოვიიღლიავებ.

ჟული: როგორ თუ ამომიიღლიავებთ.

იური: ეს ხომ  გამოთქმაა უბრალოდ, გვრიტო. ნუ ღელავ, გეუბნები. არ არის საჭირო აღელვება. მე არასდროს ავღელვებულვარ, უმწვავეს ბრძოლებშიც კი მთელ იმ ოსამებთან, არადა პატარა ბიჭი ვიყავი, სრულიად მწვანე, არაფრის აზრზე არ ვიყავი, როცა  იმ ჯოჯოხეთში აღმოვჩნდი.  გეუბნები, მთელი ცხოვრება მემახსოვრება ის გაკვეთილი. სხვა გზა არ მაქვს, არ მინდა შენს მშვენიერ ხელებს ვაკადრო, მაგრამ ის ინსტრუმენტი მომაწოდე, თუ შეიძლება, გვრიტო.   
ჟული: მართლა იყავით ავღანეთში?

იური: აბა რა გგონია, რომ ზღაპრებს გიყვები, თუ რა?

ჟული: მიამბეთ რა. როგორი იყო. რას აკეთებდით? ანუ, კონკრეტულად? მოგიწიათ ვინმეს...

იური: მოკვლა? ამას გულისხმობ?

ჟული: ჰო...

იური: ომი იყო, გვრიტო. იქ ხოცავენ ერთმანეთს, აბა რა.
ჟული: ჰო, მაგრამ პირისპირ?  ვგულისხმობ, ჩაგიხედიათ ამ დროს ადამიანისთვის თვალებში?

იური: ერთხელ ჩემს რაზმთან ერთად მთებში გამგზავნეს. მაშინ სხვა დრო იყო, ოსამები ახალ ფორმირებებს ქმნიდნენ. მთებში რაზმებს აყალიბებდნენ, ნაბიჭვარი ამერიკელები კი იარაღით ამარაგებდნენ. ჩვენ თავს ვწირავდით იმ მძღნერში და ის ჩერჩეტი ამერიკელები, არაფრის აზრზე რომ არ არიან, ტლიკინებენ რაღაცას თავის დემოკრატიაზე, ავღანეთში, გესმის შენ, ავ-ღა-ნეთ-ში და იარაღს უგზავნიან! მკიდია, აღარ ავღელდები, კისერი უმტვრევიათ, ახლა აქ ვარ და  ულამაზეს ფრანგ გოგოს ველაპარაკები!

ჟული: მერე?

იური: მერე. რა მერე? წავედი მთებში. ანუ, ჩემ ბიჭებთან ერთად. ერთი რაზმი უნდა მოგვეძებნა, მხოლოდ გვეპოვნა, სად იყვნენ და წამოვსულიყავით, ვოლოხოვისთვის მოგვეხსენებინა, ჩვენი სარდლისთვის, რომ მერე წამებში გაწერილი ოპერაცია დაეგეგმათ და განეხორციელებინათ, ანუ ის რაზმი გაენადგურებინათ. ჩვენ უნდა გვენახა უბრალოდ, მერე მივსულიყავით და შეგვეტყობინებინა, სულ ეს იყო. მაგრამ არ გამოვიდა. 2 დღე ვიბოდიალეთ იმ მთებში. ვეძებეთ, მალვით, მუხლები გადავიყვლიფეთ და ბოლოს შევეჯახეთ იმ ბანაკს. იქ, სადაც ჩვენი მონაცემებით, წესით არც უნდა ყოფილიყვნენ. პირდაპირ ხელში ჩავუვარდით, ასე გამოვიდა. სრულიად მოუმზადებლები აღმოვჩნდით და სანამ ჩვენ გონს მოვიდოდით, იმათ უკვე ცეცხლი გაგვიხსნეს. ჩვენ ჯერ კიდევ  იმ დამპალ კლდეებზე ვიყავით, შეგვამჩნიეს და დაიწყო, მაგრამ რა დაიწყო. აღარ დაამთავრეს სროლა. ბუჰ, ბუჰ, ბუჰ. უცებ ვხედავ,  ოლეგი წაბარბაცდა ჩემს გვერდით და კლდიდან მოწყდა. ასეთი რამის დავიწყება შეუძლებელია, გვრიტო, სულ თვალწინ გიდგას. ძვალ-რბილში გიჯდება. თანაც ოლეგი, ჩემი საუკეთესო მეგობარი, იმან გადამატანინა მთელი ის თვეები, იქ, ქვემოთ. სახლში ლამაზი ნადია ელოდებოდა, რომელმაც  ცოტა ხნით ადრე  ბიჭი გააჩინა, და რომელსაც ბეჯითად უგზავნიდა წერილებს კვირაში ერთხელ. ეგეთი ამბავია, გვრიტო, დიდი უბედურება. საშინელება. 
ჟული: ძალიან ვწუხვარ. რა საშინელებაა, მართლაც რომ საშინელება... ეს რომ მცოდნოდა. სულ ვეუბნები ლუკს, თავი შეიკავე,  უთუოდ რაღაც შემზარავი ექნება-მეთქი  გადატანილი, მაგრამ ამდენად შემზარავი თუ იქნებოდა, რას წარმოვიდგენდი. რა საშინელებაა. როგორ გამოაღწიეთ იქიდან ცოცხალმა?

იური: რა ვიცი, გვრიტო, თვითონაც არ ვიცი. როგორღაც. იმ შვიდი კაციდან, იქ ვინც ვიყავით, მხოლოდ მე და იმ იდიოტმა ანტონმა მოვახერხეთ უკან დაბრუნება. სამნი უშუალოდ შეტაკების დროს დაიღუპნენ, კლდეებში გადაიჩეხნენ, ყველგან სისხლი იყო. სისხლით შეღებილი კლდეები. ორი მძიმედ დაიჭრა. ერთი მათგანი, ყაზახი, რა ერქვა, არ მახსოვს, ნახევარი გზა ამ მხრებით ვათრიე, სანამ იმანაც ფეხები არ გაფშიკა საცოდავმა, ჩემს თვალწინ, ლამის ჩემს ხელში აღმოხდა სული. დამპლობაა და მეტი არაფერი. მეორემ ის ღამე გადაიტანა დილას უკვე გალურჯდა. ჩვენ კი უბრალოდ გავიქეცით. უკან მოუხედავად. გავრბოდით და გავრბოდით. ის იდიოტი ანტონი და მე. რას დავეძებდით, კლდეები იყო თუ რა, შიში მიგვერეკებოდა. ვერც შიმშილს ვგრძნობდით, ვერც წყურვილს, თავქუდმოგლეჯილები გავრბოდით. მართალი გითხრა, აღარც მახსოვს არაფერი, გვრიტო.

/პაუზა. დიდი,  უხერხული პაუზა./

ჟული: მომწონს გვრიტს რომ მეძახით. სულ არ ჟღერს ისე სექსისტურად, როგორც ლუკს ჰგონია.

იური:  ეს სექსისტური რაღაა? ჰა? ჰკითხე ერთი შენს შეყვარებულს. მთელი მსოფლიო სექსისტურია. ყველაფერი სექსის და ომის გარშემო ტრიალებს. მარტივად არის ყველაფერი და რა საჭიროა ამდენი მანჭვა-გრეხა? მაგას რა, მართლა ჰგონია, რომ თუ რამეს არ წარმოსთქვამს, ის სადმე გაქრება?
ჟული: ლუკი ამბობს, რომ აქ ახლიდან უნდა დავიწყოთ, უნდა გარდავისახოთ.

იური: და შენ გჯერა ამის? გარდავისახებით? და როგორი იქნება ის ახალი სახე?

ჟული: არ ვიცი.

იური: როგორ არ იცი. შენ ხომ არც გინდა, რომ შეიცვალო. არც გჯერა ამ პოლიტ-კორექტული ლაყბობის, შენ ხომ გამჭრიახი ფრანგი გვრიტი ხარ, და თანაც ნამდვილი. ფრანგად კი არ მოგაქვს თავი, ხარ კიდეც, ბოლოს და ბოლოს არც მე ვთამაშობ რუსს. რაც ვართ, ეს ვართ და არაფერი გვაქვს დასამალი. ჩვენი ბუნება თავისუფლად უნდა მივუშვათ, ამისთვის ვართ აქ. არაფერი გვაქვს სასირცხვილო. არ გვჭირდება თავის მოტყუება. ყველა კერძს, რასაც შენ მოამზადებ, თუნდაც იმ სათბურის უაზრო პროდუქტებით, პოლონური ან არაბული ან რა ვიცი კიდევ სდაური,  გემო კი არ ექნება, არამედ ყოველთვის ფრანგული იქნება, ყოველთვის შენებური, შესაბამისად უგემრიელესი! ჰო, უგემრიელესი ხარ და თვითონაც მშვენივრად იცი ეს, თუმცა დარწმუნებული არ ვარ, რომ შენმა ძალად ფრანგმა ბიჭმაც იცის.

ჟული: ახლა უკვე მართლა უნდა...

/იური წინ უდგება ჟულის და გზას უღობავს, მაგრამ არც ჟული ცდილობს დიდად თავის დაღწევას. ფეხქვეშ წითელი მიწა აგულიანებთ. თუმცა მერე იური განზე დგება და თავს უკრავს. ჟულის ეცინება./

იური: მითხარი. მითხარი და მერე შეგიძლია წახვიდე.

ჟული: რა უნდა გითხრა?

იური: რომ ჩემნაირი ხარ. რომ ჩემნაირად ფიქრობ. 

ჟული: არ ვიცი. ახლა კი მართლა სადილის კეთებას უნდა...

იური: იფიქრე ჩემზე. საჭმლის კეთებისას უბრალოდ ჩემზე იფიქრე. ჩემთვის მოხარშე. მაშინ მიხვდები. ჩაწვდები. ნუ გეშინია. მე გხედავ. მე ვიცი, ვინც ხარ. 
5. 41 დღე ჩასვლის შემდეგ.  აქ, ზემოთ უფრო სხვანაირი სიბნელეა, ვიდრე იქ, ქვემოთ.  სიბნელე უფრო მსუყეა, ვარსკვლავები კი უფრო გამჭვირვალე, თითქოს, ენაზე  დაგადნებაო.

თეა შედის სათბურში, სადაც მცენარეები შხამიან მწვანე შუქს ასხივებენ.

თეა: ვიცოდი, რომ აქ იქნებოდით.

ლუკ: მომწონს, ასეთი უდრეკი რომ ხართ.

თეა: რას გულისხმობთ?

ლუკ: თქვენობით რომ მიმართავთ ყველას.  ვტკბები ამით.

თეა: დავიწყე, როგორც იქნა. მთელი საღამო მუსიკის წერაში გავატარე.

ლუკ: ნეტა ასეთი იზოლირებული არ იყოს კარვები, მეც გავიგონებდი თქვენს მუსიკას.

თეა: დიდი სიამოვნებით დაგიკრავთ ნაწყვეტს, როცა დავასრულებ.

ლუკ: უზომოდ ბედნიერი ვიქნები. 
თეა: მართლა?

ლუკ: მშვენივრად იცით.

თეა: რასა იქმს მზესუმზირა?

ლუკ: ყვავის. მე თვითონ გაოგნებული ვარ, ისეთი ძალით ამოხეთქა მიწიდან ყლორტებმა - უცნაურად ჟღერს, რომ დაუფიქრდე... მერე კიდევ იტყვიან, სიცოცხლისთვის მტრული ადგილიაო. უბრალოდ შესაფერისი პირობები უნდა შეუქმნა, როგორც ყველგან.

თეა: თუმცა ზოგჯერ სწორედ წინააღმდეგობის დაძლევის შედეგად იქმნება რაღაც ფასეული.

ლუკ: მართლა?

თეა: მე ასე მგონია. კი, ნამდვილად.

ლუკ: მაშინ დავიჯერებ.

თეა: არა, ჩემს გამო ნურაფერს იზამთ, არ გინდათ. მე აღტაცებული ვარ თქვენი პრინციპებით. თქვენი ასაკისთვის ძალიან...

ლუკ: აქ დროს აღარ აქვს მნიშვნელობა, ხომ ასეა?

თეა: კი, აქ ნამდვილად ასეა, მაგრამ, სამწუხაროდ, ჩვენი მხრებიდან ვერ ჩამოვიფერთხავთ დროს, უსარგებლო ტომარასავით. ჩვენი სახსრები უფრო და უფრო იგრძნობს მას.

ლუკ: თქვენ ჯანმრთელი ხართ. ძვლები გამძლე გაქვთ. ისევ წერთ მუსიკას. დანარჩენს რა მნიშვნელობა აქვს.

თეა: ეს რა არის?

ლუკ: ოო, ეს არ მინდოდა დაგენახათ. ყოველ შემთცვევაში, ჯერ არა.

თეა: ისეთი ცნობისმოყვარე ვარ, აუტანელია, მოდი ისე მოვიქცეთ, ვითომ არაფერი მიკითხავს.

ლუკ: ეს ძალიან იშვიათი ჯიშის ორქიდეაა. მოჩვენება  შეარქვეს. მალე ვიხილავთ მთელ მის მშვენებას. ორქიდეების უმრავლესობა ხეებზე იზრდება. ტოტები მათთვის საყრდენია, რომ ჯუნგლებში გზა გაიკვლიონ სინათლისკენ. მაგრამ ხეებისგან კი არ იღებენ საკვებს. ასეთ მცენარეებს ეპიფიტურს ეძახიან. ისინი პარაზიტები არ არიან, ასე ვთქვათ. სხვებზე არ არიან დამოკიდებულნი, თავისთვის არიან, თავისთავადნი. რადგან ყველაფერს, რაც ზრდისთვის სჭირდებათ, ჰაერიდან მოიპოვებენ და წვიმის წყლიდან. და რაც მთავარია: ნიადაგი არ ესაჭიროებათ.

თეა: ნიადაგი არ ესაჭიროებათ. ეს ხომ შეუძლებელია?

ლუკ: ასეა, მიწა საფრთხესაც კი უქმნის. მიწაში თუ გადარგავთ, რამდენიმე კვირაში დალპება. თავისუფალი უნდა იყოს.

თეა: კი მაგრამ...
ლუკ: ამ ორქიდეას საგანგებოდ დავუმზადე სუბსტრატი ხის ქერქით, ტორფით, პენოპლასტით და სხვა მასალით, რომლებიც წყლით არ იჟღინთება, სამაგიეროდ ჰაერს ატარებს. 

თეა:  მოჩვენება. რა სევდიანი სახელია ასეთი მშვენიერი მცენარისთვის.
ლუკ: მაშინ სხვა სახელი დაარქვით.

თეა: მე?

ლუკ: ჰო, ახალი სახელი აურჩიეთ.

თეა: დანიელი.

ლუკ: კაცის სახელი?  მე ქალად აღვიქვამ.  უფრო გამორჩეულს  დავარქმევდი  რამეს,  განსაკუთრებულს, თქვენი სახელის მსგავსს. 

თეა: დანიელი მსოფლიოში ულამაზესი სახელია. მორჩა და გათავდა.

ლუკ: კარგი, კარგი, თქვენი ნებაა. იყოს დანიელი. მაგრამ რატომ მაინც და მაინც... ვინმე თქვენს ახლობელს ჰქვია ალბათ, მართალი ვარ? 

თეა: ლუკაშ, ასე არ არის?
ლუკ: კი.

თეა: როცა საფრანგეთში ჩახვედით თქვენს ოჯახთან ერთად, მაშინ შეიცვალეთ სახელი?

ლუკ: ეს მამაჩემმა გააკეთა. არ უნდოდა, რომ წარმოშობის დაღი გვქონოდა, ბავშვებს მაინც გაუმართლოთო. კრაკოვში გინეკოლოგად მუშაობდა, პარიზში ავტობუსის ტარება მოუწია, რადგან მისი დიპლომი არ სცნეს და ენა არ იცოდა. უნდოდა, რომ მე და ჩემს დას უკეთესი შანსები გვქონოდა.

თეა: აშკარად გამოგიყენებიათ შანსი. ალბათ ამაყობდა თქვენით.

ლუკ: ჩემი და პოლონელ ყალთაბანდს გაჰყვა ცოლად, რომელიც ჩვენს იურისთან გაიზიარებდა ალბათ აი ქიუს, პოლონეთში დაბრუნდა მასთან ერთად, მე კი მარსზე წამოვედი. რა ვიცი. თუმცა ის ამას ვერ მოესწრო, საბედნიეროდ.

/პაუზა. არავითარი უხერხულობა./

თეა: დამცინებთ, რაღაც ძალიან ალოგიკური რომ ვთქვა?
ლუკ: გააჩნია. არა, რა თქმა უნდა, არა. თქვენ ყოველთვის ჭკვიანურ რამეებს ამბობთ.

თეა: ისეთი გრძნობა მაქვს, რომ აქ უფრო ახლოს ვართ მათთან.
ლუკ: მათთან?

თეა: იმათთან, ვინც ჩვენთან აღარ არის.
ლუკ: გარდაცვლილებთან?

თეა: ჰო.

ლუკ: რატომ გგონიათ?

თეა: ვიცოდი, რომ სისულელედ მიიჩნევდით. ცხადია, სისულელედ მიიჩნევთ.

ლუკ: არა, არა, თეა. მე მხოლოდ ვცდილობ გავიაზრო, რატომ...

თეა: უბრალოდ ასეთი გრძნობა მაქვს. შეგრძნება. ზოგჯერ გარეთ ვიხედები. განსაკუთრებით ღამით, როცა სრული სიმშვიდე ისადგურებს. არ შეგიმჩნევიათ, რომ აქ სიჩუმის გაგონება შეიძლება? ჰო, სიჩუმე ისმის. საოცარი სიჩუმე, იმედი არ გამცრუებია, ზუსტად ისეთი სიჩუმეა, როგორიც წარმომედგინა, ჯერ კიდევ იქ, ქვემოთ, და ასე მგონია, რომ ისინიც აქ არიან, რომ ჩვენს სუნთქვას უსმენენ, თვალყურს გვადევნებენ. ზოგჯერ ხელს გვიწოდებენ  და... არა, სისულელეა, დაივიწყეთ.
ლუკ: განაგრძეთ, გთხოვთ.

თეა: მას  შემდეგ, რაც ჩამოვედით, სულ ვგრძნობ მას. ჩემთან არის. ადრე საერთოდ ვეღარ ვგრძნობდი. დარდიც კი თეორიამდე დავიდა იქ, ქვემოთ. ასეთი გრძნობა მქონდა ბოლო წლებში. ვერაფერს გავხდი. ვიცოდი, რომ სიცარიელე იყო, უზარმაზარი სიცარიელე ჩემში, მაგრამ უკვე ვეღარ ვგრძნობდი. მინდოდა მეგლოვა, მაგრამ ესეც კი აღარ შემეძლო. თითქოს ვბაძავდი გლოვას. თითქოს  გლოვის გაცვეთილ სიმბოლოებს ვიყენებდი მხოლოდ, რომ სხვებისთვის ყოფილიყო გასაგები. რადგან ის, რაც მე მინდოდა, რაც მაშინვე მომინდა, როგორც კი ის  ინციდენტი მოხდა... ხედავთ?! მარტო ეს სიტყვაც კმარა: ინციდენტი. როგორ ვამბობ ამას? როგორ ვუწოდებ ინციდენტს ერთადერთი შვილის სიკვდილს? ჰო, მაგრამ მაშინ, როცა ეს მოხდა, გრძნობები მახრჩობდა. აღარ ვიცოდი, რა მექნა. მაგრამ ის გრძნობები შეუსაბამო აღნოჩნდა, სხვებისთვის გაუგებარი, გაგიჟდაო, ამბობდნენ. მარტო იმიტომ, რომ მომინდა, მისი საფლავის ქვასთან გამეთენებინა ღამე და მის საყვარელ მუსიკაზე მეცეკვა, სანამ გული არ გამიჩერდებოდა... მაგრამ მსგავსი არაფერი მომხდარა. გული ისევ მიძგერდა. როგორც ყოველთვის. აქ კი... აქ ყველაფერი სხვანაირია, ლუკაშ. შეიძლება ასე მოგმართოთ?
/ლუკი უახლოვდება თეას. ლუკი კოცნის თეას. ვარსკვლავებისთვის სულ ერთია, მაგრამ მაინც ციმციმებენ მათთვის./

6. 48 დღე ჩამოსვლიდან. დედამიწა სულ უფრო შორეული ხდება, თუ პირიქით, ახლობელი? ვინ იცის. ვინ იცის.
ასმა კამერის წინ აყენებს კლაუსს. სწორ პოზიციას ზოგჯერ ოქროს ფასი აქვს.

კლაუს: ონლაინში ვარ უკვე?

ასმა: როცა ნათურა წითლად აინთება, აი აქ, შეხედეთ! ყოველთვის. როდესაც. ეს. ნათურა. წითლად. აინთება. არ ადგეთ. მალე დაიწყება. ახლავე გაიგონებთ მათ ხმას. დროში აცდენაა გასათვალისწინებელი. კამერაში იყურეთ. დღეს თქვენი დღეა.
კლაუს: კი მაგრამ, რაღა მე უნდა...

ასმა: სხვებსაც მოეთხოვებათ იგივე. კვირაში ერთი დღე პორტრეტს ეთმობა. მაყურებლები შეკითხვებს დაგისვამენ, თქვენ უნდა უპასუხოთ. ასე ვზრუნავთ ჩვენს იმიჯზე, ხომ გესმით.

კლაუს: და რის გაგება უნდათ იქ, იმ ადამიანებს.

ასმა: მე რა ვიცი, კლაუს. აჯობებს აწმყოში დარჩეთ. წარსულზე ბევრი ლაპარაკი არ არის საჭირო. ხალხს ის აინტერესებს, რაც აქ ხდება და ახლა, ეს საოცრება, რისი მოწმენიც ვართ ყველანი. წარმოგიდგენიათ, იქ, ქვემოთ მყოფთაგან რამდენი გაგიცვლიდათ სიამოვნებით ადგილს, ა, კლაუს? 

კლაუს: ჰო, მაგრამ მარტო ჩვენ ამოგვარჩიეს, საუკეთესონი საუკეთსოთა შორის, იმათ, უფროსობამ იცის, რატომ ჩვენ და არა ისინი, ვინც ტელეეკრანებს მისჩერებია ახლა. ირმჰენს სიამოვნებით მოვუყვებოდი, რა ხდება აქ, ეს ნამდვილად მენატრება, გაზიარება.
ასმა: თავს ასე ძალიან ნუ მიაბრუნებთ, როცა ნათურა აინთება, უნდა დაგინახონ ადამიანებმა.

კლაუს: მე მეგონა, აქ, ზემოთ მაინც მოგვეცემოდა სიმშვიდეში ყოფნის შესაძლებლობა, მაგრამ არა, აქაცაა ეს ნათურები და ონლაინები და ვიღაც მაყურებლები, რომლებიც სულ არ მადარდებს. ირმჰენთან სიამოვნებით ვისაუბრებდი ზოგჯერ. ვუამბობდი, მაგალითად, როგორ ჩაიარა დღემ, რა მოხდა საინტერესო. როგორ ვამოწმებ კარვების მდგომარეობას, როგორც ის იტყოდა, შემოვლაზე დავდივარ.

ასმა: დარწმუნებული ვარ, ამაყობს თქვენით. ნამდვილად გვიყურებს, როცა ჩართვა გვაქვს და სულმოუთქმელად ელოდება ხოლმე თქვენს მსხვილ ხედს. მაგალითად, როგორც ახლა.

კლაუს: მირკო და კლაუდი ნამდვილად უყურებენ ხოლმე. ეს კი. დარწმუნებული ვარ. ნამდვილად. ყოველ შემთხვევაში, მირკო. და კლაუდიც, თუ ბავშვები ავად არ ჰყავს ან...

ასმა: თქვენ ჯერაც არ მოსულხართ ჩემთან თერაპიაზე. მე კი სისტემატურად უნდა ჩავაბარო ანგარიში ცენტრს. პროგრამის ხელმძღვანელები  მხოლოდ  თქვენს ფიზიკურ მდგომარეობაზე კი არ ზრუნავენ, არამედ სულიერზეც.

კლაუს: მეგონა თქვენ თერაპევტი იყავით, და არა ფსიქიატრი.

ასმა: არა, მე სპეციალური კურსი გავიარე, მოსამზადებელ პერიოდში. საბოლოო ჯამში, თქვენს კეთილდღეობაზე მე ვაგებ პასუხს. ასე რომ, სასურველია ხვალვე შემომიაროთ, ერთი წუთით, დავფიქრდე, კი, შემიძლია, ნაშუადღევს, სადილის შემდეგ. დავილაპარაკოთ, რა გენატრებათ, რა სურვილები გაქვთ. ისინი იქ, ქვემოთ, ჩვენი საჭიროებების ოპტიმიზაციაზე არიან მომართულები. მაგრამ ამისთვის საჭიროა გავუმჟღავნოთ საკუთარი მოთხოვნილებები. 

კლაუს: მე კარგად ვარ. არაფერი მჭირდება.

ასმა: მაგრამ ცოლი რომ გენატრებათ, მაგალითად, ესეც ხომ მოთხოვნილებაა, რომელიც მარტომ არ უნდა ზიდოთ. ჩვენ ყველანი გამოცდილების სრულიად ახალ სპექტრს შევეჯახეთ. ექსტრემში ვცხოვრობთ. პრინციპში თავიდან უნდა შევისწავლოთ საკუთარი თავი და საკუთარი მოთხოვნილებები. სხვები უნდა შევისწავლოთ, უნდა განვეწყოთ იმისთვის, რომ ეს სამუდამოა. ეს იოლი არ არის. მაგრამ ჩვენ ხომ მარტონი არ ვართ. ყველა იძენს რაღაც გამოცდილებას, ბუნებრივია, ყველა სხვადასხვაგვარად რეაგირებს, მაგრამ თქვენ მარტო არ ხართ თქვენი შიშების პირისპირ და...

კლაუს: მე არ მეშინია. ერთადერთი, რუსი არ მომწონს.

ასმა: ეს კი მიკვირს, ცოტა არ იყოს. სულ ერთად გხედავთ თქვენ ორს, სულ იცინით, რამდენადაც ვიცი, და საკმაოდ ბევრს.

კლაუს: იმიტომ რომ ჩემი დახმარება სჭირდება ხოლმე დროდადრო. ხან ბოილერები, ხან სარწყავი სისტემა, სულ რაღაცაა მისახედი.
ასმა: და მაინც ცოტა გაკვირვებული ვარ. მაგრამ, ხომ გესმით,  ასეთ ექსტრემალურ სიტუაციაში ამ გრძნობასაც მიხედვა უნდა. 

კლაუს: რა მიხედვა უნდა. უბრალოდ არ მომწონს ეს კაცი. ჯერ კიდევ იმ დროს, როცა პატარა ღლაპი ვიყავი, რამდენიმე რუსი გვყავდა სოფელში. ყველა ზუსტად ასეთივე  უჟმური და უტიფარი იყო. მე მაგას თავისი მოსამსახურე ბიჭი ხომ არ ვგონივარ. ცხადია, თავისი ტალანტები გააჩნია, მაგრამ არც მე ვარ უმაქნისი, დიახ, და არც ჩამორჩენლი, ირმჰენიც სულ ამას მეუბნებოდა!
ასმა: მგონი, უნდა მოემზადოთ, კლაუს, ახლა ეთერში გავალთ. მე უბრალოდ აქ ვიჯდები, ტექნიკას რომ არაფერი მოუვიდეს, სიგნალი რომ არ გაწყდეს ისევ, მაგრამ თქვენ თავისუფლად იყავით, კარგი?

კლაუს: თუნდაც, ქალებს როგორ აშტერდება, დააკვირდით, ყველას, გამონაკლისის გარეშე, მაგათთვის სულ ერთია, ასაკოვანი თუ ახალგაზრდა, მუქი თუ ქერა. ამას ვერ ვიტან, მართლა, ეს სულელური ხუმრობები ქალებზე ძალიან მაღიზიანებს. ნებისმიერი ძალადობის წინააღმდეგი ვარ.  ქალიშვილის მამა ვარ, სხვა თუ არაფერი, დიახ. ამ კაცისგან ყველაფერია მოსალოდნელი. ალბათ ამას არც არავინ ასწავლის მაგათ. ამ მოწიწებას.
ასმა: ზუსტად ასეთ რამეებზე შეგვიძლია ხვალ...

კლაუს: არადა, ქალები აკეთებენ ყველაფერს. კაცები მარტო ლოთობენ. მე თვითონ მინახავს. ერთ დროს პიონერთხელმძღვანელად ვიყავი მაგათთან. ჩემი თვალით ვნახე ყველაფერი. ქალები სულ მუშაობენ და კაცები სულ სვამენ. ვიფიქრე კიდეც, ჩემი ირმჰენი ერთ საათსაც არ გამიძლებდა. ეგრევე გამაგდებდა. ყოველთვის პრინცესასავით  იყო. პატარა, დახვეწილი ქალბატონი. და მოდების ჟურნალები უყვარდა. დასავლური. სამკერვალო კურსები დაამთავრა, მაგრამ, პრინციპში, საკუთარი მაღაზიის გახსნა უნდოდა, ლამაზი ქსოვილები და კაბები, და ქუდები და თეთრეული და ეგეთი რამეები.

ასმა: კლაუს, ყურადღება მოიკრიბეთ, ხვალ გულდასმით მოგისმენთ, ახლა კი...

კლაუს: როგორ უბრწყინავდა თვალები, ჟურნალებს რომ ათვალიერებდა. სულ ვუთვალთვალებდი, ჩუმად, მალულად, რადგან ძალიან მართობდა მისი ყურება. ეს პაწაწინა მკლავები და პაწია პირი. და ეს აღტაცება. სულ ვეუბნებოდი: ირმჰენ, როგორმე მოვახერხებთ შენი მაღაზიის გახსნას, მთავარია, იმედი არ დავკარგოთ, მე მიზანდასახული ვარ, კიი, აბა რა, უკან არ ვიხევ, როცა საქმე საქმეზე მიდგება. მაგრამ ირმჰენი? სრულებითაც არა. დღეში ათასჯერ ეცვლებოდა ხასიათი. მაგისას რას გაიგებდი.

ასმა: კლაუს, კლაუს, ნათურა აინთო.

კლაუს: მაგრამ ასეთი უპატივცემლობა ქალების მიმართ, არა, ეს ჩემთვის მართლა მიუღებელია.  ასეთი რამ, პრინციპში, მაშინვე უნდა შეგვეტყობინებინა. ცენტრისთვის. ეს ხომ პირდაპირ მათ ეხებათ. ასე რომ, რეაგირება უნდა მოახდინონ არასაკადრის საქციელზე. ბოლოს და ბოლოს, აქ გარკვეული წესები არსებობს. ყველამ ბევრი ვიმუშავეთ და ზოგჯერ, შეიძლება იქ, ზემოთ უფროსებსაც შეეშალოთ. ადამიანი უნდა იცოდე, ამას მაღაზიაში ვერ იყიდი, ირმჰენსაც სულ ამას ვუმეორებდი.
/ასმა კამერას აეფარა./

კლაუს: ზოგჯერ მართლა არასწორ ადამიანს ირჩევენ საქმისთვის. ხდება ხოლმე. მაგრამ ასეთი სიტუაციებისთვის მზად უნდა იყვნენ. ასე ვთქვათ, გეგმა ბ უნდა ჰქონდეთ. თორემ სადამდე მიგვიყვანს ეს? ასე თუ გააგრძელებს, არც ერთი ქალი არ იქნება დაცული მისი ბინძური ტორებისგან.

/ასმა კამერაში იღიმება./

ასმა: სალამი დედამიწას. მე ასმა ვარ. სამწუხაროდ, კლაუსი ჯერ დაკავებულია. ცოტა ხნით ჩავენაცვლები.

კლაუს: რა უსაფრთხოების განცდა უნდა გვქონდეს აქ, როცა ადამიანები ასე იქცევიან? ქალები როგორ იგრძნობენ თავს უსაფრთხოდ? რანაირად მივაღწევთ საზოგადოების ერთსულოვნებას, ძალიან მაინტერესებს!

7. 57 დღე ჩამოსვლიდან. კოსმოსი შემაძრწუნებელი გულგრილობით ადევნებს თვალს ახალგაზრდა წყვილის სასიყვარულო მცდელობებს, რომლებმაც პირველი ადამიანი უნდა შვან მარსზე.

ლუკი გაეცალა ევას, რადგან მთლად ადამად  ვერ იგრძნო თავი, და გვერდზე გადაბრუნდა.    

ლუკ: მაპატიე. უბრალოდ არ შემიძლია.
ჟული: კი მაგრამ, ჩასახვის დღეებია.

ლუკ: ეს ჩასახვის დღეები. ეგ არის რომ მთრგუნავს. გამაგიჟებ შენი ჩასახვის დღეებით.

ჟული: მეგონა, შენც გინდოდა ეს.

ლუკ: ეს? რას გულისხმობ?

ჟული: ბავშვი.

ლუკ: ცხადია, მეც მინდა ბავშვი. რა კითხვა უნდა ამას. მაგრამ, ასე ღილაკზე დაჭერით არ შემიძლია უბრალოდ.

ჟული: შენ უკვე დიდი ხანია აღარ შეგიძლია. პრინციპში, მას შემდეგ, რაც აქ ჩამოვედით.

ლუკ: არაფერიც, ტყუილია.

ჟული: როგორ არა. აღარ მოგწონვარ? რა ხდება? კარგი რა. მითხარი, ლუკ.

ლუკ: მართალი გითხრა, ნერვებს მიშლის ეს სახელი.

ჟული: აბა რა დაგიძახო?

ლუკ: ოო, დაივიწყე რა.

ჟული: ყველა ისე მაკვირდება. და მაყურებლებიც სულ მეკითხებიან, ორსულად ხომ არ ვარ. ეს ისეთი... დამამცირებელია.

ლუკ: სულ ერთი არ არის, რას გეკითხებიან და რა უნდათ, 200 მილიონ კილომეტრზე მეტით არიან აქედან დაშორებულნი. დაიკიდე.
ჟული: მაგათი მეშვეობით ვართ  აქ საერთოდ. მათ უნდა ვუმადლოდეთ. ნუ ხარ სულ ასეთი ნეგატიური.

ლუკ: სულაც არ ვარ ნეგატიური. მაგრამ არ მინდა იმიტომ ჩაგაწვინო ლოგინში, რომ მაყურებელს უნდა ასე.

ჟული: ამ ბოლო დროს ისეთი გაღიზიანებული ხარ. ქვემოთ სხვანაირი იყავი.

ლუკ: შენ რა, ვერ ამჩნევ, რომ ახალ პლანეტაზე ვიმყოფებით, ჟული, ახალი ცხოვრება გვაქვს? ამისგან შეიძლება გადაიღალოს კიდეც ადამიანი.

ჟული: კი მაგრამ,  შენ მხოლოდ ჩემგან იღლები. შენი ყვავილებით და დანარჩენებით და იმ უცნაური ქალით სულ არ ხარ გადაღლილი.

ლუკ: ეს რაღას ნიშნავს?

ჟული: რა იყო?

ლუკ: რომელი უცნაური ქალით?

ჟული: არ გინდა ახლა რა. შტერი კი არ ვარ. სულ სათბურში დაყიალობს. და გაუთავებლად ეჩურჩულებით ერთმანეთს, თითქოს რაღაც საიდუმლო გაქვთ, და ასეთი ხნიერი რომ არ იყოს, აღარც შეგეკითხებოდი, რა გჭირს-მეთქი.

ლუკ: ეს არ გეკადრება.

ჟული: ბებრები მოგწონს? იქნებ დედის კომპლექსის მსგავსი გაქვს რაღაც, მე კი არ ვიცოდი? იქნებ მისგან გინდა შვილი? ჰკითხე ერთი, როდის ჰქონდა კლიმაქსი, იქნებ სცადო მაინც, ვინ იცის, იქნებ აქ სასწაულებიც ხდება.

ლუკ: ამაზრზენი ხარ.

ჟული: არ მინდა ჩემი საუკეთესო წლები იმაზე დავხარჯო, რომ ვიღაცას შევეტენო. სხვებიც არსებობენ, ვინც დამაფასებს.

ლუკ: სად, პარიზში, თუ აქ გულისხმობ, მარსზე?

ჟული: მიდი, მიდი, მაშაყირე, და შეიყუჟე შენს მზის აკუმულატორებთან და შროშანებთან.

ლუკ: ვფიქრობ, ეგრეთ წოდებულ შროშანებში ის საკვები იგულისხმება, რასაც შენ ასეთი სასოებით გვიმზადებ, საყვარელო, და რის გარეშეც ძალიან სწრაფად გავველურდებით. 

ჟული: შესაძლოა ეს იური მართალიცაა. იქნებ მე მართლაც არ ვთამაშობ ვიღაცას, ვინც არ ვარ.

ლუკ: ეს იური? ის ჭკუის კოლოფი? შენ რა, სერიოზულად ახდენ ახლა მის ციტირებას?

ჟული: იური თავისებურად ჭკვიანია.

ლუკ: კარგი ერთი. რა საინტერესოა. ეს იური! ვერ დავიჯერებ.

ჟული: ჰო, შენ ხომ საკუთარი ბრწყინვალე თეორიები გაგაჩნია, რომლებიც ურყევია. შენ ხომ  ყველაზე უკეთ იცი ყველაფერი. პარდონ, აღარ მახსოვდა. ყველაფერი იცი, მაგრამ არ იცი, როგორ უნდა იყო მამაკაცი.

ლუკ: არ ვიცოდი, რომ შენი წარმოდგენა მამაკაცის შესახებ, მისი აპარატის სიმკვრივით შემოიფარგლებოდა. 

ჟული: აპარატის. უბრალოდ თქვი რა, ყლე, ლუკ. მიდი, ხომ შეგიძლია. წარმოსთქვი. არაფერი მოგივა. თქვი: ჩემი ყლე.

ლუკ: როგორც ჩანს,  ჩვენს ახალ მეგობარს უკვე მოუხდენია შენზე  გავლენა.

ჟული: ყლე. ყლე. ყლე.

ლუკ: მორჩი.

ჟული: ეს მეტისმეტად ვულგარულია მცენარეთა დახვეწილი ღვთაებისთვის, არა?

ლუკ: რა ჯანდაბა გჭირს?

ჟული: ალბათ ვერ შეამჩნიე - დაუკმაყოფილებელი დავრჩი, საყვარელო, და რაკი ჩემი შეყვარებული და ჩემი შვილის მომავალი მამა მოწიფულ ქალებს ანიჭებს უპირატესობას, უცებ ვერ მოვიფიქრე, როგორ გადავჭრა პრობლემა. იქნებ, იმ ქალს ვკითხო, რა საიდუმლო რეცეპტს ფლობს. იქნებ მირჩიოს რამე აღმგზნები თქვენი ედემის ბაღიდან? ან იქნებ, უბრალოდ, ერთხელ თან წამოვიყვანო?

ლუკ: ძალიან შეიცვალე.

ჟული: კარგი ერთი. რატომ ნეტავ?

ლუკ: იქნებ, იმ შენს გამოყლევებულ ტესტოსტერონიან რუსს დაუსვა ეს შეკითხვა?

ჟული: თქვა, ამოღერღა ეს სიტყვა: ყლე. კი, კი, კი. აწი იქნებ გამოგივიდეს კიდეც რამე. მოდი, რა, მოდი ჭუკლი, ნუ დაიმორცხვე, შემომხედე!

/ლუკი ანჯღრევს ჟულის. ჟული იცინის. ლუკი იშორებს. ჟული ყვირის და ურტყამს./

8. 71 დღე ჩამოსვლიდან. ისმის მოცარტი, ან ბახი, ან რამე სხვა, კოსმოსისთვის შესაფერისი. მიირთმევენ. იმას, რაც ლუკისეულ ედემის ბაღში მოიპოვება პლანეტის ახალი მობინადრეებისთვის და რასაც ჟულის მრისხანების, იმედგაცრუების და გამოუთქმელი სიტყვების გემო მაინც დაჰკრავს.

იური: ეი, ჩიტო, ადრე უკეთეს სალათს აკეთებდი. რა დაემართა შენს ოქროს ხელებს? და როდემდე უნდა ვისმინოთ ეს მუსიკალური გაფორმება?
ასმა: დღეს ხომ თეას რიგია. შუადღის მუსიკა მისი არჩეულია.

კლაუს: ვეთანხმები იურის, მეც მგონია, რომ ეს მუსიკა მაინცდამაინც ვერ ქმნის განწყობას.

იური: ხომ ხედავ? მეც ამას ვამბობ.

თეა: სამწუხაროდ, ამაღლებული ზოგისთვის მიუწვდომელსაც ნიშნავს.

ჟული: მე მიმაჩნია, რომ უბრალოდ უნდა შევთანხმდეთ ხოლმე. ეს კლასიკური მუსიკა მეც ყოველთვის დეპრესიაში მაგდებს.

ლუკ: დიდი ხანია?

ჟული: სულ ასე იყო. უბრალოდ შენი გაწბილება არ მინდოდა. ისეთი საყვარელი იყავი, მოხსენება რომ წამიკითხე ვიოლინოს რაღაცეებზე.

იური: კარგი გოგოა. რას არ აკეთებს, რომ ტიპს თავი მოაწონოს, ნამდვილი ქალბატონია, მაგრამ ასეთებს, შესაბამისად, ნამდვილი კაცებიც სჭირდებათ გვერდზე, არა კლაუს?

კლაუს: ჰმ. ჰო. რა ვიცი.

თეა: გამოვრთავ. და რამე დასაშტერებელი, სმენის შეურაცმყოფელი მოვიცმინოთ, თუ გაგიხარდებათ. საბედნიეროდ,  ყურსასმენებით მოგვამარაგეს.

ასმა: არა, თეა. დღეს შენი დღეა. ასე რომ, შენს მუსიკას მოვუსმენთ.

იური: არ მოვიდა დრო, რომ ქალბატონმა ექიმმა სხვას დაუთმოს  შეფის ადგილი?

ლუკ: ამ შემთხვევაში შენ, იური?

იური: თუნდაც შენ, პოლონელო. თუ ამ ადგილის საკადრისი ყვერები გაგაჩნია შარვალში, არაფერი მაქვს საწინააღმდეგო.

ასმა: ხვალ ცენტრი დაგვიკავშირდება. შეგიძლიათ მიბრძანდეთ კამერასთან და შესჩივლოთ. მერე იქნებ პოლიციამ შემოგვიაროს და დაალაგოს ისევ ეს არეულობა. ასე ვქნათ, იური?

იური: ქალბატონი ექიმი დღითი დღე უფრო თავხედდება. მომწონს. ვგიჟდები თავხედ გოგოებზე.
თეა: იური, ვწუხვარ, მაგრამ მომხიბვლელობთ ნამდვილად არ გამოირჩევით.

იური: თქვენი ასაკობრივი ჯგუფისთვის ჯერ არ გამოვდგები, სამწუხაროდ.

/კლაუსი ხითხითებს./

ასმა: კლაუს, ხომ არ გსურთ აუხსნათ თქვენს მეგობარს, როგორ უნდა მოექცეს ქალებს. ცოტა ჩამორჩენილი ჩანს.

იური: ჰო, კლაუს, მომიყევი ერთი შენს მიერ გაბედნიერებული ქალების ჯარზე. მიდი, მოყევი.

კლაუს: შეიძლება კიდევ დავიმატო?

იური: ეჰ, კლაუსს არ უნდა. იქნებ ჩვენმა ეშმაკუნამ გამანათლოს? აბა, პოლონელო, რამდენიმე ბინძურ საიდუმლოს ხომ არ გამიმხელ შენი ველური თავგადასავლებიდან? შენი კიტრების გვერდით იტყნაურე უკვე?
ასმა: საკმარისია.

იური: თქვენ თვითონ დაიწყეთ, ქალბატონო.

კლაუს: მე მგონი, დღეს სალათი განსაკუთრებულად გემრიელია, ჟული.

ჟული: გმადლობ, კლაუს, ძალიან საყვარელი ხარ.

იური: ჩვენი კლაუსი ეს ეს არის უტიფარ მატყუარად წარმოგვიდგა! ახლახანს არ მეუბნებოდი, კლაუს, რომ გეზიზღება ყველანაირი ბოსტნეული და მთელი ეს სალათობანა ყელში ამოგივიდა? შენ არ იყავი, ყურები რომ გამომიჭედე სლუკუნით, ჩემი ცოლის კერძები მენატრებაო?

კლაუს: ეს არასდროს მითქვამს! მე ძალიან მომწონს, როგორ ამზადებს ჟული. უბრალოდ ვთქვი, რომ ზოგჯერ ირმჰენის წვნიანი და რაგუ მენატრება. ხომ მაქვს ამის თქმის უფლება!

ასმა: კარგი, კლაუს. ყველაფერი რიგზეა. მე ვფიქრობ, ახლა უბრალოდ ყველამ ჩვენს საქმეებს უნდა მივხედოთ და არ დაგავიწყდეთ, რომ ექვსზე ტრეინინგია.

იური: თქვენს ტრეინინგებზე, ცოტა არ იყოს, მოტივაცია მაკლია, ქალბატონო ექიმო. ვფიქრობ, მოძველდა უკვე ეს კაცების და ქალების ჯგუფები, ექიმო. თანასწორუფლებიანობა გვინდა. შერეული ჯგუფური ვარჯიშები გვინდა, ასე არ არის, კლაუს?
კლაუს: ასმამ უკეთ იცის.

იური: მაინც რა ოპორტუნისტი ხარ, კლაუს, როგორ ვერ ვიტან ამას. ოპორტუნიზმი ზოგან სასიკვდილოა. მაგალითად, ავღანეთში, ვიღაცეებს სიცოცხლის ფასად დაუჯდათ.

თეა: არა მგონია, კიდევ გვაინტერესებდეს თქვენი საგმირო საქმეეები, ძვირფასო იური. ჩემი აზრით საკმარისზე მეტად ვართ უკვე ინფორმირებული თქვენი ქმედებების შესახებ.

იური: სამაგიეროდ, შენს შესახებ გვაკლია ინფორმაცია, და ყველას გაგვახარებდი, თუ გაგვიმხელდი. ვერა და ვერ გამოვიცანი ბოლომდე, სადაური ხარ.

თეა: ჰოდა, ძალიან კარგი, ისევ საიდუმლოებით მოცული თუ ვრჩები თქვენთვის.

იური: ჩვენ ხომ ერთი გუნდი ვართ, მე ასე ვფიქრობ. ნაკრები. ოჯახი. ესე იგი, გულახდილები უნდა ვიყოთ და არაფერი დავუმალოთ ერთმანეთს. ხომ მართალი ვარ, კლაუს?

კლაუს: მე მეგონა, ამერიკელი იყო.

იური: ეგ თუ ამერიკელია, მაშინ მე ჩინელი ვარ.

ლუკ: ღმერთო ჩემო, ეს კაცი ეტყობა ძალიან მაგარი მექანიკოსია.

იური: ეჭვიც არ შეგეპაროს, ძმაო!

თეა: რა გაინტერესებთ ასე ძალიან, იური? მეგონა, თქვენთვის მეტისმეტად მაღლა ვიდექი ასაკობრივადაც და კულტურულადაც, ამიტომ ცოტა მიკვირს თქვენი ასეთი დაუოკებელი ცნობისმოყვარეობა.

იური: მე ყველა ქალი მაინტერესებს. ეს ჩემს ბუნებაშია უბრალოდ. ასე გამზარდა დედაჩემმა. მიუხედავად იმისა, რომ ჩემი გულთამპყრობელი ჩვენი ჩიტი-გვრიტია, თუმცა ის უკვე დაკავებულია, არა, კლაუს?

კლაუს: ასეა, რას იზამ. არ გაგიმართლა.

იური: მაინც ვის, მე თუ ამ  თუქსუს ბოტანიკოსს, კლაუს?
ლუკ: მე არ ავდგები და ცემა-ტყეპას არ გავმართავ შენთან, იური. შენს სამყაროში ეს არის კონფლიქტების მოგვარების ხერხი, ჩემსაში კი, და რაც მთავარია, ჩვენსაში, აქ, ნამდვილად არა. თუნდაც იმიტომ, რომ ყველაფერს უნდა გავუფრთხილდეთ, და ნებისმიერმა დაზიანებამ შეიძლება ფატალურ შედეგამდე მიგვიყვანოს. მაგრამ ამის გასაცნობიერებლად ელემენტარული ჭკუაა საჭირო.
ასმა: ჰოოო.

იური: ვა, რა შთამბეჭდავი იყო. პოლონელს სტილი ნამდვილად გააჩნია, კი, ჩემი გემოვნებისთვის ცოტა დედაკაცური, მაგრამ მაინც. გილოცავ, ჩიტო. არ ველოდი მისგან.

ჟული: შეწყვიტე, იური, გთხოვ.

იური: რა? მე ხომ არაფერს ვაკეთებ. ცოტა ხუმრობა აქ არავის გვაწყენს, რას ფიქრობთ?
ჟული: იური!
იური: კაი, ჩიტო, შენს ნებას ვემორჩილები. გავჩუმდები. კლაუსია მოწმე, რომ ჩიტუნიას სიტყვა ჩემთვის კანონია.

კლაუს: ჰო, ჩვენი სამზარეულოს ნორჩი ფერია ყველას გვიყვარს, არა?

იური: არ გადამრიო. პოლონელსაც?

თეა: დღეს მართლაც რომ გამოირჩევით, იური, უნდა ვაღიარო.

იური: კი, კი, მაქვს ხოლმე ჩემი დღეები. და შენ, თეა? შენც ხომ გაქვს? თუ, უფრო სწორად, ჯერ კიდევ გაქვს?

ასმა: დაუყოვნებლივ მოვახსენებ შენი საქციელის შესახებ. 

იური: და მერე? ა, ჰო, პოლიცია მოვა და ხელბორკილს დამადებს. უი, უი, უი.

ასმა: შენ რა, მართლა გგონია, რომ აქ, ზემოთ, არაფერს შედეგი არ მოჰყვება, მართლა ასე გგონია? საბჭოთა ეპოქაში კი არ ვცხოვრობთ, და აღარც ავღანეთში ვიმყოფებით.
იური: როგორ არა, უფროსო, თავისი შედეგი ყველაფერს აქვს, საკითხავია, ვისთვის.

ჟული: მე ორსულად ვარ.

ლუკ: რაო?

თეა: ორსულად?

ჟული: ჰო. დღეს დილას ტესტმა მიჩვენა.

ასმა: რა გადასარევია! გილოცავ. ესე იგი, დღეს საზეიმოდ გვაქვს საქმე! დიდებულია!

იური /ხითხითებს/: პოლონელმა მაინც მოახერხა, უკვე იმედი მქონდა დაკარგული, მეგონა თავისი კიტრების მეტი არაფერი აინტერესებდა. გილოცავ, ჩიტო! გემრიელად მიირთვით, ქალბატონებო და ბატონებო, გააგრძელეთ, მე და კლაუსი შემოვლაზე უნდა წავიდეთ, ასე არ ამბობ ხოლმე, კლაუს? რომ ყველაფერი წესრიგში იყოს.

9. 73 დღე ჩამოსვლიდან.
თეა და ლუკი. აღტაცებულები შესცქერიან დანიელს, რომელმაც პირველად იყვავილა. ორივეს ენატრება მზის სხივები კანზე, რადგან აქ, ზემოთ, ტემპერატურა   -55 გრადუსს შეადგენს ცელსიუსით. და უცვლელია. ისეთი უცვლელი, როგორიც არასდროს ყოფილა დედამიწაზე, თუმცა, ის ხომ სულ უფრო შორეული ხდება, ყოველ შემთხვევაში, ასე ჰგონია ყველას.

ლუკ: იმ ნაძირალასთან წევს.
თეა: ნუ წამოეგები ამ პროვოკაციას, გთხოვ.

ლუკ: მეზიზღება.

თეა: დარწმუნებული ხარ?

ლუკ: კი, ბავშვი მისგანაა.

თეა: ნამდვილად?

ლუკ: ჩვენ... ჩვენ არ...

თეა: კარგი. იქნებ ასმას დაელაპარაკო, მერე კი, საძინებელი შეიცვალო..

ლუკ: ცეცხლზე ნავთს ვერ დავასხამ შენს საძინებელში გადმოსვლით. ეს კიდევ უფრო დაძაბავს სიტუაციას. ასმა გაგიჟდება, მაყურებელი არ მოგვაკლდესო.

თეა: სასიყვარულო ისტორიისთვის მე არ გამოვდგები, არა?

ლუკ: ეს არ მიგულისხმია, მაგრამ ახლა უბრალოდ ამის დრო არ არის, ხომ გესმის?

თეა: მე მეგონა გძულდა ეს შოუ. მეგონა, ისედაც ჩამოშორდებოდი თანდათან. 

ლუკ: არ გამოვა, შენც ხომ იცი - მთელი ეს პროგრამა, საერთოდ აქ რომ ვიმყოფებით, დიდწილად ამ ტელეამბებით ფინანსდება. ამის უფლებას ვერ მივცემ თავს.

თეა: და უარი რომ თქვა? რას იზამენ? უკან დაგაბრუნებენ დედამიწაზე? ხომ იცი, რომ ამის გაკეთების უფლება არ აქვთ.
ლუკ: ეს რა ამბოხების ჟინი გაგიჩნდა?

თეა: შენ მე არ მიცნობ.

ლუკ: მეგონა, საკმაოდ კარგად გიცნობდი.

თეა: საკმაოდ კარგად არასდროს კმარა.

ლუკ: ახლა კამათის თავი არ მაქვს, თეა, ეს უკვე მეტისმეტია. საქმეს უნდა მივხედო აქ.

თეა: მე არაფერს გთხოვ. შენ სითბო გამოიჩინე, მე კი ეს დიდი ხანია აღარ მიგრძვნია. სულ ეს არის, ლუკაშ. შენი სახელიც კი ნაყინივით მადნება ენაზე. იმ ასაკში არ ვარ, რომ რამის იმედი მქონდეს. ჩვენ მეგობრები ვართ. ეს ასეც დარჩება და არავითარი ფარული აზრები არ გამაჩნდა, როცა ჩემს საძინებელში გადმოსვლა შემოგთავაზე, და საწყენია, ეს რომ დაუშვი.

ლუკ: სამაგიეროდ მე გამაჩნია.

თეა: რას გულისხმობ?

ლუკ: მე მინდა. მინდა მოგთხოვო. მინდა, უფლება მქონდეს.

თეა: ნუ სულელობ.

ლუკ: ჰო. შენ მართალი ხარ. უნდა წამოვიდე. ამის ატანა აღარ შემიძლია. სულ ერთია ჩემთვის. მთავარი შენ ხარ! პროექტს ვერ ჩაშლიან მარტო იმის გამო, რომ არ მინდოდა ჟული დამეორსულებინა. ამას ვერ იზამენ. სასაცილოა.
თეა: ნუ გააკეთებ იმას, რაც არ გინდა.

ლუკ: როგორ არ მინდა. ძალიანაც მინდა. შენთან მინდა. მინდა გაღვიძებისთანავე შენი მუსიკა გავიგონო და მინდა ისეთ რამეებზე გელაპარაკო, რაც ჩემთვის მნიშვნელოვანია და მინდა ერთად დავარქვათ სახელები ვარსკვლავებს. რომანტიკულად და სულელურად ჟღერს? კი ბატონო. არ ვმალავ. შენ გამბედაობას მმატებ. შენ თავისუფალი ხარ. თავისუფალი ხარ ყველანაირი წესებისა და როლებისგან. შენ ხარ შენ. მე კი არასდროს ვიცოდი, როგორ მეპოვნა საკუთარი თავი. მე მინდა ამის გაკეთება, შენთან მინდა ყოფნა და შემიძლია კიდეც. და ჰო, პრინციპში, ჩემთვის სულ ერთია, ვისთან დაწვება ჟული. ბუნებრივია, დავეთანხმე ამ დაორსულების ამბავს, ხომ ვიცოდი, რომ ეს ჩემს შანსებს ძალიან გაზრდიდა, სულ კარგ გენეტიკურ მასალაზე ლაპარაკობდნენ. მაგრამ ახლა აქ ვართ. და შენ შეგხვდი. და მე მინდა ერთად ვიზრუნოთ დანიელზე.
თეა: არც კი ვიცი, რა ვთქვა.

ლუკ: უბრალოდ დამეთანხმე. მერე კი წავალ ასმასთან და ვეტყვი, რომ გადავდივარ, რომ შენ ყველაზე საოცარი ქალი ხარ მთელ მსოფლიოში, თამამი და ლამაზი და იდუმალებით მოცული, რომელსაც ვერასდროს  ამოვიცნობ, და ალბათ არც მინდა, რომ უმშვენიერესი მუსიკით ხარ სავსე, რომ ისეთი მომაჯადოებელი, დასაკოცნი  ტუჩები გაქვს, რომ თვალს ვერ ვაცილებ და რომ კიდევ მრავალი ყვავილი მინდა გავახარო შენთვის. ასე ვეტყვი ასმას. ახლა კი, მინდა მეცეკვო.

თეა: ღმერთო, შენ მართლა წყალწაღებული რომანტიკოსი ყოფილხარ.

ლუკ: კი, ვარ. ვაღიარებ და მარსმაც იცოდეს: მე გამოუსწორებელი რომანტიკოსი ვარ და როგორც იქნა, შემიძლია კიდეც ვიყო! ჰო. ესეც  მარსის პირველი სასიყვარულო ისტორია, დაიმახსოვროს, ჩაიბეჭდოს, ამოტვიფროს ამ მიწაზე, და ფესვებიც გაადგმევინოს!

/ლუკი ზურგზე ეხვევა თეას, ის კი იცინის და იცინის, და იწყებს მასთან ერთად ტრიალს წარმოსახული მუსიკის რითმში, წარმოსახულ სამეჯლისო დარბაზში, სადაც დიდებული კელაპტრები ანთია, დამათრობელი სიყვარულისა და რომის სურნელი ტრიალებს, წარმოსახული ორკესტრის თანხლებით,  წარმოსახულ პარკეტზე./

10. ჯერ კიდევ 73 დღე ჩამოსვლიდან. ლუკი ასმასთან, მისი კარვის აღჭურვილობა პირქუში მონღოლების  ორდას მოგვაგონებს.  ვარსკვლავებსაც ახუნებს და აბნელებს  ამდენი ხელოვნური შუქი.

 ლუკ:  დარწმუნებული ვარ, გესმის, რა მდგომარეობაა.
ასმა: კერძოდ, რომელ მდგომარეობაზე ლაპარაკობ?

ლუკ: არ გინდა, ძალიან გთხოვ. მშვენივრად იცი, რომ ბავშვი ჩემი არ არის.

ასმა: ვარაუდებს არ ვენდობი. მე ხომ შუაში არ ვწოლილვარ. 

ლუკ: ეს არ არის ვარაუდები - ბავშვი ჩემგან არ არის და ამ გარემოების გათვალისწინებით წარმოუდგენლად მიმაჩნია მასთან ერთ ჭერქვეშ დარჩენა.
ასმა: წარმოუდგენლად მიგაჩნია მასთან ერთ ჭერქვეშ დარჩენა? რის თქმა გინდა, ამიხსენი, თუ შეიძლება?

ლუკ: თეასთან ვაპირებ გადასვლას.

ასმა: თეასთან აპირებ გადასვლას. გასაგებია. საერთო საცხოვრებლის მხიარული ექსპერიმენტი ჩავატაროთ, რატომაც არა?

ლუკ: აბსოლუტურად სერიოზულად ვამბობ. დღესვე. რამდენიმე გორგოლაჭიანი ყუთი დამჭირდება, რომ ჩემი ნივთები....

ასმა: ლუკ, მომისმინე. ყოველთვის გონიერ ადამიანად მიმაჩნდი და ახლაც შენი კეთილგონიერების იმედი მაქვს. შენ ახლა გახვალ აქედან, ამ სულელურ განზრახვას ამოიგდებ თავიდან, ღამით შენს მშვენიერ, ახალგაზრდა ცოლს ჩაეხუტები და ხვალ საღამოს გაბრწყინებული იტყვი კამერაში, თუ როგორ გიხარია, მარსზე გაჩენილი პირველი ბავშვის  მამა რომ იქნები. როცა კამერები გაითიშება, შეგიძლია დრო ატარო შენს ხელოვნების მოყვარულ ამერიკელთან ერთად... თუ ვინც არის, და შენს ბოსტნეულზე ზრუნვა განაგრძო. ასე უნდა ვქნათ და ამით უამრავი უსიამოვნება და უაზრო დისკუსიები ავირიდოთ. იმიტომ რომ შაკიკი მაქვს და ასეთ დროს ყოველთვის აუტანელი ვხდები.
ლუკ: ვწუხვარ, ასმა, მაგრამ ამას არ ვიზამ. არაფერი მჭირს ამ სულელური შოუს სამადლო. და არც ვიღაც უტვინო მაყურებლებს დავანგრევინებ ჩემს ცხოვრებას. 

ასმა: როგორ არა, ლუკ, ასე იზამ, იმიტომ რომ არჩევანი არ გაქვს. შენ კონტრაქტს მოაწერე ხელი და ამ კონტრაქტით გარკვეული ვალდებულებები გაგაჩნია.

ლუკ: რა ვალდებულებები? ხუმრობ? აქ რა დიქტატურაა და ძალით ჩამაწვენ ვინმეს საწოლში, თუ რა?

გარდა ამისა, როგორ მაიძულებ? თოკს მოქაჩავ თუ ცენტრს დაუკავშირდები და რამდენიმე კუნთმაგარ ბიჭს გამოგზავნიან?

ასმა: ლუკ, გთხოვ, ახლავე დაასრულე ეს ნერვების მომშლელი დისკუსია. ლაპარაკი იმაზეა, რომ მთელი შენი დროის რამდენიმე საათი შესწირო ამ თამაშს, მერე რას გააკეთებ და ვისთან ერთად - სულ არ მაწუხებს. ასე რომ, გთხოვ.

ლუკ: არა, არ არსებობს! ერთი აზრიანი მიზეზი დამისახელე, რატომ უნდა მოვიქცე ასე! ჩვენ აქ ახალი ცხოვრება დავიწყეთ, თავისუფლები ვართ, ვერავინ ვერავის აიძულებს, ვინმესთან ძალით ყოფნას, თუ არ უნდა.

ასმა: მე მაქვს მარტივი მითითებები და მომწონს ეს, თუ არა, მათ უნდა მივყვე. წესები უნდა დავიცვათ. ძალიან დიდხანს და, რაც მთავარია, გასაგებად გვიხსნიდნენ, რა როლები უნდა შეგვესრულებინა აქ, ზემოთ, და ყველანი ნებაყოფლობით დავთანხმდით ამას. ისე გამოვიდა, რომ შენ ჩვენი სიმპატიური ბოტანიკოსი ხარ და ახალი კაცობრიობის მშვიდობიანი სპერმის დონორი ამ დედამოტყნულ პლანეტაზე, და არ შეგიძლია უცბად გადაწყვიტო, რომ მეამბოხე ანარქისტი უნდა გახდე, რომელიც თურმე ეზოთერიკით გატაცებულ ხნიერ ქალბატონებზე გიჟდება და ვიღაც უხამს რუსს უფლებას აძლევს, მისი კოხტა ფრანგი შეყვარებული იხმაროს. ასე არ გამოვა. ვერც მე ავუკრძალავ იმ ტვინნაღრძობ იურის ან იმ ლაჩარ კლაუსს ტრეინინგებზე სიარულს, მიუხედავად იმისა, რომ ნერვები დამაგლიჯეს. არც შენზე ან შენს მშვენიერ პარტნიორზე დავხუჭავ თვალს,  ვერც ლოგინში დავრჩები, როცა ადგომა არ მინდა, ვერც ამ დამპალ კამერებს გამოვთიშავ, როცა მომეპრიანება, - არადა როგორ მინდა ხოლმე, რომ იცოდე..

ლუკ: შენ ვინ ხარ, საბოლოო ჯამში? რაღაც საიდუმლო პოლიციის მსგავსი? მართლა ჰისბოლას წევრი ხომ არ იყავი?

ასმა: გეხვეწები, იხელთე ახლა დრო და წადი აქედან.

ლუკ: რა იყო, მემუქრები? მე თვითონ დაველაპარაკები ცენტრს. ამას ვერ ამიკრძალავ. ამის შესაძლებლობა ყველას გვაქვს. მეც ვიცი ეს წესები. მე თვითონ ავუხსნი სიტუაციას, ეს ხომ აბსურდია! შენ როგორ უნდა დამავალო, ვისთან დავწვე და ვისთან არა.

ასმა:  ჩემს სამშობლოში ხშირად სისხლით იხდიან სიყვარულის საფასურს.

ლუკ: ეს რაღა კომენტარი იყო ახლა? 
ასმა: შენ თვითონ მიმიყვანე აქამდე, ლუკ. ვერ შეგაგნებინე. ამიტომ სხვა სიტყვებით აგიხსნი: თუ ასე გაჯიუტდები და გამოშტერდები, ასეთი შეუვალი და დაუმორჩილებელი გახდები, მომიწევს შენი ტყუილის გამოაშკარავება, და მერე, მერე მეც არ ვიცი, რა მოჰყვება ამას...

ლუკ: რაზე ლაპარაკობ?

ასმა: მართლა გინდა, რომ დაწვრილებით მოგიყვე?

ლუკ: ვერ გავიგე, რას მეუბნები. ვერა ხარ კარგად!

ასმა:  გვარი რიცინსკი ხომ გაგიგონია? 

ლუკ: ეს რას ნიშნავს?
ასმა:  ესე იგი, კი. გინდა, გავაგრძელო?

ლუკ: აზრზე არ ვარ, რას გულისხმობ.

ასმა: ესე იგი, მაინც ბოლომდე აწვები. კარგი, მაშინ გიამბობ ერთ ზღაპარს პატარა პოლონელ ბიჭზე, რომელიც დიდ პარიზში ცხოვრობდა. იმედებითა და მოლოდინებით იყო სავსე. და მამამისზე, ავტობუსის მძღოლზე, რომელიც  პრინციპში მთელი ცხოვრება მხოლოდ იმაზე ოცნებობდა, რომ მისი ვაჟი რამეს მიაღწევდა, რამეს, რაც თავად მისთვის მიუწვდომელი აღმოჩნდა უცხოეთში. პატარა ბიჭსაც ძალიან, ძალიან უნდოდა, რომ მამას ეამაყა მისით და ეთქვა: ახლა კი ვიცი, რისთვის გავიღე ამდენი მსხვერპლიო. ხომ ასეა? ცდილობდა კიდეც ბიჭი, თავს იკლავდა. კარგად სწავლობდა სკოლაში, სხვებს ყოველთვის სჯობდა, რადგან მამა სულ ეუბნებოდა, სხვებზე უკეთესი უნდა იყო, რადგან აქ უცხო ხარო. და პატარა ბიჭი იყო კიდეც უკეთესი. სანამ ერთ დღეს ოფლმა არ დაასხა, სრულიად მოულოდნელად...

ლუკ: საიდან...

ასმა: სუნთქვა გაუძნელდა. თავბრუ დაეხვა. დაეწყო უსაშინლესი პანიკის შეტევები. იქამდე მივიდა საქმე, რომ ზოგჯერ სახლიდან ვერ გადიოდა, იჯდა მთელი დღე თავის ოთახში და საკუთარ სუნთქვას უსმენდა და ეს ყველაფერი მოხდა მისი ცხოვრების ყველაზე შეუფერებელ დროს. სადოქტოროს წერისას. ასე ვთქვათ, კულმინაციამდე ცოტა ხნით ადრე. ვერც წამლებმა უშველა, ვერც მკურნალობამ - სამუშაო ვეღარ გააგრძელა. ერთი სტრიქონიც ვეღარ დაწერა.
ლუკ: გაჩუმდი!
ასმა: და ამ დროს საშველად გამოენთო მისი მეგობარი, რამდენადაც ვიცი, ერთადერი მეგობარი, რადგან ასეთი ცხოვრება მსხვერპლს მოითხოვს და ლუკი ალბათ სოციალურ კავშირებსაც ერიდებოდა, რომ თავისი დიდი ოცნება აესრულებინა. ჰოდა, გადაარჩინა ამ მისმა მეგობარმა ანტონმა, საზრიანმა ბიჭმა, მისმა თანაკურსელმა. მან ჩაამთავრა ნაშრომი. ენას კბილი დააჭირა და ტაშიც დაუკრა მეგობარს, როცა იმან წოდება მიიღო. ამ წოდების გარეშე კი არ ეღირსებოდა პერსპექტიული კარიერა, წოდების გარეშე არ ეღირსებოდა წინსვლა, არ ეღირსებოდა მარსი.
ლუკ: რა გინდა?

ასმა: მე აქ დარჩენა მინდა, ლუკ. უბრალოდ არ მინდა, რომ ამ პროექტს საფრთხე შეუქმნას შენნაირმა მასხარამ. საერთოდ არ მინდა, რომ ვინმემ ან რამემ შეუქმნას საფრთხე. მოკლედ, აქ მინდა დარჩენა. არ მინდა დედამიწაზე დაბრუნება. არცთუ სასიამოვნო მოგონებები მაკავშირებს იმ პლანეტასთან. და ბუნებრივია, გეგმა „ბ“-ც გამაჩნია, ლუკ, ზუსტად ისეთი შემთხვევისთვის, როგორიც შენ ხარ. მე კარგად ვაკეთებ ჩემს საქმეს. რაც მთავარია, თვითონ ვაკეთებ.

შენგან კი მხოლოდ ის მინდა, რომ შენს კოხტა ფრანგ გოგოს დაუბრუნდე და უთხრა, როგორ გიყვარს. და ხვალ კამერის წინ დადგე ბედნიერი და გაბრწყინებული. 

ხომ გეუბნები, ჩემს სამშობლოში სისხლით იხდიან სიყვარულის საფასურს. ეტყობა, მარსზეც ასეა. ვწუხვარ.

11. 84 დღე ჩამოსვლიდან. ადამიანების ჩამოსვლის შემდეგ პლანეტა  დამძიმდა. ტყვიასავით დამძიმდა. წითელმა  პლანეტამ უფრო ნელა  დაიწყო მოძრაობა და იქაური ისედაც გრძელი დღეები კიდევ უფრო გაიწელა. 
იური და კლაუსი ზონდებიანი ოთახის უკან იმყოფებიან. იური ალუმინის პატარა ბოთლიდან სვამს რაღაცას, აშკარად ალკოჰოლურს და კლაუსსაც აწვდის, რომელიც ჯერ ფრთხილად, მერე კი სულ უფრო ხარბად ეწაფება.

კლაუს: შე ტრაკო, მაინც როგორ მოახერხე ამ საწამლავის ხომალდზე შემოტანა.

იური: რა უნდა იყოს, რომ იურიმ ვერ მოახერხოს. უბრალოდ მართლა უნდა მოვინდომო, ხომ გესმის? შენ კარგად იმუშავე, ზონდი ისევ წესრიგშია. ხომ უნდა დაგაჯილდოვო, არა? ცხოვრებაში ჩემი პრინციპია: კარგად მუშაობა და მერე კარგად გართობა. თუ მსხალი მართლა იხარებს, როგორც ჩვენი პოლონელი პედერასტი წინასწარმეტყველებს, ერთ-ორ თვეში საკუთარ საწამლავს გამოვხდით. და მერე როგორს, ეჭვი არ შეგეპაროს.

კლაუს: ლუკი პედერასტი არ არის. ბედნიერები არიან ეგ და ჟული, ვერ ხედავ, როგორი გაბრწყინებული დადის ჟული, და ის ამერიკელიც კი ეპრანჭება.

იური/ჩაიცინებს/: ჟული...ჟული... ჩვენი გულის ვარდი, არა? ის მეორე კი, არავითარი ამერიკელი არ არის, 100 პროცენტიანი, ამერიკელებს კილომეტრში ვცნობ. მეტისმეტად დახვეწილია ამერიკელისთვის. თქვენ არ ხდიდით არაყს გდრ-ში? სახლში გაკეთებული რა სჯობს. შემადგენლობა მაინც იცი.

კლაუს: ირმჰენი ლიქიორებს აყენებდა. უგემრიელესს, განსაკუთრებით კვერცხის ლიქიორი გამოსდიოდა კარგად, მისი საყვარელი ლიქიორი იყო.

იური: ირმჰენ, ირმჰენ, სულ ეს ირმჰენი. ქალი კი არა ბომბი იყო ალბათ. რით გარდაიცვალა? ღმერთმა აცხონოს, დედაჩემთან ერთად.

კლაუს: ღმერთმა დაიფაროს: არ მომკვდარა.

იური: აბა...

კლაუს: არა, არა, რას ამბობ.

იური: რაო? აბა როგორ მიატოვე შენი ცოლი, რა ჯანდაბა გინდა აქ, თუ საკუთარი პორნო ვარსკვლავი სახლში გიზის? მოიცა, მოიცა, არა, იმან მიგატოვა! ახლა მესმის, რაშიცაა საქმე. აი თურმე რა, ახლა ყველაფერი გასაგებია. ეს ნაბოზარი ქალები. ერთხელ თუ შეეღიტინათ ფეხებს შორის...

კლაუს: კარგად მიდის. ახლა აჯობებს ჟანგბადი...

იური: მეგობრები ვართ თუ არა ვართ? ჰა? რას აკეთებ? ნუ ხარ მთხლე. ჩვენ აქ კაცურად ვლაპარაკობთ და ვსვამთ, საქმე მოვითავეთ და ახლა მეგობრულად ვლაპარაკობთ და ვსვამთ, რა მოხდა! ჩვენ გაგვიმარჯოს, ბიჭებს! კაცურ კაცებს! იცოცხლე!

კლაუს: იცოცხლე!

იური: დედაჩემი მართალი იყო: ყველანი ჩათლახები არიან და მეტი არაფერი.

კლაუს: ის არ იყო ასეთი.

იური: აბა რატომ მიგატოვა? გაქვს გაცოფების უფლება. ჩვენ, კაცებმა, ზოგჯერ ორთქლი უნდა გამოვუშვათ ხოლმე.  დაიმსახურა კიდეც, რომ გაცოფდე მასზე, მაგრად გაცოფდე. შენ რა გგონია, რატომ არ მომიყვანია ცოლი? არ მინდოდა, რომ ეგეთი კახპას გამო ციხეში ამომეყო თავი. მე ხომ ვიცი, როგორი ვარ. როგორი იმპულსური ვარ. გაუცინებდა რომელიმე პროჭს და მერე მე იმას სულს გავაფრთხობინებდი. ეს ღირსების ამბავია, კლაუს. ამის დავიწყება არ შეიძლება, თორემ ამ პედერასტივით დაამთავრებ. და ის ტიპი ვინ იყო, ვისთანაც წავიდა?

კლაუს: გუნთერი, მეზობელი სოფლიდან. ამაშია საქმე. არაფრის მაქნისი. ისეთი ვინმე მაინც რომ ყოფილიყო, ვინც რამეს წარმოადგენდა, გავიგებდი, მაგრამ გუნთერი! ის იდიოტი თავისი საცოდავი ბიზნესით. ნამდვილი სანაგვე იყო ის მაგის დუქანი. 
იური: მიდი, დალიე, დალიე. ჰო, ეგეთები არიან ქალები, კაცმა არ იცის, რა ხდება მათ მოცუცქნულ ტვინებში.

კლაუს: დღემდე არ მესმის. რაღა გუნთერი, ის უმაქნისი, რომელიც ეგდო იმ თავის ბარში და ლუდით იჭყიპებოდა. 
იური: ესე იგი, ცოლმა მიგატოვა, შენ ამოგასხა და პროგრამაში ჩაეწერე, არა? მშვენიერი გადაწყვეტილებაა. ბავშვები გაიზარდნენ, ცხადია, მარტო ხომ არ იჯდებოდი კუკუსავით და მახათს ხომ არ გაიყრიდი?!

კლაუს: არა, კაცო, მას მერე წლები გავიდა.

იური: როგორ თუ წლები? გაგვიმარჯოს!

კლაუს: გაგვიმარჯოს. ჰო, მაშინ კლაუდი ჯერ თერთმეტის იყო და მირკო ბევრად პატარა... 

იური: ბავშვები შეგატოვა?

კლაუს: ჰო.

იური: ეგ ნაბოზარი.

კლაუს: არა, არ მინდა, არ მინდა, ასე ილაპარაკო მასზე. ჩემი შვილების დედაა. ბავშვებს გაუმარჯოს! ჩვენს ერთადერთ ბედნერებას.

იური: კი მაგრამ, თუ ამდენი ხანი გავიდა, რატომ არ იპოვნე ვინმე სხვა, ვინც შენც და ბავშვებსაც...

კლაუს: რატომ და არ მინდოდა. ირმჰენის მერე სხვა - ვერ წარმომიდგენია.

იური / იციცნის, იცინის უფრო და უფრო ხმამაღლა და კლაუსს მხარზე ურტყამს ხელს/: შენ ვინ ყოფილხარ. არა, მართლა კლაუს, ჩემამდე არ დადის, წლები გავიდა, შენ კი ისე ლაპარაკობ მასზე, თითქოს სახლში გიზის დივანზე და გიყურებს იქიდან... შენ ვინ ყოფილხარ, კლაუს, მაგარი ხარ!

კლაუს / შემთვრალი და ცოტა დაბნეული/: ჰო, რა ვიცი, ჯერ ვიფიქრე...

იური: მიდი, ჰო, მიდი, ჩვენ ხომ ძმაკაცები ვართ, ამოღერღე, რის თქმა გინდა. ფიქრობდი, რომ დაგიბრუნდებოდა, ასეა? 
კლაუს: ჰო. ზოგჯერ მივდიოდი დუქანში. მაგრამ ჩემი დანახვაც არ უნდოდა. შევიდოდი თუ არა, სადღაც  ქრებოდა. უბრალოდ არ უნდოდა ჩემთან ლაპარაკი. შაბათ-კვირას გამოჩნდებოდა ხოლმე, ბავშვები მიჰყავდა სადმე სასეირნოდ, და მერე ისევ ქრებოდა. ის გუნთერი კი, იმ თავის დახლთან რომ იდგა, ისე მიყურებდა, მზად ვიყავი მომეკლა.

იური: ცხადია, ცხადია, მეც ეგეთ დღეში ვიქნებოდი.

კლაუს: გაგვიმარჯოს. მერე თიურინგენში გადავიდნენ. ჩემმა ცოლმა იმდენი ქნა, ის დუქანი გააყიდინა და წავიდნენ. ყოველთვის ყველაფერი საუკეთესო უნდოდა. მოდური მაღაზია უნდოდა და ლამაზი კაბები. დედოფალივით ვექცეოდი, გეუბნები, მაგრამ მაინც ის ცხოველი მამჯობინა, გუნთერი.

იური:  ისევ უმანკოების ქამრები უნდა შეაბან მაგათ, ყველას, გეუბნები რა. მოხედვას ვერ მოასწრებ, ცხოვრებას უნგრევენ წესიერ კაცს.
კლაუს /უფრო მოეკიდა სასმელი/: ჰო, მაგრამ მე ჯიუტი ვარ, ხო იცი. არა, გეუბნები. მოთმინების უნარი  მაქვს ისეთი, ყველას ეყოფა. მართლა. არ გჯერა? იცი, რას ვაკეთებდი? თიურინგენში დავდიოდი. ყოველ შაბათ-კვირას. ვუთვალთვალებდი. არავითარი მოდური მაღაზია და ძვირფასი კაბები. უბრალოდ სხვა დუქანი იყიდა გუნთერმა. ვაკვირდებოდი. კი, კი, მართლა. მალე უკვე ვიცოდი, როდის გამოდიოდა ირმჰენი სახლიდან, სად მიდიოდა, ვის ხვდებოდა, სად რას აკეთებდა, როდის ბრუნდებოდა შინ. ყველაფერი. გიკვირს, არა? ჩემგან ამას არ ელოდი, არა? ოლიმპიური მოთმინების უნარი, როგორც ბაბუაჩემი ამბობდა. ყოველი კვირის ბოლოს, როცა უკვე ბავშვების მარტო დატოვება შემეძლო, თიურინგენში მივდიოდი. ყველაფერი გავიგე, ყველაფერი დავინახე და ყოველ ჯერზე სულ უფრო მოღუშული, დაღვრემილი და რაღაცნაირი უბედური ჩანდა, მაგრამ ჩემთან ლაპარაკი ისევ არ უნდოდა, თითქოს რამე დავუშავე. უბრალოდ მითხრა: შენ ვერ გამიგებო და ეგ იყო.
იური: ეგ პარაზიტები!

კლაუს: გაგვიმარჯოს! ჰოდა, ერთ დღესაც, მირკოს ჯერ სკოლაც არ ჰქონდა მაშინ დამთავრებული, ვხედავ, თვალჩალურჯებული გამოდის სახლიდან. მეგონა, მელანდებოდა. ვერ დავიჯერე. ჩემი ირმჰენი ასეთ დღეში. არ არსებობს-მეთქი, ვიფიქრე.

იური: ეგ ნაბიჭვარი!

კლაუს: მაგრამ მერე კიდევ განმეორდა, ისევ და ისევ ხდებოდა, სულ უფრო საშინლად. უკვე მხოლოდ მზის სათვალით გამოდიოდა. მართლა საშინელება იყო. მერე მივადექი. ძალიან შეეშინდა, აქ რა გინდაო, მე კი ვუთხარი: უნდა გაშორდე-მეთქი, მე გაპატიებ, უკან მიგიღებ, ბავშვებს გაუხარდებათ, წამოდი, წამოდი, ვეუბნები, იმ ლოთს და მოძალადეს კი ვუჩივლებთ-მეთქი. დამისისინა, გაქრი აქედან, ნუ ერევიო. წარმოგიდგენია? იქამდე მივიდა საქმე, რომ კვირაობით ვეღარ ხედავდა ბავშვებს, ისეთი ნაცემი იყო ხოლმე.

იური: იმ პროჭთანაც მიხვედი? დაელაპარაკე? სცემე?

კლაუს: არა, კაცო, გაგვიმარჯოს, ირმჰენს არ უნდოდა და მეც არ მინდოდა, რომ უარესი დამართნოდა... ჰოდა, ვიფიქრე...

იური: კაი, კაი, ნუ ღელავ, უბრალოდ ვიკითხე, შენი ნებაა, ცხადია, არ გინდოდა რომ უარესი დამართნოდა, კარგი კაცი ხარ, მესმის, მაინც შენი შვილების დედაა.

კლაუს: ჰო, ეგ არის რა. 14 წელი იყო მასთან ერთად. და თოთხმეტი წელი ყოველ კვირა დავდიოდი თიურინგენში. და უცებ მირკო მეუბნება, უმაღლესში სწავლობდა უკვე: დედა გაშორდა იმას და ბრუნდებაო. აქ, სოფელში. კინაღამ სკამიდან გადმოვარდი. ისე გამიხარდა,  კინაღამ გავგიჟდი. ვიფიქრე, გონს მოეგო, ვიფიქრე მიხვდა ბოლოს და ბოლოს, რა საშინელი შეცდომა დაუშვა და მოვა ახლა და ბოდიშს მოიხდის, მე კი წვნიანს მივართმევ, ლიქიორს გამოვუღებ, მივუჭახუნებთ ერთმანეთს და ვეტყი, რომ ახლა ყველაფერი კარგად იქნება.

/კლაუსს ცრემლები მოსდის. იური გაგებით ურტყამს მხარზე ხელს./

კლაუს:  ჰოდა, სამი კვირაც არ გასულა მას შემდეგ, და სოფელში ჩამოვიდა, მთელი სოფელი ამაზე ლაპარაკობდა, მეც ველოდები და ველოდები, მაგრამ სად არის ირმჰენი? უბრალოდ არ მოვიდა. ვეღარ მოვითმინე, გაგვიმარჯოს...

იური: მე ავღანეთში ისეთი მაგარი ბიჭები მინახავს ატირებული, არ მოგერიდოს, ხომ გეუბნები, ზოგჯერ ორთქლი უნდა გამოუშვა. სამარცხვინო არაფერია.
კლაუს /სლუკუნებს/: ჰოდა, მივედი, გესმის? და ვუთხარი: ირმჰენ, დროა-მეთქი უკვე, იმან კი შემომხედა თავისი დიდი თვალებით და მითხრა... ჰო, წარმოგიდგენია, აი ასე, მომახალა... ჰო, ვითომც არაფერი, ღმერთო, ეს მართლა არ დამიმსახურებია, არანაირად, ასე მითხრა: იდიოტი ხარ, კლაუს, იმას რომ გავეყარე სულ არ ნიშნავს, რომ შენთან დავბრუნდები. საკუთარ ცხოვრებას ვიწყებ, მაღაზიას გავხსნი, კაცები არ მჭირდება, ჩაო. კი მაგრამ, რა დავუშავე? მთელი ცხოვრება ველოდებოდი, ის კი ასე მომექცა!

იური: ეი, ძმაკაც,  ერთი აქეთ მოიხედე, ჰო, მომეცი ეგ ბოთლი და შემომხედე, მინდა გაიმეორო, რასაც ახლა ვიტყვი, მისმენ, ხომ თანახმა ხარ?

კლაუს: ჰო.

იური: ეგ არის ბოზი.

კლაუს: არა.

იური : თქვი, ნუ ხარ მთხლე.

კლაუს: არ შემიძლია...

იური /უყვირის/: თქვი, ბოლოს და ბოლოს!

კლაუს: ირმჰენი... ირმჰენი ბოზია!

იური:. დიახ. ახლა კი ხმამაღლა. მთელი ხმით!

კლაუს: ირმჰენი ბოზია!

იური: ყოჩაღ! კიდევ უფრო ხმამაღლა!

კლაუს: /ყვირის/: ბოზია, ბოზი, ბოზი!

12. 98 დღე ჩამოსვლიდან. ბაზალტი შავად ელავს და ქარიშხალი წითელ მტვერს ატრიალებს. მძლავრად უბერავს პლანეტის ზედაპირზე, რომელიც  საყრდენად ვერ გამოადგა ახალ  მობინადრეებს. ან არ მოინდომა. 
თეა ლუკის სამფლობელოში შედის და ჩერდება.

თეა:  არ მესმის. უბრალოდ არ მესმის, რა მოხდა იქ. როდემდე უნდა იყო ასე ჩუმად.  სულ ერთია, გავიგებ, რაც არ უნდა ყოფილიყო. მენატრები. ჩვენი საუბრები მენატრება. უბრალოდ მინდა ვიცოდე. მუსიკის წერაც კი აღარ შემიძლია. სულ იმაზე ვფიქრობ, რა დაგემართა. გთხოვ.

ლუკ: ეს ქარიშხალი ძალიან საშიშია. ძალას იკრებს და ცოტა ხანში თუ არ... ახლა არ შემიძლია. მონიტორინგის ცენტრში უნდა წავიდე და იური მოვიყვანო, უსაფრთხოების სისტემა უნდა გააძლიერონ. სარწყავი სისტემა თუ დაზიანდა, უზარმაზარი პრობლემა შეგვექმნება.

თეა: ლუკაშ!

ლუკ:  ვერ ხედავ, რა ხდება გარეთ, ამის დედას შევეცი!

თეა: რა გითხრა ასეთი  ასმამ, როცა მიხვედი? რით დაგემუქრა?

ლუკ: არაფრით. უბრალოდ, მე თვითონ მივხვდი, რომ ახლა ამის დრო არ არის. რამდენჯერ აგიხსენი, თეა, რა გჭირს მართლა და მართლა? ჩვენ მაყურებლის რაოდენობაზე ვარ დამოკიდებული. სულ რაღაც რამდენიმე  საათი უნდა დავუთმოთ ამ უპატრონო შოუს, რა უნდა ამის გაკეთებას. ცოტა ხნის მერე წამოვალ. რა თქმა უნდა. იყოს ისე, როგორც არის. რა საჭიროა ყველაფრის გართულება. მანომეტრებს უნდა შევხედო. ძალიან სახიფათოა, რაც ხდება. 
თეა: როგორი შეშინებული ხარ. რამ შეგაშინა?

ლუკ: თუნდაც იმან, რომ ცოტა ხანში შეიძლება უწყლოდ დავრჩეთ აქ.

თეა: რით დაგემუქრა?

ლუკ: ეს უბრალოდ შეუძლებელია, თეა. მოეშვი ამას.

თეა: საბერძნეთში ზოგჯერ ისეთი ძლიერი წვიმები იცოდა, განსაკუთრებით ივნისში და ივლისში, მეგონა, ცა ჩამოიქცეოდა. საათობით ვიჯექი ფანჯარასთან და ამ მელოდიას ვუსმენდი. მე მგონი, პირველად მაშინ გავაცნობიერე, რომ სიცოცხლე რაღაცას გვეჩურჩულება, მაგრამ  ჩვენ ვერ ვხვდებით.

ლუკ: თეა, ახლა ამ სენტიმენტებისთვის არ მცალია. შენ დარჩი აქ, მე მონიტორინგის ბოქსში წავალ და ვნახავ ერთი...

თეა: მე კვიპროსზე დავიბადე, იცოდი? ერთ მიყრუებულ ადგილას, ზღვასთან, იქ მზის ჩასვლის 1000 ფერი არსებობს, ღამით კი, როცა მზე იძინებს,  ჩრდილის 2000 სახეობა. 

ლუკ: ახლა რატომ მიყვები ამ ყველაფერს?

თეა: ის იყო ჩემი უსაყვარლესი ადგილი დედამიწის ზურგზე. მინდოდა ყველა ბგერა და ხმა, რაც იქ დავაგროვე ბავშვობაში, გონებაში გარდამექმნა და ქაღალდზე გადამეტანა. მაგრამ მერე დავორსულდი. იანისისგან, ჩემი სკოლის მეგობარი იყო. თექვსმეტის ვიყავი. შემიყვარდა, კი, მაგრამ რაც სიყვარული მეგონა, მხოლოდ გატაცება ყოფილა თურმე. და უცებ აღმოვჩნდი გამოკეტილი ჩვილ ბავშვთან ერთად, იანისის პაწაწინა ბინაში, სანამ ის ტურისტებს ართობდა და გემით ასეირნებდა.

ლუკ: თეა, ახლა ამის დრო არ არის... 
თეა: ერთ მშვენიერ დღეს მივხვდი, რომ ზაფხულის წვიმამ დაკარგა თავისი ჟღერადობა, რომ მე დავყრუვდი და აღარ მესმოდა ის იდუმალი ბგერები. წლების განმავლობაში ვგრძნობდი ამ სიცარიელეს. ამ უსასოობას, რისგანაც ვერავინ გამათავისუფლა. არსებობა. გაძლება. ჩაყლაპვა. და ეს ყველაფერი, 17, 18, 19, 20 წლის ასაკში. სიმარტოვე, მეტის მოთხოვნილება და არაფრის მიღება და დანიელის მოლოდინით სავსე მზერა. და როცა ერთ დღეს ერთი გზააბნეული ამერიკელი მოადგა ჩვენს კარს, როცა შემომხედა და მე, პირველად წლების მერე, რაღაც მღელვარების მსგავსი დამეუფლა, ჩუმი ეიფორია, მივხვდი, რომ წასვლის დრო იყო. ის გახდა ჩემი საშვი, ჩემი შანსი, რომ ისევ გამეგონა  ზაფხულის წვიმა, გესმის? კი, შენ გესმის ჩემი. ვიცი, რომ გესმის.
ლუკ: მესმის შენი, მაგრამ...

თეა: ჩიკაგოში გადავედით და ორი წლის შემდეგ ჩემი ამერიკელი ხეს შეასკდა, ფხიზელი იყო, ყველაფერი კარგად იყო, მზიანი დღე იდგა, მშვენიერი დღე, ვერავინ გაიგო, რა მოხდა. ვის ემალებოდა. საით უნდოდა გადახვევა. ვის გაურბოდა. გვერდით დანიელი ეჯდა.

ლუკ: ძალიან ვწუხვარ, თეა.

თეა:  ადამიანები მომიტყუებია კიდეც,  გამიქურდია კიდეც. შეგნებულად გამომიყენებია კიდეც. იმედიც გამიცრუებია ადამიანებისთვის, რა არ მიკადრებია, რა სიბინძურე, ასე რომ, მითხარი, გთხოვ, ისეთი რა გაქვს ჩადენილი, რომ მე თვალი ვერ გაგისწორო და ვერ აგიტანო?

ლუკ: წადი ახლა, გთხოვ.

თეა: მე შენი კვალი მამჩნევია კანზე. შენ ჩემს ტვინში ხარ ჩაბეჭდილი. შენ ორქიდეა მაჩუქე. მელოდიები დამტყუე. ჩემი სხეული შეიჩვიე, ჩემი მოგონებები გააცოცხლე, ჩემს გულში ჩაიხედე, ღამღამობით მოდიოდი ჩემთან და ზურგზე მეფერებოდი, სანამ იძულებული არ გავხდი შემომეხედა შენთვის და ჟინი აღმძვროდა. უფლება მაქვს, პასუხი მოგთხოვო!
/ლუკმა  ჩაუარა თეას და წავიდა./

13. 102 დღე ჩამოსვლიდან. გარეთ - ჯერ კიდევ წითელი ქარი, რომელმაც მწველ აპათიაში ჩააგდო მარსის მობინადრეები. შიში აეწება ქუთუთოებს, შეუძლებელია მისი მობანა ან მოწმენდა უსარგებლო მტვერივით. 
სასადილო ოთახი. ყველა ჭამს, თეას გარდა.
ლუკ: ამაზე  მე აღარ ვაგებ პასუხს.

ასმა: ახლა რაღა ხდება? ერთხელ ვერ ვისაუზმეთ მშვიდად, თავი მტკივა, ცოტა სიმშვიდე მჭირდება.

ლუკ: ვთხოვე იურის, მონიტორინგის ბოქსში დარჩენილიყო, რომ სიტუაცია გაეკონტროლებინა, ეს ხომ მისი მოვალეობაა ბოლოს და ბოლოს,  ის კი ზის აქ და ერთობა,  და ამით  ყველას სიცოცხლეს საფრთხეში აგდებს.

ჟული: ახლა ასეთ ამბავს ნუ ატეხავ რა, ლუკ, არაფერია სიცოცხლისთვის საშიში, პატარა ქარია უბრალოდ, იური და კლაუსი კი გუშინ მთელი საღამო მონიტორინგის ოთახში იყვნენ და აკვირდებოდნენ, ისეთი არაფერი  ხდება, ასე რომ ტყუილად ღელავ. მე ისედაც ყველაფერზე ვღიზიანდები ბოლო დღეებია და...

ლუკ: შენ რა, კლიმატის ექსპერტი ხომ არ ხარ, ასე დარწმუნებით რომ ლაპარაკობ?
კლაუს: არა, მართლა, ლუკ, მეგობარო, ნუ ღელავ, არავითარი მიზეზი არ არსებობს ამისთვის, ჩვენ ყველაფერს ვაკონტროლებთ. ჭამის მერე კი ისევ წავალ და დავხედავ.

ლუკ: გასაგებია, შენ აქ ზიხარ და მაინც აკონტროლებ ყველაფერს. გადასარევია, შეგვიძლია მშვიდად ვიყოთ.

იური: არსადაც არ წახვალ, კლაუს,  ჩემო ძმაო! ეს ლაწირაკი ძალად მეცნიერი ვერ მიბრძანებს, რა გავაკეთო და რა - არა, ჩემს საქმეს სხვებზე უკეთ ვაკეთებ და ამიტომაც ვარ აქ და თუ არ ვცდები, მე შენს საქმეში არ ვერევი.
ასმა: პატარა ბავშვებივით ხართ მართლა, რა, სასაცილოა პირდაპირ! ცენტრს ველაპარაკე, ყველაფერი რიგზეაო. სათვალთვალო კამერებზე საშიში არაფერი დაფიქსირებულა. ასე რომ, შეგვიძლია დავმშვიდდეთ და ჩვენ-ჩვენ საქმეებს მივხედოთ, მერე კი სამედიცინო ცენტრში გელოდები, ჟული, გემოგლობინი უნდა შეგიმოწმო.

იური: ქალბატონი ექიმი და მისი ბრძნული პროფესიული ტერმინები, ფრიად შთამბეჭდავია, არა კლაუს?

კლაუს: მე მგონი, ჯობია წავიდე და დავხედო...

იური /ხმამაღლა/:  ახლა შენს ადგილზე დარჩები და მერე ერთად წავალთ, როცა მე ვიტყვი და არა როცა ეს პოლონელი მიბრძანებს, ხომ გასაგებია ყველაფერი?

ჟული: იური, გთხოვ. არ გინდა ჩხუბი. ისე გამიმძაფრდა შეგრძნებები...
ლუკ: ამაზე ადრე უნდა გეფიქრა, სანამ...

იური: სანამ? რა?

ლუკ: როდის გავდივართ ეთერში, ასმა? მაშინ მაინც ხომ შეეცდება ეს ნეანდერტალელი, ადამიანურად მოიქცეს.

იური: ოჰ, პოლონელმა იხუმრა, უყურე შენ!

ასმა: დედამიწის დროით 14:00 საათზე გავდივართ ეთერში. დრო თავზე საყრელი გვაქვს და სიამოვნებით გამოვიყენებ, რომ მშვიდად ვჭამო და ჟულის ჯანმრთელობაზე ვიზრუნო, და უზომოდ მადლობელი ვიქნები, თუ ამასობაში ერთმანეთს არ გალახავთ, არ შეურაცხყოფთ, თმებს არ დააწიწკნით და... ისე,  ჩვენი თეა სად დაიკარგა?

ჟული: მსოფლიოს სატკივარზე დარდობს ალბათ, ან სასიყვარულო წერილებს წერს...

ლუკ: მოკეტე, ჟული!

კლაუს: ეს სოიოს კერძი სულ არ არის ურიგო, ჟული, დიდი მადლობა! ნაშუადღევის სასიამოვნოდ გატარებას გისურვებთ, ქალბატონებო და ბატონებო, მე კი, აჯობებს, წავიდე ახლა და...

იური: კლაუს, შენ რა, დაყრუვდი?
კლაუს: უბრალოდ საქმე მინდა წინ წავიგდო...

იური: რა სულსწრაფი გახდა, ბატონებო, კლაუსი ამ ბოლო დროს. არადა, დრო ხომ თავზე საყრელი გვაქვს, როგორც ჩვენმა შეფმა ბრძანა, მართლაც რომ ბევრი დრო გვაქვს აქ, ზემოთ, ამიტომაც ვართ აქ, ასე არ არის, კლაუს? სად გეჩქარება? დალიე შენი ჩაი, დაიმატე საჭმელი და ისიამოვნე ნაშუადღევით. ქვემოთ, დედამიწაზე, ალბათ საქმეს ვერ აუდიოდი, მესმის კიდეც, ორი ბავშვის ამარა, მარტოდმარტო, ძნელია. ისე, იცოდით, რომ ჩვენი კლაუსი გმირი მამა იყო? მას მერე, რაც მისმა ნაბოზარმა ცოლმა მიატოვა...

კლაუს: ეი, ეი, ეი...

იური: შენ არაფერი გაქვს სასირცხვილო, კლაუს! პირიქით, ნამდვილი გმირი ხარ, ღირსეული კაცი, ჩვენ ეგეთ ხალხს ვაფასებდით ჯარში, აქ კი, მაღლა, ამ  ლაწირაკს შენი დაჩაგვრა უნდა და ბრძანებებს იძლევა, რა უნდა გააკეთო და როდის. მე მეგონა, თავი დააღწიე დედამიწის ტვირთს, გათავისუფლდი და მომძლავრდი, ყველა პასუხისმგებლობა მოიხსენი მას მერე,  რაც იმ შენს ნაბოზარ ცოლს აღარ დასდევ...

ასმა: გეყოფა ახლა!

იური: და თუ არ მეყოფა? მაშინ რა მოხდება, ქალბატონო ექიმო?

ასმა: სცადე და ნახავ!

იური: უჰ, რა სასიამოვნოა ამის გაგონება. მგზნებარე ქალები ყოველთვის მაგზნებენ. მაგრამ ხმები დადის, რომ ჩვენს ქალბატონ ექიმს კაცები არ აინტერესებს, სამწუხაროდ. მართალია, რასაც ყური მოვკარი?

კლაუს: იური, კარგი ახლა, მორჩი...

იური: კლაუსიკო, კლაუსიკო, რა საწყენია. მეგონა ამასობაში უკვე ერთი გუნდი გავხდით მე და შენ, შეხმატკბილებული მეგობრები, საიმედო, როგორც ომში, ხომ იცი, ჯარში. მაგრამ, რასაც შენ ახლა აკეთებ, არაფრად არ ვარგა, არაფრად. საკუთარი სიტყვების, საკუთარი ქმედებების და საკუთარი მეგობრების ერთგული არ ხარ. ეს კი ძალიან ცუდად წარმოგაჩენს, ხომ იცი შენ. სამწუხაროა, მართლა სამწუხაროა, კლაუს. მეგონა კაცური კაცი იყავი, მაგრამ არა, შენმა ცოლმა მაინც მოახერხა და უყვერებოდ დაგტოვა ბოლოს, აფსუს, აფსუს, მეგობარო. ასეა, ჩვენი კლაუსი ერთგულებას ინახავდა და თანაც ბრძოლის უნარს არ კარგავდა. წლების განმავლობაში, რამდენი წელი გრძელდებოდა ჯამში, კლაუს, მოდი, უცებ მიკარნახე, მოკლედ, ჩვენმა კლაუსმა თავის ნაბოზარ ცოლს...

/კლაუსი გარეთ გარბის./

ჟული: კიდევ უნდა ვინმეს სოიოს პაშტეტი?

ასმა: ასე გაგრძელება შეუძლებელია. ასეთი მოქცევა ადგილზე უნდა აღიკვეთოს. ჩვენ აქ ომი კი არ გვაქვს, იური, ჩვენ აქ ახალ საზოგადოებას ვაშენებთ, რომელშიც ადგილი არ ექნება ჩაგვრას, დამცირებას, ძალადობას და ძალაუფლებისთვის ბრძოლას, შეიგნე ბოლოს და ბოლოს! წინააღმდეგ შემთხვევაში ცენტრს მოვეთათბირები, და ამას შენთვის ნამდვილად ექნება შედეგი!

ლუკ: რას ლაპარაკობ? მე ეს არ ვიცოდი, ასმა!

იური: კარგი. დემოკრატია. მე დემოკრატიის მომხრე ვარ. აბსოლუტურად, მართლა. ოღონდ, სამწუხაროდ, არასდროს ფუნქციონირებს. მშვენიერი იდეაა, კი, ასეა, მაგრამ, ვის რა ჩემ ფეხად სჭირდება, ქალბატონო ექიმო. წინააღმდეგ შემთხვევაში თქვენი პირადი ხაზები, ტყვიაგამძლე კარები და თქვენს მიერ მართული სათვალთვალო კამერები ხომ აღარ დაგჭირდებოდათ, ასე არ არის?

ჟული: რაო? რა მართული კამერები?

იური: აბა, აბა, ქალბატონ ექიმს სპეციალური განყოფილებაც აქვს, ნამდვილი გასართობი ოთახი ზრდასრულთათვის, უახლესი ტექნიკით, რას არ ნახავთ იქ.

ასმა:  ჩვეულებრივი კამერებია, რომლებიც ტრანსლაციისვის გამოიყენება, მე მათთან არავითარი კავშირი არ მაქვს.

იური: როგორ არა, როგორ არა, მათ გამოსათიშად კოდები მარტო თქვენ იცით. ხომ გითხარით, კარგად ვაკეთებ-მეთქი ჩემს საქმეს.

ლუკ: ეს წარმოუდგენელია! ახლავე უნდა შევიდე ვიდეო ოთახში და ცენტრს...

იური: სამწუხაროდ შენ იქ ვერ შეხვალ. იქ ვერავინ შევა, ქალბატონი ექიმის მეტი. უპს. გეუბნებით, სულითა და გულით ვემხრობი თქვენს მშვენიერ დემოკრატიას, მაგრამ...

ჟული: რა უფლებით გადმოგეცათ ეს კოდები?

ასმა: ის ბოქსი საგანგებო შემთხვევისთვისაა. იქ არასდროს შევსულვარ და კოდი არასდროს გამომიყენებია. მე ხომ პროექტის ხელმძღვანელი ვარ და რატომ არის მიუღებელი, რომ... 

ლუკ: დიახაც, მიუღებელია! ვინ დაგაკისრათ ეს ვალდებულება? წესებიც არსებობს, რომელიც ჩვენ უნდა დავიცვათ? რაღაც საიდუმლო შეთანხმება შედგა, რაც მე არ ვიცი? დაუყოვნებლივ ვითხოვ ცენტრთან დაკავშირებას, როგორც ვხედავ, აუცილებლობა მოითხოვს, რომ მთელმა ეკიპაჟმა ახალ შეთანხმებას მიაღწიოს!

/ოთახში თეა შემოდის. მთვარეულივით მოთენთილი მიდის მაგიდასთან, რაღაცას იდებს თეფშზე და შორეულ კუთხეში ჯდება./

 იური: ოჰ, მადამ შოსტაკოვიჩი მობრძანდა. დილა მშვიდობის! ჩვენ აქ ძალიან მღელვარე დისკუსია გვაქვს თავისუფლებაზე და წესებზე ცალკეული ადამიანებისთვის და აქ დაფუძვნებული ახალი საზოგადოებისთვის, მე მგონი ეს თემები თქვენც დაგაინტერესებთ, ხომ არ შემოგვიერთდებით?
თეა: არა, იური, გმადლობთ, გემრიელად მიირთვით, მირჩევნია შორიდან დავტკბე.

ასმა: შეგიძლიათ დღესვე ჩაეწეროთ და შეხვიდეთ ვიდეობოქსში, მე მანამდე გავარკვევ ჩართვის ამბავს, რომ პრობლემები არ შეგექმნათ თქვენი მოთხოვნებისა და საჩივრების გაზიარებისას.
ლუკ: კარგი, კარგი, მიხედეთ ამას!  დროა უკვე, რომ დაინგრეს აქ ეს ამაზრზენი იერარქიები!

იური: როგორც იქნა პოლონელიც მართალს ამბობს!

/ლუკი წამოხტა და იურის ეცა. ჟულიმ იყვირა და გაიქცა. ასმამ სცადა მათ შორის ჩამდგარიყო. იურიმ მალე ქვეშ მოიქცია ლუკი, მუხლი მიაჭირა ყელზე და კმაყოფილმა გახედა თეას, რომელიც გაუნძრევლად ზის კუთხეში და სადღაც იყურება, შორს, მარსიდან ძალიან შორს./

იური: რაო, პოლონელო, არ გეყო ფართხალი? ეი, ჟული, ჩემო პეპელა, რა ვუყოთ ახლა ამ შენს საყვარელს? ხომ არ გინდა შენც გაულაწუნო ერთი ორჯერ, ამ ბოლო დროს რაღაც ვერ გექცევა კარგად, ცდილობს პასუხისმგებლობა აირიდოს, მიუხედავად იმისა, რომ მის შვილს ატარებ მუცლით?

ჟული: კარგი, გეყოფა ახლა, გაუშვი, იური!
იური: ხედავ, რა ანგელოზი გყავს დათრეული, შე იდიოტო? შენ კი როგორ იქცევი? დაიპარები ჩუმ-ჩუმად, ღამ-ღამობით სხვის კარებზე აფხაჭუნებ.

ასმა: საუზმე დასრულებულია. შეგვიძლია ახლა ჩვენს საქმეებს დავუბრუნდეთ, მე და ჟული კი...

იური: რატომ არ გადადიხარ შენს მთრთოლვარე ჯენის ჯოპლინთან? რომელიც პატივსაც არ გვდებს და საჭმელადაც არ ჯდება ჩვენთან ერთად? რატომ არ გინდა გაათავისუფლო ეს ანგელოზი? იქნებ სხვამ გაიხაროს მასთან ყოფნით, ვინც დააფასებს მაინც, შე გამოსირებულო, ჰა? ყველა ნამცხვრის საუკეთესო ნაჭერი შენთვის გინდა, არა? მაგრამ აქ ასე არ გამოგივა, ახლა არ ვამბობდით, რომ ნამდვილი დემოკრატია უნდა დავამყაროთ. ასე რომ...
ლუკ: ის ხომ  შენ დააორსულე, შე ტრაკო, შენ, შენ, ჰოდა შენი იყოს, წაიყვანე, იხარეთ და იბედნიერეთ, დამილოცნიხართ, მე კი გადავდივარ, ჰო, გადავდივარ...

იური: ბატონო? რა ვქენი? დავაორსულე? ჟული, რას ლაპარაკობს ეს იდიოტი? რას მიედ-მოედები?  როგორ არცხვენ შენს ცოლს, შე პედერასტო, შეურაცხყოფას აყენებ! გესმის, ჟული, რეებს ბოდავს? სადამდე მივიდა?

ჟული: მორჩი, იური, გეხვეწები, აგიხსნი, ყველაფერს აგიხსნი...

იური: აქ არც არაფერია ასახსნელი. მე შენ ისეთ პატივს გცემ და ისე გეთაყვანები, ამას რომ არც დასიზმრებია, ხელი არ დამიკარებია არასდროს, სხვისი ცოლი ტაბუა, ასე იყო და ასე იქნება ყოველთვის, გინდ ავღანეთში, გინდ რუსეთში და გინდ მარსზე და მე... მოიცა, ჩიტო, შენ უთხარი რამე? ეს ცუდია, ასე არ შეიძლება. შენ მე შეურაცხყოფა მომაყენე, პოლონელო, ძალიან მაწყენინე, მე კი ეს სულ არ მომწონს. არც შენი თამაში მომწონს, ჩიტო, მეგონა გვესმოდა ერთმანეთის, მე და შენ...

ჟული: ასეცაა! ყველაფერს აგიხსნი, იური, გეხვეწები, უბრალოდ გავიდეთ აქედან და...

იური: ამისგან მინდა მოვისმინო, მინდა გავიგო, რა აქვს სათქმელი, აბა მიდი, მითხარი, სანამ ჯერ კიდევ შემიძლია თავის შეკავება, გისმენ...

ლუკ: მე წარმოდგენა არ მაქვს, რა თამაშს თამაშობს. შეგიძლია წაიყვანო, შენი იყოს, ბედნიერებას გისურვებთ და გლოცავთ, მომეშვით ბოლოს და ბოლოს, ყველანი, მომეშვით...

/თეა დგება და გასვლას აპირებს, მაგრამ იური მკლავში წაავლებს ხელს და ლუკისკე მიაბრუნებს, დაანახებს. თეა არ ეწინაარმდეგება. ლუკი და თეა ერთმანეთს უყურებენ./

იური: და ამასთან რა ხდება? რეებს აკეთებთ ორი დარტყმული, ჰა? რა ხდება აქ, ამის დედას შევეცი? დააორსულეო, რა მაკადრა, ჟული, დააორსულეო, და შენც მაწყენინე. რა გჭირთ ასეთი, მიდი, თქვი, ხმარობ, გიჟდები, თუ გიყვარს? მაინტერესებს, რა თამაში მიდის. 
ჟული: იური, გთხოვ...

იური: მოკეტე, მოკეტე ბოლოს და ბოლოს, შე შტერო, როგორ მეგონა, რომ შენ... მე ხომ შენზე ვზრუნავდი და... ასე როგორ გამაბრიყვე, მეგონა, მოგწონდი, მეგონა... და ვის გამო? ამ ტუტუცის, ამ მასხარას გამო?  მე შენ პატივს გცემდი, მე...

ასმა: ახლა დავწყნარდეთ ყველა, და მოეშვი ლუკს! არაფერი არ ხდება, არავინ გიგდებს აბუჩად და არავინ გიყენებს, აზვიადებ, ჯერ უნდა დავმშვიდდეთ ყველა და დანარჩენი უკვე პირადი საქმეა, შენ არ გეხება.

იური: პირადი? პირადი? რატომღაც  ეს პირადი საქმე ყველასთვის გასაგებია, ჩემს გარდა, არა? რაღა მაინცდამაინც მე გამოგყავართ დებილი? თქვენ აზრზე არ ხართ, თქვენ გგონიათ,  შეგიძლიათ ასე ეხუმროთ იურის, არა?

ჟული: მე მართლა მომწონხარ, არ გატყუებ, მსიამოვნებს შენთან ყოფნა, გეფიცები, იური, მომისმინე... 

იური /შეხედავს ჟულის/: მე შენ სხვანაირი მეგონე, მეგონა ერთნაირები ვიყავით მე და შენ, მეგონა გესმოდა, რა არის სიამაყე და ღირსება, მეგონა იმ ბოზებს არ ჰგავდი, ჩემი გოგო იყავი, დიდი გეგმები მქონდა, ღირსეული გეგმები, პატივს გცემდი, მე შენ... არავის აქვს იურის აბუჩად აგდების უფლება, არავის აქვს უფლება, თავზე წამოაჯდეს იურის, და არც შენ, პეპელა! ჯერ თავი შეაყვარო და მერე ასე მიქარო, არა, ეს არ გაგივა, არ გეგონოს რომ გაგივა! 

/ლუკს/ შენ კიდევ! თქვი რა, ბოლოს და ბოლოს! გიყვარს? რას წარმოადგენს შენთვის?

ლუკ: ჰო, ჰო, მე...

ასმა: ლუკ, ეჭვი მეპარება, რომ რიცინსკის მოეწონოს ეს ყველაფერი, როცა მის კართან რამდენიმე გადამღები ჯგუფი გაჩნდება და უხერხული შეკითხვების დასმას დაუწყებს, მამაშენზე იფიქრე, იფიქრე...
იური: რიცინსკი ვიღაა, რაზე ლაპარაკობს ეს ქალი, აქეთ გამოიხედე, პოლონელო, მითხარი, რას წარმოადგენს შენთვის, გამაგონე, ახლავე, უნდა ვიცოდე, მორჩა თამაში, დამთავრდა, მიდი!

თეა /ყვირის/: შეწყვიტეთ, შეწყვიტეთ, გთხოვთ!

ლუკ: გაჩერდი, გაჩერდი, ბოლოს და ბოლოს, გამიშვი ხელი!

/იური ურტყამს./

იური: ვინ არის შენთვის, ვინ?

ლუკ: არავინ, არავინ! 
14. 102 დღე ჩამოსვლიდან. ჰაერი დამძიმდა და დანადგარებმა  ხრიალი დაიწყეს. იური მონიტორინგის ბოქსში შევარდა,  კედლებს ასკდება. ჟულიც შეჰყვა და მიახლოებას ცდილობს, ბოლოს ახერხებს და ზურგზე ეხვევა.

ჟული: ძალიან ვწუხვარ, ძალიან ვწუხვარ, ეს არც მიფიქრია, მე ეს არ მინდოდა, მართლა მომწონხარ, არ ვიცი, რატომ ვთქვი ასე, უფრო სწორად, არც მითქვამს, არასდროს. არ მითქვამს, რომ შენგან დავორსულდი, უბრალოდ ვთქვი, რომ ორსულად ვარ, ვიფიქრე, ეს დაგვაახლოვებდა ან მომეკარებოდა მაინც, აღარ იქნებოდა ასეთი ცივი და უხეში, მე ხომ მაგის გამო წამოვედი აქ, იმდენად შემიყვარდა, გიჟივით შემიყვარდა, პრინციპში აქ წამოსვლა არასდროს მდომებია, ანუ, მე თვითონ არასდროს მომივიდოდა აზრად, უბრალოდ ვმონაწილეობდი, რადგან ეს ყველაფერი ისეთი გასაგიჟებელი მეჩვენა, ისეთი სახალისო, ვიტრაბახებ-მეთქი, ჰოდა, ამიყვანეს პროგრამაში და საინტერესო ადამიანები გავიცანი, ჰო, ისეთი თავბრუდამხვევი იყო, ლუკს შევხვდი და... შენც. ამდენი საინტერესო ხალხი ერთად არასდროს მინახავს, როგორც მომზადების და ტრეინინგების დროს, რას ვიფიქრებდი, რომ ფინალში გავიდოდი, მაგრამ გავედი და თან ეს ამბავიც დაიწყო ლუკთან, ისეთი მომხიბვლელი იყო, ისეთი გაგიჟებული ვიყავი, როგორც არასდროს, არასდროს,  ჰოდა ვიფიქრე, აქ თუ წამოვიდოდი მასთან ერთად... ვიფიქრე, ჩემთან დარჩებოდა, აქედან ხომ ვერ გაიქცეოდა, სად წავიდოდა, ესე იგი, არ მიმატოვებდა, ლუკი - არა! დანარჩენები, ვინც მანამდე იყო, უბრალოდ უკან იხევდნენ, არავის სჯეროდა სიყვარულის, მარადიული სიყვარულის და ასეთი რამეების, კი, შეიძლება მე გამოუსწორებელი რომანტიკოსი ვარ, მაგრამ რა არის ამაში ცუდი? დანაშაულია გწამდეს ამის? თანაც რამდენჯერ გამიცრუვდა იმედი, არასდროს იყო ისე, როგორც მე მინდოდა, არ მეღირსა, ყოველთვის ყველა მტოვებდა, 1-2 თვე, მაქსიმუმ წელიწადნახევარი, ჰო, ეს იყო ჩემი მაქსიმუმი, მერე მტოვებდნენ, თითქოს ჭირიანი ვიყავი ან რაღაც, არადა, როგორ ვცდილობდი, რას აღარ ვაკეთებდი. ერთ-ერთის გამო ცხენზე ჯდომაც კი ვისწავლე, მეტი რა მექნა? თავიდან ყოველთვის ერთნაირად იწყებოდა: ერთად ვიცხოვრებთ, გავაჩენთ საყვარელ, ფუმფულა ბავშვებს, მსოფლიოს მოვივლით, ბედნიერები ვიქნებით, მერე კი, რამდენიმე თვეში, აღარც კი რეკავდნენ, ეს ლოდინი ხომ ნამდვილი ტანჯვაა, გეუბნები, ვერ ვიტან, აღარ შემიძლია, ყელში მქონდა ამოსული, ისეთი განადგურებული ვიყავი, რომ არც კი ვიცოდი, საიდან ვპოულობდი დილაობით ლოგინიდან ადგომის ძალას... ჰო, ჩემი დისგან განსხვავებით, მე არც განსაკუთრებული ვარ და არც არაფერი, ეს ვარ, რაცა ვარ, უბრალოდ მინდოდა, მოსულიყო ვინმე და ეთქვა, რომ მეც რაღაცის მაქნისი ვარ, რომ მეც რაღაც განსაკუთრებული შემიძლია, მაგალითად, სიყვარულის უნარი მაქვს, ბევრად მეტი, ვიდრე ნებისმიერ სხვა ქალს, ისეთი გულწრფელი შეყვარება ვიცი, გონის დაკარგვამდე,  მეგონა, ვინმე დაინახავდა ამას, დააფასებდა ვინმე... ჰოდა, მერე გაჩნდა ლუკი და ეს პროექტი და მთელი ეს სიგიჟე და მივხვდი, რომ ეგ იყო, ვერსად წავიდოდა, არ მიმატოვებდა და... მაპატიე რა, არც კი ვიცი, რატომ ვთქვი ეს, ვიფიქრე, რომ ამის მერე მე და ლუკი საბოლოოდ.... და მერე უფრო მალე დავორსულდებოდი, რადგან გულაჩუყებული იქნებოდა და შეყვარებული და ბედნიერი და ამის მერე უბრალოდ ისევ მოუნდებოდა ჩემი მოფერება, მე არასდროს მითქვამს, რომ შენ... არა, არასდროს, გეფიცები! სულ იმას ვამბობ, რომ მაგარი ხარ და ყოველთვის მაცინებ და ზრუნავ ჩემზე და ჩემი ერთადერთი მეგობარი ხარ აქ, მართლა, შეხედე ერთი, რა ხდება, არაფერი გამოდის, უბრალოდ არ გამოდის, ჩვენ,  ყველანი, არ ვიცი, ძალიან განსხვავებულები ვართ, და ეს კამერები,  ასე მგონია, ციხეში ვარ, არადა, როგორ მეგონა, რომ აქ ყველაფერი...

/ იური მიუტრიალდა ჟულის და შუშის კედელზე ააკრა, რომელიც  წითელი ქვიშითაა დაფარული და შუქს აღარ ატარებს, არც ჰაერს, არც ხმას./

ჟული: მე ეს არ მინდოდა, შენ მაგარი კაცი ხარ, შენ ჩემი საყრდენი ხარ და საწყენად ნუ მიიღებ ამას, უბრალოდ ვეღარ გავუძელი, ტალღასავით დამეტაკა ეს ყველაფერი, თავგზა ამებნა და ვერაფერს გავხდი, გეხვეწები, იური, შემომხედე, რას აკეთებ, არა, არა, იური, მოიცა, ეს არ მიგულისხმია.  თუ გიყვარვარ, შემომხედე, რა! იური, მეტკინა, გამიშვი, არა, მოეშვი ჩემს კაბას, იური, რას აკეთებ, გამიშვი, შენ ხომ მეუბნებოდი, რომ მე განსაკუთრებული ვარ, შენნაირი ვარ, შენ ხომ გესმის ჩემი, უბრალოდ მაპატიე და ყველაფერი ისევ ისე იქნება, როგორც ადრე.. იური, გთხოვ, გაჩერდი, არა, არა, არა, იური!
/მაგრამ იურის აღარ ესმის, იხსნის შარვალს, რომ მიიღოს ის, რაც მისი აზრით, ეკუთვნის, რომ ის უსამართლობა გამოასწოროს, რაც მთელი მსოფლიოს კახპებმა ჩაიდინეს მის მიმართ, რომელთაც სამწუხაროდ მისი შეყვარება ვერ შეძლეს. იური ყვირის. ან არა. მაგრამ სანამ სამართალი  იზეიმებს, კლაუსი შემოვარდება. რაღაცას დაითრევს, - რაღაცას, რაც ახლი ადამიანის გამოსაძერწად გამოდგება, ტყვიასავით მძიმეს, - და იურის ესხმის თავს. და ურტყამს./
კლაუს: არა, არავის აქვს უფლება ბოზი უწოდოს ჩემს ირმჰენს, არავის! ქალებს როცა ეხება საქმე, არ მესმის ასეთი ხუმრობა, კმარა, შე ნაძირალა, კმარა!

/ვაჟკაცურად  ურახუნებს იურის და თანაც პირდაპირ თავში და არ ჩერდება, სანამ ის იატაკზე არ გაიშხლართება  გაუნძრევლად. აქ უკვე ჟული იწყებს ყვირილს ნამდვილად./

15. 121 დღე ჩამოსვლიდან. ცა ღრუბლიანია და მოღუშული, შავი საბანი მოუქსოვია თავისთვის, შიგ გახვეულა და აღარ აწუხებს, რა ხდება მის გარეთ, ქვევით.  წითელ პლანეტაზე მყოფთ  აინტერესებთ, აქვთ თუ არა დედამიწასთან საზიარო ცა. 
ასმა შეკრებილ გუნდს მიმართავს. მხოლოდ კლაუსი არ ჩანს. იური ხომ თავისთავად. 
ასმა: ახლა ისევ გვექნება ჩართვა. ძლივს დავარწმუნე ცენტრი, რომ უკვე ვაკონტროლებთ სიტუაციას და მხოლოდ იმ პირობით დავითანხმე, რომ კლაუსს არ გავაკარებთ... კამერებმა ხომ  ყველაფერი ჩაიწერა და უბრალოდ შემთხვევას უნდა ვუმადლოდეთ, რომ იმ დროს, როცა ეს ხდებოდა, ჩართვა არ გვქონდა, ეს ბოლოს მოგვიღებდა, ერთი ცენტიც აღარ მოიძებნებოდა პროექტისთვის, ფეხებს გავფშეკდით აქ, მარტო იმიტომ, რომ ორმა არანორმალურმა...
თეა: არ გავაკარებთ ამ შემთხვევაში ნიშნავს, რომ სატუსაღოშია, რომელშიც ჩვენ ჩავკეტეთ.

ასმა: მან კაცი მოკლა, თეა, ძვირფასო, მესმის, რომ  ჰუმანისტური შეხედულებები გაქვს, და ვაფასებ ამას, მაგრამ უნდა დამეთანხმო, რომ აქ, ამ გარემოებებში, ამის უფლებას ვერ მივცემთ თავს. დანამდვილებით უნდა ვიყო დარწმუნებული, რომ საფრთხეს არ წარმოადგენს არც ერთი ჩვენთაგანისთვის, მხოლოდ ამის შემდეგ...
ლუკ: რამდენიც არ ვცადე, ცენტრს ვერაფრით დავეკონტაქტე - ჯერჯერობით. ხან ტრანსლირების პრობლემაო, ხან ხვალო, ხან ზეგო და ეს დღე აღარ დადგა. მე მიმაჩნია, რომ უნდა მოვილაპარაკოთ, ვინ უხელმძღვანელებს პროექტს დღეიდან, დიახ, სწორედ ამ განსაკუთრებული გარემოებების გამო. მე მგონი, ჯგუფი დამეთანხმება.

თეა: მე არ ვარ მომხრე, რომ შენ ჩაიბარო პროექტის ხელმძღვანელობა, ლუკ, თუ ამას გულისხმობ.

ლუკ: მე ეს არ მითქვამს და შენ ეს იცი, თეა.

ჟული: მე მომხრე ვარ, რომ ყველაფერი ისე დარჩეს, როგორც არის. მორჩა. აღარ მინდა არაფერი. სიმშვიდის მეტი. მინდა, რომ მორჩეს ბოლოს და ბოლოს ეს საგიჟეთი.

ასმა: გმადლობთ, ქალბატონებო, ასე და ამგვარად, ეს ამბავი გავარკვიეთ საბოლოოდ. ამაზე შევჩერდეთ. უბრალოდ შეცდომის დაშვების უფლება აღარ გვაქვს. ყველაფერი შეფერხების გარეშე უნდა წარიმართოს. ინციდენტის გამო მცენარეების  სარწყავი მილები დაზიანდა ზოგიერთ სექციაში, ამას, სამწუხაროდ, კლაუსმა უნდა მიხედოს, სხვა ვერავინ  შეაკეთებს და ჩემი აზრით, ეს თქვენი ზედამხეველობით უნდა მოგვარდეს, თეა და ლუკ.

თეა: მე მარტოც გავართმევ თავს. კლაუსთან ერთად.

ასმა: არა. მარტო არა. შენ და ლუკი ერთად მიხვალთ მასთან, გამოიყვანთ, ოღონდ თვალს არ მოაშორებთ, უკანა კამერებს ჩავრთავ და მეც თვალყურს მივადევნებ ყველაფერს, მერე კი ისევ თავის კარავში მიიყვანთ და ისევ... მოკლედ იცით.

თეა: კლაუსი ყველაზე მშვიდობიანი ადმიანია დედამიწის ზურგზე, არაფერს ჩაიდენს, მშვენივრად იცი, რატომაც მოიქცა ისე, როგორც მოიქცა... საგანგაშო მდგომარეობა იყო. 

ჟული: შეწყვიტეთ, ღმერთო, აღარ მინდა ამაზე ლაპარაკი...

ასმა: შენ კი, შენს გამო მოხდა ეს ყველაფერი, ასე რომ, მორჩი წუწუნს. თქვენ იმაზე იზრუნეთ, რომ დაორსულდე, არ მაინტერესებს, როგორ, თუ გინდათ, ჩემთან მოდით და შპრიცით ვქნათ ეს, ერთადერთი ეს თუ გაზრდის ისევ მაყურებელთა რაოდენობას და ფინანსირების გარანტიას მოგვცემს. ამ წუთას უკიდურესად მძიმე მდგომარეობაში ვართ, 2 კვირაზე მეტია ჩართვა არ გვქონია, ყველაფერი უნდა გავაკეთოთ, რომ ამ პროექტმა ისევ მიიპყროს სათანადო ყურადღება.

ლუკ: თქვენ რა, მართლა ასე ფიქრობთ? ეს წარმოუდგენელია, იმ ყველაფრის მერე, რაც მოხდა, გინდათ, რომ ისევ ამის ხელთ იყოს სადავეები? ეს ხომ სიგიჟეა და მეტი არაფერი.

თეა: შენ უბრალოდ შენს ვალდებულებებს მიხედე, ლუკ, მიხედე ბოლოს და ბოლოს, მაშინ ჩვენც მშვიდად ვიქნებით.

ჟული: შენ ნუ ჩაერევი, რა! არ მომეკაროს, ეგ არა! თორემ ვენებს გადავიჭრი. მაგის გამო კაცი დაიღუპა, ჩემი მეგობარი, ჩემი ერთადერთი მეგობარი.

ლუკ: თავი შეიკავე! ნუ დაიწყებ ისევ ღნავილს!

ჟული: მეზიზღები! ვერც კი ხვდები, რა დააშავე, არა? თავს იტყუებ, როგორც ყოველთვის, სამარცხვინოა! საცემი ვარ, ასე რომ გავიბითურე თავი, ასე .... მე უბრალოდ მინდა, დასრულდეს ეს ყველაფერი.

ლუკ: დასრულდეს? რა უნდა დასრულდეს? კვლავაც თუ ამის დიქტატს დავემორჩილებით, უარესი და უარესი იქნება. ჯერ  ბავშვი, და მერე? მერე კიდევ რას მოინდომებენ? ტყუპებს, ან სულაც უცხოპლანეტელს, Ufo-ს? ეს ქალი რობოტია, იმათი რობოტი, როგორ ვერ ხედავთ?  ჩვენი აქაური ყოფა ფირზე რომ უნდა აღბეჭდლიყო,  თავიდანვე ვიცოდით,  ასე ეწერა ჩემს ხელშეკრულებაში, ჩართვები უნდა გვქონოდა, ის კი არ ეწერა, რომ მაყურებელთა რიცხვის გასაზრდელად მასხარად უნდა გადავქცეულიყავი... იმაზე ლაპარაკიც არ იყო, რომ კაცი მოკვდებოდა და ჩვენ ისე გავაგრძელებდით, ვითომც არაფერი, არც ის ეწერა, რომ ადამიანი უნდა დაგვეტუსაღებინა, როგორც ბნელ შუა საუკუნეებში, და არც...

თეა:  ღალატზე თუ ეწერა რამე?  მოცემული იყო ინსტრუქცია, როგორ უნდა მოვიქცეთ, როცა ერთი ადამიანი მეორეს უღალატებს?

ლუკ: თეა, არ გინდა ახლა.

თეა: ამაშია საქმე. ახლა არა. სწორედაც რომ. თუმცა რა მნიშვნელობა აქვს... წავიდეთ და გამოვუშვათ კლაუსი თავისი კამერიდან, თვალყური ვადევნოთ, როგორც ავ ძაღლს,  ჯაჭვი გამოვაბათ და ზონდებთან ისე  მივიყვანოთ, მერე კი ფეტვით სავსე ჯამი დავუდგათ, თუ რასაც გვთავაზობს შენს სემირამიდას ბაღები და მერე ცხოვრება  გავაგრძელოთ, ბედნიერებმა და კმაყოფილებმა, არა? წამო, წავიდეთ.

ასმა: მე უბრალოდ ვცდილობ ის გავაკეთო, რაც ჩვენი პროექტისვის იქნება უკეთესი...  
ლუკ: ეს არ არის პროექტი, როგორ არ გესმის, ეს ჩვენი ცხოვრებაა! რა მოხდება, უარი რომ ვთქვათ? რა დაშავდება ამით, რატომ ემორჩილები იმათ ასე მონურად, ასმა? რა იყო, აქ ჩამოვლენ და ყურით წაგვათრევენ ისევ დედამიწაზე? ასეთი რა გვემუქრება? რატომ არ ვამბობთ უარს? რატომ არ უნდა მოვრჩეთ მთელ ამ ცირკს და ჩვენი ცხოვრებით ვიცხოვროთ? იმისთვის არ ავაგეთ აქ ეს ყველაფერი, რომ საკუთარი თავი თავად გვერჩინა? რისი გეშინია, გგონია, გაქრება ყველაფერი, როგორც კი კამერებს გავთიშავთ?

ასმა: შენ არ გესმის, არ გინდა გაგება. ჩვენ გარკვეულ პირობებზე დავთანხმდით და...

ჟული: მე ვეთანხმები ლუკს. რატომ არ შეიძლება უბრალოდ გავთიშოთ ეს საზიზღრობა? თუ ყველაფერს მოვუვლით, საკუთარი თავის გამოკვებას შევძლებთ. არაფერი დაგვჭირდება. ბოლოს და ბოლოს შეგვეძლება ჩვენს საქმეს მივხედოთ, მშვიდად ვიყოთ.

ასმა: ჩვენს საქმეს?  ეს არის ჩვენი საქმე! რატომ ვერ ხვდებით? თქვენ გგონიათ, მე მეხალისება? თქვენ გგონიათ, მე არ  მერევა გული, ჩართულ კამერებს რომ ვხედავ? თქვენ გგონიათ, მე კარგად ვარ? აღარ შემიძლია, ლანდად ვიქეცი უკვე, ვერც ვიძინებ, ვერც ვჭამ, ვერც... ჩვენ ვერ ვიცოცხლებთ, თუ არავინ შეგვხედავს. ზუსტად ასე მარტივად და საზიზღრად არის საქმე, როგორც ჟღერს. თუ დაფინანსება შეწყდება, ყველაფერი, რაც  გარდამავალ ფაზაში გვესაჭიროება, მთელი ელექტრობა, ყველაფერი, რითაც უზრუნველყოფილნი ვართ, ყველაფერი, რაც ქვემოდან რეგულირდება - ანუ თითქმის ყველაფერი - ასევე შეწყდება და ისევ ხომალდში რომც ჩავსხდეთ და დედამიწაზე დაშვება ვცადოთ - ჩვენი სხეულები ვერ გაუძლებს ამას, მოვკვდებით!

ლუკ: გარდამავალი ფაზა რაღას ნიშნავს?

ასმა: იმას, რომ ჩვენი გათვლებით ერთი წელიწადი გვჭირდებოდა, სანამ საბოლოოდ საკუთარი თავის უნზრუნველყოფას შევძლებდით...

თეა: განაგრძე.

ასმა: ჩვენ შევცდით. კლიმატური პირობები უფრო დაუძლეველი აღმოჩნდა, ვიდრე გვეგონა. ამ პლანეტას უბრალოდ არ ვუნდივართ. წინა კვირაში გაჩენილი სოკო თავისით კი არ გამქრალა, როგორც შენ იფიქრე, ლუკ, ძვირფასო, ქარიშხალმა რაღაც ბაქტერიები გამოათავისუფლა, მანამდე ჩვენთვის უცნობი, დაზიანებული ზონდებიდან შეაღწიეს შიგნით, ყველა მცენარე დაიღუპებოდა, ქვემოთ საგანგებო ზომები რომ არ მიეღოთ.
ლუკ: მე მეგონა...
ასმა: ჰო, მეც მეგონა, მაგრამ არაფერი გამოდის, არაფრით არ გამოდის, კიდევ ერთხელ რომ მოხდეს ასეთი რამ, რაც დიდი ალბათობით მოხდება კიდეც, მაშინ იმაზე ვიქნებით დამოკიდებულნი, გააგრძელებენ  თუ არა ამ პროექტში მილიონების ჩაყრას და ქვემოდან მოგვამარაგებენ თუ არა. ამ  ბაქტერიებმა წყალში რომ შეაღწიოს...

ჟული: კი მაგრამ, აქ ხომ არ დაგვტოვებენ... ასე ხომ არ შეიძლება... 
ასმა: ბავშვი გულს აუჩუყებთ, მოლბებიან და შეგვირიგდებიან, მაყურებლები მეტი შემართებით დაუჭერენ მხარს პროექტის გაგრძელებას და...

ლუკ: აქამდე რატომ არ ამბობდი ამას?

ასმა: იმიტომ, რომ იმედი მქონდა. მეგონა...
/თეა იცინის. ხმამაღლა. უფრო ხმამაღლა. სანამ ცრემლები არ წასკდება./
ჟული: შეწყვიტე! შეწყვიტე! ხომ არ გაგიჟდი, უთხარით, გაჩერდეს!

ასმა:  ჩვენ სხვა არჩევანი არ გვაქვს. 
16. 149 დღე ჩამოსვლიდან. ბნელა. ვარსკვლავები კი ისე ახლოა,  თითქოს შეგიძლია ხელი შეახო, თუმცა ეს ილუზიაა... სიჩუმე დაყრუვდა და ყელში ამოუვიდა საკუთარი თავი, სიცოცხლის ჩურჩული ენატრება, მაგრამ ის ძალიან შორსაა , გაჩხერილია სადღაც დედამიწასა და მზეს შორის. 
თეა შედის სათბურში და ორქიდეასთან ჩერდება.
ლუკ: დანიელი გამოჯანმრთელდა. ყველაფერი გავაკეთე, რაც შემეძლო და ახლა ისევ ყვავის. ველოდი, რომ მოხვიდოდი.

თეა: რა კარგია. რა კარგია. დავასრულე.

ლუკ: რას გულისხმობ?

თეა: სიმფონია. ოღონდ ჯერ სახელი არ დამირქმევია. გამომივიდა. როგორც იქნა დავასრულე.

ლუკ: მომასმენინებ?

თეა: კლაუსს მოვასმენინე წუხელ.

ლუკ: უკეთ არის?

თეა: არა. მე მგონი, ვერ გამოძვრება. სასწრაფო დახმარების ბოქსში წევს ჯერ კიდევ და ასმას ჯერაც ვერ გაურკვევია, რა სჭირს. არ უნდა დაგვეტოვებინა იქ ამდენ ხანს. ის სექცია ადამიანებისთვის არ არის განსაზღვრული, საკმარისად არ მარაგდება ჟანგბადით. ჩვენს გამო გახდა ავად და თუ მოკვდება, ჩვენი მოკლული იქნება.

ლუკ: ასე არ უნდა იფიქრო... შენ ხომ ზრუნავდი მასზე.

თეა: როგორც შენ ზრუნავდი  ჩემზე?

ლუკ: ვწუხვარ.

თეა: ვიცი.

ლუკ: ლაჩრულად მოვიქეცი. მე...

თეა: არ მაინტერესებს. უკვე აღარ. ახლა ამას აღარ აქვს მნიშვნელობა.

ლუკ: მიყვარხარ.

თეა: კარგია. მიხარია. ილუზიაც რომ იყოს, სიყვარულს მაინც წარმოუდგენელი ძალის მონიჭება შეუძლია, ეს კი აუცილებელია, აუცილებლად დაგჭირდებათ, დარწმუნებული ვარ.

ლუკ: როგორც კი დაორსულდება, წამოვალ. აქვე ჩავიდგამ საწოლს, მაინც ყველაზე მეტად აქ მიყვარს ყოფნა, მცენარეებთან. და იქნებ...

თეა: ჰო. კარგიც იქნება. უკეთ მიხედავ დანიელს.

ლუკ: ჰო, ისედაც თვალს არ ვაშორებ. მაპატიებ?

თეა /კოცნის ორქიდეას/: დანიელ, ჩემო მშვენიერო, ჩემო უმშვენიერესო დანიელ. სიმფონიას მოვრჩი. როგორც იქნა დავწერე. მოვახერხე. სიჩუმე გავშიფრე. მაგრამ... მას თურმე იმდენი ნაკლი ჰქონია. უნდა მივმხვდარიყავი. რომ სრულყოფილი არ იქნებოდა.
ლუკ: ყველაფერი კარგად იქნება. ყველაფერი მოგვარდება. მე გულდასმით ვაწარმოებ დაკვირვებებს, ზუსტად მაქვს ყველაფერი აღნუსხული, ამინდის ცვალებადობა შევისწავლე, როგორც იქნა, ლაბორატორიაში ბაქტერიებიც...

თეა: ჰო, ყველაფერი კარგად იქნება.

ლუკ: ნუ მკრავ ხელს, გთხოვ. იმდენი ხანი ველოდი შენს მოსვლას...

თეა: ჰო, ახლა აქ ვარ.

ლუკ:  ხომ დაბრუნდი? ხომ ისევ ჩემთან ხარ? როგორც კი ჟული დაორსულდება...

თეა: ძალიან შეიცვალა. მეტი ყურადღება უნდა დაუთმო. ხმას აღარ იღებს და უცნაური მზერა გაუხდა. თითქოს ვერავის ხედავს.
ლუკ:   ჰო, მიეწყო ერთმანეთს იურის ამბავი და კლაუსის ავადმყოფობა, მაგრამ ამას თუ გადავიტანთ, მერე...
თეა: ჰო. მერე.

ლუკ: ჩვენ შევძლებთ ამას. ასმა აღარ დაგვჭირდება. მეტისმეტად ეშინია, შანსები ნამდვილად არსებობს...

თეა: დინამიკები უნდა  ჩავრთო, ეს სიჩუმე უნდა გავარღვიო, ეს მომშხამველი სიჩუმე უნდა  გავარღვიო ბოლოს და ბოლოს, სასადილო ოთახიდან დინამიკები უნდა გამოვიტანო და მთელ ხმაზე ჩავრთო, დამეხმარები? გამომატანინებ?

ლუკ: რა თქმა უნდა. როცა გინდა, და მთელი პლანეტა გაიგონებს შენს სიმფონიას, დედამიწასაც გავაგონებთ, ისე ავუწევთ ხმას!

თეა: ჰო, გავარღვიოთ ეს სიჩუმე. უნდა გავარღვიოთ.
ლუკ: ჰო, ჰო, ზუსტად ასე უნდა მოვიქცეთ! შენი სიმფონია და ჩვენ.

თეა: მანამდე მოვიფიქრებ, რა დავარქვა.

ლუკ: უთუოდ ულამაზეს სახელს მოუგონებ!

თეა: ამაღამ? წყნარი საათის დროს?

ლუკ: კი, კი, სად მოვიდე?

თეა: სასადილო ოთახში შევხვდეთ.

ლუკ: ჰო, კარგი, კი ბატონო! დღესასწაული მოვაწყოთ! ასმას სადღაც რამდენიმე ბოთლი ღვინო და კონიაკი აქვს კიდევ შემონახული, მოვძებნი, ვიპოვი! ვიზეიმოთ!

თეა: ჰო, ვიზეიმოთ.

/ლუკთან მიდის და ხმაურით კოცნის ტუჩებზე. ეს კოცნა რამდენიმე წამით არღვევს სიჩუმეს./

17. ჯერ კიდევ 149 დღე ჩამოსვლიდან. ღამე გაწოლილა პლანეტაზე, მაგრამ ამჯერად აღარ ამძიმებს, ეცეკვება, თითის წვერებზე დაიპარება და იწვევს თეას, ხიბლავს და მაცდურად ეჩურჩულება. 
მოულოდნელად ასმა შემოდის სასადილო ოთახში, რომელშიც თეას საზეიმო სამზადისი აქვს.

ასმა:  აქ ნუ გაჩერდები. დენის დაზოგვის პროგრამა ჩაირთვება ახლა. საერთოდ რას აკეთებ აქ?
თეა: ჩვენ ვზეიმობთ. ჩემთვის სულ ერთია, დენს თუ გამითიშავ, კოცონს ავანთებ.

ასმა: მე არაფერს გაგითიშავ. ამას კომპიუტერი აკეთებს. ვინ ჩვენ?

თეა: ლუკაში მოვა ახლა.

ასმა: კლაუსი გარდაიცვალა.

თეა: როდის?

ასმა: დაახლოებით ერთი საათის წინ. ვეღარ ვუშველე. გონს აღარ მოსულა. მასთან ვიყავი. არაფერი გამომივიდა. ვერაფერი გავიგე, ვერაფრით დავეხმარე, მე... ნახე, რა ვიპოვე იურის კარავში, დავლიოთ.
თეა: ეს რა არის?

ასმა: ხომ აპირებდი ზეიმს. ალკოჰოლია, რა უნდა იყოს?!

/ასმა ჩამოასხამს თავისთვის და თეასთვის იურის გამოხდილ არაყს./

ასმა: ამ სანახაობას ვერასდროს შევეჩვევი. ირგვლივ ყველგან სიშავე და ჩვენ, პატარა მოციმციმე წერტილები ამ გაუგებრობის შუაგულში, ჩვენი ადრინდელი შეხედულებების ნანგრევებში, როგორც  ჩვენი უსუსური არსებობის  გაბითურება. ჩემამდე არ დადის, ვერ ვიჯერებ, ყოველი საათი, ყოველი წუთი, ყოველი წამი გაუსაძლისია ჩემთვის. დალიე რა, დალიე ჩემთან ერთად, თორემ მთლიანად გამოვცლი, რომ ცოტა ხნით, თუნდაც რამდენიმე წუთით მაინც დავემალო საკუთარ თავს.

თეა: ყველამ დავაშავეთ. არა მარტო შენ. ყველამ დავუშვით, რომ მომკვდარიყო.

ასმა: ამას რაღა მნიშვნელობა აქვს?

თეა: როგორც ჩანს, აქვს. თორემ არ იჯდებოდი აქ და არ ილაპარკებდი ამ ყველაფერს. ჩვენ გამოვკეტეთ იქ, კვირების განმავლობაში, რადგან, სავარაუდოდ, ასეთი იყო ცენტრის მითითება. ჩვენ ის... ახლა ამის შეგნებით უნდა ვიცხოვროთ. ტკივილები ჰქონდა?  

ასმა: უგონოდ იყო.

თეა: დედამიწის არ იყოს, ეტყობა, არც მარსს შეუძლია სიკვდილის შეჩერება. მაგრამ აქ ის უფრო პროვოკაციული, უფრო თავხედური, უფრო გაუგონარი მეჩვენება, ვიდრე იქ, ქვემოთ. თითქოს აქ თეორიულადაც კი წარმოუდგენელია, თითქოს შეურაცხყოფაა აქაურობის, ამ სიჩუმის, ამ სიბნელის, ამ ნათების ცაზე. ჰო, ალბათ ასეა. რაკი აქ ცხოვრება ვერ შევძელით, ჩვენს სიკვდილს განუმეორებელი, ჯერ არნახული სახე ექნება. 

ასმა:  უბრალოდ ცოცხლები უნდა დავრჩენილიყავით, მე არ მქონდა შეცდომის დაშვებს უფლება. რა საშინელებაა, აღარ ვიცი რა ვქნა...

თეა: რა გამოუსწორებელი შეცდომა ჩაიდინე იქ, ქვემოთ, რომ არავითარი კრედიტი აღარ გაგაჩნია შეცდომებისთვის, ასმა?

ასმა: ეგ ხომ უკვე სულ ერთია.
თეა: მე შენ არ მძულხარ. მიუხედავად იმისა, რომ შენ ასე ფიქრობ.

ასმა: როგორ არა. გამოტყდი. თქვი, რომ ჩემი ბრალია ყველაფერი და ის ამბავიც ლუკთან...

თეა: შენ რაც არ უნდა გეთქვა მისთვის, მან თვითონ გადაწყვიტა ასე და ახლა ამას აღარც აქვს მნიშვნელობა.

ასმა: მაგრამ შენ უნდა გძულდე წესით...

თეა: სიცოცხლეს სიძულვილით ვერ ასაზრდოვებ, ეს ისე, პატარა რჩევა ჩემგან, მე ეს კარგად ვიცი, და ისიც ვიცი, რომ შენც ასე გჯერა.

ასმა: ვწუხვარ, მაგრამ მაშინ რომ გამომეშვა შენთან, ყველაფერი თავზე დაგვექცეოდა.

თეა: ისედაც ასე არ მოხდა?

ასმა:  მაინც აქ ვართ ჯერ კიდევ. ცოცხლები ვართ.

თეა: თუ ამას სიცოცხლეს ეძახი, მაშინ კი.

ასმა: ესე იგი, მაინც გძულვარ.

თეა: შენ მართლა შეპყრობილი ყოფილხარ ამ გრძნობით, არა, სამწუხაროდ იმედი უნდა გაგიცრუო, სიძულვილის მარაგი გამოცლილი მაქვს, მე თვითონ ძალიან ხშირად მივმართავდი მას იქ, ქვემოთ.

ასმა: სიამოვნებით დავთვრებოდი გონის დაკარგვამდე, რომ აღარ ვიფიქრო იმაზე, რა მოხდება ხვალ. იმედია, იურიმ საკმაო რაოდენობა  დაგვიტოვა.

თეა: შენ კი იცი, რაც მოხდება, არა?

ასმა:  კი, რაც ყოველ დღე ხდება.

თეა: ჩვენს შორის ყველაზე მძიმე სასჯელს ალბათ შენ იხდი აქ, როგორც ჩანს, სიკვდილი მიუსაჯე საკუთარ თავს, ოღონდ ელექტრონული სკამის ან სასიკვდილო ინიექციის მაგივრად მოვალეობებისა და წესების უსასრულო მონაცვლეობა, რაც სისხლს გაგიშრობს, ჰო, ალბათ მაზოხისტი ხარ. ძვლებმა რომც არ გიმტყუნონ, უკან მაინც ვეღარ დაბრუნდებოდი, არა?

ასმა: იქ, ქვემოთ აღარაფერი დამრჩენია. მაგრამ სადაც არ უნდა ვიყო, ცხოვრება ხომ უნდა გავაგრძელო.

თეა: რისთვის? თუ აღარაფერი დაგრჩენია, თუ აღარაფერს ელი  სიცოცხლისგან, მაშინ რისთვის?

ასმა: მე სავსე ცხოვრებით ვიცხოვრე, ჰო, ასე იყო, სიყვარული გამოვცადე, ეს უნდა მეყოს დარჩენილ დროზე, თუ ამას გულისხმობ, შენი რომანტიკული მიდრეკილებების გათვალისწინებით კი, მე მგონია, სწორედ ამას გულისხმობ. ეს უნდა მეყოს, ჰო, სრულიად მარტივადაა საქმე.

თეა: არასდროს მიმაჩნდა თავი რომანტიკულ ადამიანად, მაგრამ შესაძლოა დედამიწის საზომით ვზომავ ჯერ კიდევ. ის კაცი მკვდარია?

ასმა: ქალი. არა, დუბაიში ცხოვრობს, გათხოვილია და სამი შვილი ჰყავს.

თეა: და რა მოხდა?

ასმა: ყელი გამომჭრა. ძალიან გავლენიანი ოჯახიდან იყო. ორივემ ვიცოდით, რომ არაფერი გამოვიდოდა, არასდროს, მიუხედავად ამისა, მაინც წავედით ამაზე, ჰო, დღემდე მეცინება, რომ ვიხსენებ, თავს ვერ ვიკავებ, პირი მეხევა ამის გახსენებაზე. და როცა ეს ყველაფერი გამოაშკარავდა, ასე თქვა, რომ მე ვაიძულე, მე ვაცდუნე...

თეა: და რა მოჰყვა ამას?

ასმა: გაჩვენო ჩემი სხეული, ის უფრო კარგად მოგიყვება, რაც მოჰყვა.

თეა: არა, არ არის საჭირო. მაგრამ შენ ხომ მოახერხე, ხომ გადარჩი.

ასმა: კი, გადავრჩი.

თეა: სად დაიკარგა? იცი რა, თუ ლუკაში არ მოვა, შენ დამეხმარე. დინამიკები მაინც გამატანინე გარეთ.

ასმა: რა დინამიკები?

თეა: ესენი. და ფრთხილად, თუ შეიძლება. ამის მეტი არაფერი გამაჩნია. აქ ჩემი სიმფონიაა.

ასმა: მაინც დაწერე?

თეა: კი, დავწერე.

ასმა: გილოცავ. ეი, მოიცა, რას აკეთებ? სად მიდიხარ?

თეა: ალბათ აღარ მოვა.

ასმა: რას აპირებდით? ჟული შეუძლოდ იყო, მე ვთხოვე მიეხედა მისთვის. კლაუსს ვერ ვტოვებდი.

თეა: ეს წყეული სიჩუმე უნდა გავარღვიოთ ერთხელ და სამუდამოდ. გინდ ლუკაშთან ერთად და გინდ მის გარეშე. ასე, ახლა დისკი ჩავდოთ და როგორც კი გავალ გარეთ, ჩართე.

ასმა: რას ამბობ? ღამით არ შეიძლება გასვლა, ხომ იცი. თანაც, ცოტა ხანში აქ სრული სიბნელე იქნება.

თეა: არა უშავს, ამაღამ ერთად დავარღვევთ წესებს. ამაღამ მარტო გადარჩენას არ ვიმყოფინებთ. შენ ამაღამ გონის დაკარგვამდე დათვრები და დაივიწყებ, რა მოხდება ხვალ და მარტო ვარსკვლავების ყურებით დატკბები,  იქნებ კომეტამაც  ჩაგიფრინოს ან რომელიმე ვარსკვლავმა გაიელვოს სიკვდილის წინ შენთვის, შენ რამეს ჩაიფიქრებ, მე კი დამაინტერესებს, რა ჩაიფიქრე, მაგრამ მაინც არ გამიმხელ, რადგან, როგორც ამბობენ,  მაშინ აღარ აგიხდება, არადა... პრინციპში, რატომ? იქნებ ვარსკვლავებისთვისაც უფრო მარტივი იქნებოდა ჩვენი სურვილების ასრულება, თუ გავამხელდით . თუმცა უკვე სულ ერთია, მთავარია ჩაუთქვა რამე, მშვენიერი, განსაკუთრებული.

ამაღამ დავიკიდოთ დენის დაზოგვის პროგრამა,  კამერები და სატელიტები და მარეგულირებლები, და ზონდებიც ზედ მივაყოლოთ! ამაღამ უბრალოდ თვალი გაახილე. დაინახე და გაიგონე. და კლაუსი დაიტირე. და ყველაფერი, რაც იქ, ქვემოთ დატოვე და მიუხედავად ამისა, მაინც გაიღიმე.

ეს დინამიკები თან მიმაქვს. იმედი მაქვს, დიდი დანაკლისი არ იქნება თქვენთვის. ესეც ასე, მოიცა, არა, არა, მე თვითონ მოვახერხებ აწევას. უფრო მძიმე მეგონა, მეგონა, დამეხმარებოდა, თუ მარტო ვერ შევძლებდი, მაგრამ არა, მარტოც შევძლებ, მოვახერხებ როგორმე! ჰო, მარტოც ვახერხებ!

ასმა: თეა, რას აკეთებ? მორჩი სისულელეებს, გთხოვ. დადგი ეგ დინამიკი!

/თეა დინამიკს დაითრევს და გარეთ გააქვს. ნამდვილ გასასვლელში. სადაც დამცველი აღჭურვილობის გარეშე არაფრით არ შეიძლება გასვლა, რადგან იქ კარგი არაფერია, წითელი მიწის, სიბნელის, სიჩუმის და უჰაერობის გარდა./

ასმა: მოიცა, მოიცა, კაი, თუ გინდა, გადი, მე რა მენაღვლება, აი, შეგიძლია ჩემი ჩაიცვა, ინებე, რაკი არ იშლი, მსუბუქია, მოდი, მოგეხმარები... თეა, თეა, მოიცადე, ეი, თეა, ეს უკვე აღარ არის სასაცილო, მოიცა თეა!

/ლუკი შემოდის სასადილო ოთახში, ზუსტად იმ მომენტში, როცა თეა გარეთ გადის დინამიკით. ასმა და ლუკი გაშეშებულები იყურებიან მისი მიმართულებით. მერე კი ასმა ჩართვის ღილაკს აჭერს თითს. და რაც გაისმის, არის ხმები სასადილო ოთახიდან, იურის, კლაუსის, ჟულის, ლუკი, ასმას, თეას, ხმები ერთმანეთში ირევა, ისინი კინკლაობენ, იცინიან, აშაყირებენ ერთმანეთს და ჭამენ./

18. 178 დღე ჩასვლიდან. ვარსკვლავები თვალისმომჭრელად ელავენ,  სულის შემხუთველი, მტვრიანი და წითელი ქარი კი  უცნობი ისტორიებითაა სავსე. ჟული და ლუკი კამერების წინ სხედან.

ლუკ: ჰეი, დედამიწავ! იმედია კარგად ხართ და ზაფხულის დადგომით ტკბებით. იტყვი რამეს?

ჟული: კი, არ ვიცი, ერთად ვთქვათ. სალამი დედამიწას! სალამი, სალამი!

ლუკ: მოკლედ, სასიხარულო ამბავი უნდა გაგიზიაროთ, მთელი დილაა დავფრინავთ სიხარულით! არადა, ჩვენი დილა ძალიან ქარიანია და პირქუში, მაგრამ ჩვენ ეს არ გვაწუხებს, არა, საყვარელო?

ჟული: კი, ასეა. ისეთი აღელვებულები ვართ. მოკლედ...

ლუკ: მოკლედ...

ჟული:  მე...

ლუკ: ჟული...

ჟული: ორსულად ვარ! ღმერთო, გავამხილეთ, როგორც იქნა! ორსულად ვარ, უკვე მეოთხე კვირაა, დაუჯერებელია, არა?

ლუკ: მარსზე პირველი ადამიანი დაიბადება!

ჟული: ახალი ეპოქის ზღურბლზე ვდგავართ, ჩვენ მისი მშობლები ვართ, ღმერთო, რა ამაღელვებელია! იმედია, თქვენც გაიხარებთ ჩვენთან ერთად!

ლუკ: ჰო, და უკვე იქამდე მივიდა საქმე, რომ ღამით გამაღვიძა და მარწყვის შეიკი მომთხოვა. აქ, მაღლა, ეს ნამდვილი გამოწვევაა, მაგრამ ჩემი მარწყვი მალე უნდა დამწიფდეს, ასე რომ, თუ დამელოდები, ყველაფერს გავაკეთებ, საყვარელო.
ჟული: ცხადია, სხვა რა გზა მაქვს. სანამ ყოველ დილას იმ უცნაურ ომლეტს მომიმზადებ კვერცხის ფხვნილისგან, ჩემს ბედნიერებას საზღვარი არ ექნება!

ლუკ: ჰო, მჟავე კიტრი შეიძლება გაჭირდეს, თუ რა ვიცი, კიდევ რას აიკვიატებ.
ჟული: ახლა მადის აღმძვრელ აზრებს ნუ გამიჩენ, ძალიან გთხოვ.

ლუკ: კარგი, კარგი, გავჩერდი... ეი, ჟული, შეხედე... არ ანათებს.

ჟული: რა იყო?

ლუკ: რა და მწვანე ღილაკი, არ ანთია.

ჟული: ესე იგი ამ დებილობას არაფერი ჩაუწერია?

ლუკ: წარმოდგენა არ მაქვს. ასმა სად დაიკარგა? აქ არ უნდა ყოფილიყო? დღეს დილას ხომ ჰქონდა ჩართვა?

ჟული: მე რა ვიცი. შეხედე, პულტიც გათიშულია.

ლუკ: რაო? არ არსებობს! ეს ხომ მთელ ელექტრო მომარაგებას გამოიყვანს მწყობრიდან, ამის დედა ვატირე!
ჟული: სად შეიძლება იყოს?

ლუკ: პულტის გათიშვა არ შეიძლება! ჩემი მცენარეები!

ჟული: შევეცი შენს მცენარეებს!

ლუკ: ჩემს მცენარეებს შეეცი? შენ ახლა ამას სერიოზულად ამბობ?

ჟული: დიახ, შევეცი შენს მცენარეებს. პანიკა მეწყება, შე ტრაკო! ვეღარ ვსუნთქავ... წადი და მოძებნე!

ლუკ: ჯერ ეს უნდა ჩავრთო როგორმე, რაც უფრო დიდ ხანს იქნება გათიშული, მით უფრო...

ჟული: რა მოხდა? რატომ გაითიშა? რატომ არ ანთია აქ არაფერი?

ლუკ: აბა მე რა ვიცი. მიმიშვი ერთი პულტთან...

ჟული: უცებ არ შეაკეთო შენი ოქროს ხელებით!

ლუკ: ძალიან მაგულიანებს ახლა შენი სარკაზმი, ხომ იცი?

ჟული: გეუბნებოდი. გეუბნებოდი, თავი დამანებე-მეთქი, არ მომეკარო-მეთქი შენი ბინძური ტორებით, გეუბნებოდი, მკიდია, რას იტყვის ის პატარა დიქტატორი. მაგრამ არა...

ლუკ: მაპატიე, რომ იური არ ვარ და გაუპატიურება არ შემიძლია.

ჟული: მშიშარა ტრაკო!
ლუკ: გამატარე!

ჟული: მკიდია შენი მცენარეები და პულტები! ახლავე მოეთრეს აქ და მოგვახსენოს თავისი გეგმა „ბ“, გადავირევი ნამდვილად, არა, ასე როგორ დაგვტოვებენ ბავშვით... რამეს მოიფიქრებენ. თუ უნდათ, მეორე ჯგუფიც გამოგზავნონ, იქნებ ერთი ნამდვილი მამაკაცი მაინც აღმოჩნდეს იქ, და არა შენნაირი უმაქნისი იდიოტი.

ლუკ: რომელია საავარიო ღილაკი, ამის დედა ვატირე, სიგნალი უნდა გავუშვათ დედამიწაზე.

ჟული: მეიდეი, მეიდეი, ლაპარაკობს აპოლო 13, გთხოვთ უკან დაგვაბრუნოთ, ასე, არა?

ლუკ: შიშველი ხელებით მიგახრჩობდი ახლა, ხომ იცი?

ჟული: ჰოდა, მიდი. მიდი, კი ბატონო. და მორჩება ყველაფერი. მორჩება, ერთხელ და  სამუდამოდ.
ლუკ: დაოკდი და მიკროფონები ჩართე, რა, მაინც რა სულელი ხარ, ჰო, ეგ არის, საავარიო გენერატორთანაა მიერთებული, ჰო, მიდი, ბოლოს და ბოლოს! ჰეი, ასმა, ასმა, სად დაიკარგე, თუ შეიძლება, სატრანსლაციო ოთახში მოდი ახლავე. პრობლემა გვაქვს! ასმა!

ჟული / იწყებს ისტერიულ სიცილს/: ის იქნებოდა. ის გათიშავდა ყველაფერს. იცი, როგორ მიყურებდა გუშინ? გიჟივით. გარეკა, აიღო და... ღმერთო! რა ვქნათ ახლა? ლუკ, რა უნდა ვქნათ ახლა?

ლუკ: დაწყნარდი, მოვიფიქრებთ რამეს, თანაც მე არ მჯერა ამის. არ იზამდა ასეთ რამეს. შენც ხომ იცნობ....

ჟული: ჰო, არა? შენ რა, მიცნობ? ან მე, გიცნობ?

ლუკ: ახლა ამის დრო ნამდვილად არ არის... კარგი, შენ აქ დარჩი. წავალ, მოვძებნი.

ჟული: არა, არა, გეხვეწები, მარტო არ დამტოვო, ვერ ვსუნთქავ, არ შემიძლია...არ წახვიდე. ჯერ არა. დარჩი. კაი, კაი, დავმშვიდდები. ახლავე. ორი წუთი მაცადე. მოდი, ცოტა ხანი დავრჩეთ აქ და ვარსკვლავებს ვუყუროთ.

/ ხოლო ვარსკვლავებს თავისი ფერხული გაუჩაღებიათ. ქარი კი უფრო და უფრო წითლდება და უხმოდ ყმუის. და სადღაც გარეთ ჯერ კიდევ ჟღერს სიმფონია დინამიკებიდან, რომელიც მარსზე სიჩუმის გასარღვევად დადგეს, მარსს სულ არ ანაღვლებს ის სიმფონია, სამაგიეროდ, სადღაც ქვემოთ, დედამიწა აცეკვდა,  სრულიად გამორჩეულად, ნარნარად./  
